
	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн “АБАЙН ЗАМ - 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Хасгийн ард түмний социалист соёл ба утга зохиолыг хөгжүүлэх хэрэгт асар их хувь нэмрээ оруулсан социалист реалист утга зохиолын нэрт төлөөлөгчдийн нэг бол зохиолч Мухтар Омарханович Ауэзов юм.

	Мухтар Ауэзов 1897 онд одоогийн Семей мужийн Абайн районы нутаг Чингис уул хэмээх газар төржээ. Мухтарын эцэг Омархан болон өвөг эцэг Ауэзовын аль аль нь Абайн хот айлтай ойр дотно саахалт нутагладаг байсан юм. Мухтар багадаа өвөг эцэг Ауэзовын гар дээр хүмүүжжээ.

	Өвөг эцэг нь хуучин бичиг үсэг мэдэх учир Мухтар 7―8 насандаа бичиг үсэгтэй боллоо. Энэ нь угаас авхаалжтай жаал хүүгийн утга зохиол, уран үгийн авьяас сонирхлыг эрт өрнүүлсэн байна.

	Энэ үеэс эхэлж тэр хасгийн утга зохиолын янз бүрийн төрлөөс ялангуяа ардын аман зохиолыг уншиж Абайн шүлгийг амтархан цээжилжээ. Мухтар эхлээд Абайн хот айлд байгуулагдсан орос бага сургуульд суралцаж дараа нь Семей хотын орос 7 жилийн дунд сургуульд орж суралцаж төгсөөд 1915 онд тэр хотод байгаа багш нарыг бэлтгэх семинарт оров. Энэ үед зохиолч XIX зууны оросын шилдэг сонгодог зохиолчдын бүтээлүүдтэй танилцжээ. Мөн өөрөө ч зохиол бичиж оролдох болсон байна. Мухтар 1919 онд семинарыг төгсөөд зохиол бичих ажлыг дагнан эрхэлж, энэ үеэс эхлэн тэр үеийн нийгмийн амьдралыг тусгасан ард түмний үзэл санаанд тэжээл болохуйц хэд хэдэн томоохон бүтээл туурвижээ. Ийнхүү түүний нэр олон түмэнд танигдаж сүүлд дэлхийд нэр нь гарсан Зөвлөлтийн нэрт зохиолчдын нэг болсон билээ.

	Мухтар Ауэзов 1928 онд Ленинградын их сургуулийн хэл бичиг утга зохиолын факультетыг, дараа нь Ташкент хотын дундад Азийн их сургуулийн аспирантурыг төгсөв. Тэр өдрөөс эхлэн зохиолчийн ажлын зэрэгцээ эрдэм шинжилгээний ажлыг удаан хугацаагаар эрхэлж ирсэн ба амьдралын сүүлчийн мөч хүртэл сурган хүмүүжүүлэх ажлыг тасралтгүй хийсээр ирэв.

	1946 онд Хасаг улсын ШУА-ийн жинхэнэ гишүүнээр, 1955 онд хасаг улсын дээд зөвлөлийн депутатаар тус тус сонгогдов.

	Мухтар Ауэзовын уран зохиол болон шинжлэх ухаанд байгуулсан гавьяаг өндрөөр үнэлж ЗСБХУ-ын Дээд Зөвлөлийн Тэргүүлэгчдийн зарлигаар «Хөдөлмөрийн гавьяаны улаан тугийн одон»-гоор 2 удаа, «Гавьяаны» (Почета) одон, «Лениний одон»-гоор тус тус шагнажээ.

	1957 онд 60 насны ойг тохиолдуулан Академич зохиолчид «Хасаг Улсын Шинжлэх Ухааны Гавьяат зүтгэлтэн» цол олгосон билээ.

	Мухтар Ауэзов Зөвлөлт улсын Энх тайвны хорооны гишүүн бөгөөд нийгмийн томоохон зүтгэлтний хувьд дэлхийн энх тайвныг сахин хамгаалах, гадаад орнуудтай соёлын харилцааг хөгжүүлэх хэрэгт идэвхтэй оролцож нэлээд үр бүтээлтэй ажил хийжээ.

	Өөрийн бүх ухамсарт амьдрал, гайхамшигт авьяасаа эх орон, ард түмний төлөө зориулж Зөвлөлтийн утга зохиолын алтан фондыг үнэт зохиолуудаараа баяжуулсан нэрт зохиолч, олон нийтийн нэрт зүтгэлтэн, Мухтар Омарханович Ауэзов 1961 оны 6-р сарын 27-нд хүнд өвчнөөр нас барав.

	Мухтар Ауэзовын уран бүтээлийн ажил 1917 оноос эхэлсэн юм. Эхний үед бичсэн зохиолдоо тал нутгийнхны амьдрал нийгмийн байгууллыг тодорхой харуулахыг эрмэлздэг байлаа. 1921 онд бичсэн «Түших юмгүй цагт» гэдэг өгүүллэгтээ зохиолч эцэг эхээс өнчин үлдсэн охин Газизагийн үйл явдлаар төлөөлүүлэн хасгийн тал нутагт ноёрхож байсан дээрэнгүй үзэл, чадалтай нь чадал муутайгаа басамжлан ноёрхож байсан нийгмийн тэгш бус амьдралыг харуулсан юм. 1925 онд бичсэн «Барьцаа», 1927 онд бичсэн «Өнчин», «Караш Карашийн үйл явдал» зэрэг зохиолууд нь зөвлөлт засгийг бэхжүүлэх үйлсэд тохиолдсон бэрхшээлийг харуулахын зэрэгцээгээр хэдэн зуун жилээр тархи толгойнд шингэсэн хуучны зан заншил, ёс суртахуунаас салж чадахгүй, өөрийгөө хамгаалагч, Зөвлөлт засгаас олгосон эрх чөлөө, тэгш эрхийг эдэлж чадахгүй эцэст нь мөн ноёрхогч ангийнханд ашиглагдаж яваа ядуу зүдүүчүүдийн санаа сэтгэлийг сэргээж, ангийн үзэл санааг төрүүлэх явдал чухал болохыг тухайн үеийн амьдралаас үндэслэж жинхэнэ реалист ёсоор харуулсан байна.

	Ауэзовын эхний үеийн зохиолуудын нэг хэсэг нь эмэгтэйчүүдийн эрх чөлөө, тэгш эрхийн сэдвээр бичигдсэн юм.

	Октябрийн хувьсгал эмэгтэйчүүдийг эрэгтэйчүүдтэй тэгш эрхтэй болгосон явдал хасгийн тал нутагт олон зуун жил ноёрхож ирсэн хуучны ёс суртахуун, зан заншлыг эвдэж, нийгмийн шинэ харилцааг тогтоож эхлэв. Энэ явдлыг тусгаж эмэгтэйчүүдийн сэтгэл санааг сэргээсэн «Унтарч ноцохуй», «Хэн нь буруу вэ?», «Хуучны ёсны сүүдэрт», «Той» зэрэг зохиолуудаа бичиж тухайн үеийн өвөрмөц онцлогийг тодорхой харуулжээ. Ийнхүү Мухтар Ауэзовын анхны зохиолууд нь XX зууны үеийн эхний үеийн дэвшилтэт үзэл санааг улам хөгжүүлж, түүнийг социалист реализмд холбож өгсөн юм. Ийм учраас энэ үе нь зохиолч өөрт нь болон нийт хасгийн утга зохиолд социалист реализмын аргыг бий болгох, эзэмших замын чухал түүхт үе боллоо.

	Ауэзов 1930-аад онуудад хамтралын сэдвээр хэд хэдэн өгүүлэл бичиж хамтралын аж ахуйг бэхжүүлэхийн төлөө идэвхтэй тэмцэж  байгаа Зөвлөлтийн хүмүүсийн дүрийг харуулахын зэрэгцээ зөвлөлт засгийн эсрэг эцсийн аргаа хэрэглэн тэмцэж байсан хорлон сүйтгэгчид, ангийн дайснуудыг илрүүлэн бут цохиж, Зөвлөлт социалист байгууллыг бэхжүүлж байгаа шинэ хүмүүсийн дүр Зөвлөлт социалист төрийн бат бэхийг болон түүний ирээдүйг тусган харуулсан юм.

	М. Ауэзов хэд хэдэн томоохон жүжгийн зохиол бүтээснээс гадна үргэлжилсэн зохиол, найраглал зэрэг утга зохиолын бүх төрлийг бичих болсон байна.

	М. Ауэзовын уран бүтээлд хасгийн ард түмний агуу их яруу найрагч Абайн үйл амьдрал, түүний уран бүтээл томоохон суурь эзэлдэг юм.

	Зохиолч Абайн үйл амьдрал, уран бүтээлийг шинжлэн судлах талаар ихээхэн хөдөлмөр зарцуулж хэд хэдэн уран зохиол бичсэн билээ. 1937 онд «Татъянагийн хөдөө дэх дуу» гэсэн өгүүллэг, 1939 онд Л. Соболевтой хамтарч «Абай» гэдэг эмгэнэлт жүжгээ бичсэн ба 1945 онд Абайн төрсний 100 жилийн ойд зориулж дээрх жүжгийн сэдвийн үндсэн дээр «Абай» дуурийг мөн «Абайн дуу» гэсэн уран сайхны кино зохиолыг бичжээ.

	М. Ауэзов хасгийн ард түмний агуу их гэгээрүүлэгч, сонгодог зохиолч Абайн үйл амьдралыг бүрэн тусгаж жинхэнэ дүрийг бүтээсэн дөрвөн ботитой «Абайн зам» туульсаа бичив.

	М. Ауэзов романы нэгдүгээр ботийг 1942 онд, хоёрдугаар ботийг 1947 онд бичиж дуусгасан бөгөөд 1949 онд энэ хоёр боть нь төрийн нэгдүгээр зэргийн шагнал хүртсэн билээ. 1959 онд уг романы 4 боть Лениний шагнал хүртсэн юм. «Абайн зам» роман бол зөвхөн Зөвлөлт Хасгийн утга зохиол төдийгүй бүх холбоотын социалист утга зохиол, социалист соёлд олсон ололтын нэг, түүхийн сэдвээр бичигдсэн томоохон шилдэг бүтээлүүдийн нэг гэж тооцогддог юм. 1954 оны 9-р сарын 17-ны Правда сонинд «... Зохиолч Мухтар Ауэзовын Абай роман нь Бүх Холбоотын утга зохиолын алтан фондод орно» гэж бичжээ. Ауэзов "Абайн зам" романд тэр үеийн үнэн байдлыг хасгийн ард түмний агуу их сэтгэгч, гэгээрүүлэгч, нийгмийн зүтгэлтэн, Абайн эргэн тойронд болж байгаа үйл явдлаар харуулсан байна. Зохиолч романы сэдвийг Абайн үйл амьдрал, намтраас үндэслэн авсан боловч түүний амьдарч байсан үеийн нийгмийн байдлыг бүхэлд нь харуулах ерөнхий зорилгод бүх санаагаа захируулжээ.

	Ингэж зохиолч зөвхөн Абайн үйл амьдралаар хязгаарлагдахгүй XIX дүгээр зууны хасгийн ард түмний нийгмийн амьдрал, шинэ ба хуучин хоёрын хоорондын тэмцэл, түүний ирээдүйг харуулав.

	XIX зууны 2-р хагаст хасгийн ард түмэн орос оронд нэгдэж гүйцсэн бөгөөд энэ нь хасгийн тал нутагт ноёрхож байсан феодализмын харьцаа тэдний буй болгосон зан заншил ёс суртахуунд нь асар их цохилт болжээ.

	Ингэж хасгийн тал нутагт оросын дэвшилтэт соёлын туяа цацарч эхлэв. Абай энэ дэвшилтэт соёлыг өөрийн ард түмний дотор дэлгэрүүлэхийн төлөө тэмцэж байлаа. Романы сэдвийг буй болгосон үндсэн зөрчил бол хоёр хэсгийн хооронд өөрөөр хэлбэл Абай ба түүний түшиг хүч нь хөдөлмөрчин ард түмний төлөөлөгчид болон Хунаанбай ба түүнийг хүрээлэгчдийн хооронд болдог юм. Энэ бол зөвхөн гэр орон доторх эцэг хүү хоёрын хоорондын зөрчил дургүйцэл биш, энэ бол Абай тэргүүтэй дэвшилтэт хүчин ба Хунаанбайн хамгаалалт ивээлд байгаа хуучин хүчин хоёрын хоорондын эвлэршгүй зөрчил буюу бүхэлдээ нийгмийн зөрчил юм. Энэ зөрчил өсөх хуультай бөгөөд романы бүх үйл явдал энэ хуульд захирагдсан байна.

	Зохиолын нэгдүгээр ботид Абай бага хүүхдийн үеэс эхлэн залуу эр болон өссөн байдал нь харагддаг бол дараагийн ботиудад дэвшлийг дэмжигч, нийгмийн зөрчилд оролцсон аугаа их сэтгэгч, гэгээрүүлэгч, яруу найрагч Абай харагдана.

	Нэгдүгээр ботид насан залуу Абай хуучны үзэл, феодализмын зан заншлыг илэн далангүй эсэргүүцэхгүй хүнлэг чанарын үүднээс зөвхөн дотроо дургүйцэн явдаг юм. Учир нь хоцрогдонгуй хасгийн тал нутагт өссөн Абай нь шууд нийгмийн зүтгэлтэн болох нөхцөл бололцоо ч байсангүй. Абай амьдралын их замыг тууллаа. Түүний уран бүтээл нь ч, нийгмийн үзэл санаа нь ч энэхүү амьдралын замд үзсэн харсан, сурсан мэдсэн зүйлүүдээс бүрэлдэн тогтжээ. Үүгээр зохиолч зохиолынхоо гол баатрын үйл амьдрал, нийгмийн үзэл санааны өсөлтийн хувьслыг түүхт үнэн байдлаар чадварлаг үзүүлсэн байна.

	Абай бол хөдөлмөрчин ард түмний үзсэн бэрхшээл, дарлал мөлжлөг, асгасан нулимснаас төрсөн, ард түмний хүсэл мөрөөдөл ирээдүйд нь шинэ зам, зүг чиг эрсэн, түүнийг тэр үедээ олоогүй боловч хаанаас эрэх вэ гэдгийг мэдсэн, ард түмний үнэнч хүү юм. Энэ үед хүрээлж байсан орчноос Абайн харсан үзсэн нь хулгай дээрэм, өрсөлдөөн, барьцаа, хэрэг түвэг, зодоон нүдээн, мал, газар усны зөрчил, омог отгийнхны хоорондын зөрчил тэмцэл байв.

	Залуу Абайн зүрх сэтгэл үүнийг жигшдэг байлаа. Романы дараачийн ботиудад Абай хуучны эсрэг нийгмийн тэмцэл явуулан, хоцрогдсон бөглүү хасгийн тал нутгийг дэвшил рүү зална. Абайн үзэл санаа бүрэлдэн тогтож нийгмийн зүтгэлтэн агуу их гэгээрүүлэгч, яруу найрагч болоход нь оросын дэвшилтэт соёл, оросын ардчилсан үзэлтнүүдтэй танилцсан явдал нь нөлөө бүхий гол хүчин зүйл болсныг зохиолд тод харуулжээ.

	Зохиолын нэгдүгээр ботийн сүүлд 24 настай Абай оросын дэвшилтэт соёлтой танилцаж оросын ардчилсан үзэлтнүүдтэй ойр холбоотой болж эхлэхэд нь түүнийг зэмлэн буруушааж байсан эцэг Хунаанбайд хариу болгон: «Ард түмэнд ч, надад ч хамгийн үнэт зүйл бол сурах, соёлжих явдал юм. Тэр соёл орост байна. Би бүх амьдралдаа олж аваагүй тэр үнэт зүйлийг тэднээс олж авах юм бол тэд яагаад надад харш байх вэ?» гэж хэлж байна. Зохиолч Абайн ардчилсан үзэл ба хүнлэг чанарыг илэрхий үзүүлэхийн зэрэгцээ түүний яруу найрагчийн хувьд яаж өссөнийг ч харуулсан байна. Романы эхэнд шашны сургуулиас дорнодын яруу найргийг уншиж, цээжилж буцсан шавь хүүхдийг харвал, эцэст нь Пушкин, Лермонтовыг уншиж «Евгенин Онегин» дахь Татьянагийн гаслан зовлонг хасгийн тал нутагт анх удаа танилцуулсан Абайн яруу найрагч болсон замын аажим хувьслыг ч үзүүлж чаджээ.

	Энэ роман бол хасгийн ард түмний үндэсний онцлог, түүхийн бүхий л нэг үе XIX зууны 2-р хагасын хасгийн ард түмний нийгмийн амьдралыг харуулсан нэвтэрхий толь мөн.

	Романд Абайн талын дэвшилтэт үзэлтэй Даркембай, Базаралын дүр болон романы сүүлчийн ботид Даркембай, Базаралын замаар замнагч дэвшилт үзэлтнүүдийг толгойлогч Жомарт, Омар, Сейт мэтийн залуучуудын дүр тод харагдана. Романы сэдэв болсон хуучин шинэ хоёрын хоорондын тэмцэлд дэвшилтэт талыг толгойлогч Абай болон омог отог, феодалын зан заншлыг хамгаалан үлдээхийн төлөө амь биеэ хайрлахгүй тэмцэгч Хунаанбай ба түүний бүлгийнхэн, Бөжей, Майбасар, Изгутты, Такежан нартай бид танилцах болно. Хуучныг баримтлагчдын хооронд болж буй зөрчил бол Абай, Хунаанбайн бүлгийнхний хоорондын зөрчлөөс огт өөр зөвхөн өөр өөрсдийн омог отгийн ноёрхлыг илүү болгох гэсэн зөрчил юм. Бөжей Хунаанбай хоёрын хооронд зөрчил хурцдаж байсан боловч тэдний аль аль нь омог отгийн ялгаа бүхий феодалын нийгмийг бат бэх байлгахыг хүсдэг, тэр нийгмийн хуулийг зөвхөн өөрийн отгийнхны эрх ашигт захируулахыг хүсэгч феодалын нийгмийн гол төлөөлөгчид билээ. Хунаанбай бол нэг зорьсон чигээсээ буцдаггүй хамгийн хатуу, харгис феодалын нэрт төлөөлөгч бөгөөд хасгийн тал нутаг дахь хаант оросын гол түшиг болж байсан юм. Романы хоёрдугаар ботийн сүүлд Хунаанбайн өөрийгөө залгамжлуулах гэж бодож явсан хүү Абай нь түүний харгис үйл ажиллагааг шүүмжлэн, түүнээс бүрмөсөн тасрахад Хунаанбай арга нь тасарч орон дээрээ дуугүй суун хоцорч байгаа нь харагдана. Үүгээр түүний хүч чадал нь барагдаж нас нь хөгширч үеэ өнгөрөөж байгаа нь ажиглагдана. Гэхдээ энэ бол зөвхөн Хунаанбайн хөгширч суларсныг төдийгүй Хунаанбай ба түүний талынхны хамгаалан үлдээхийн төлөө амь тэмцэж байсан хуучин зан заншил нь суларч, дахин тэнхрэх чадалгүй болж байгааг харуулж байгаа юм. Гэвч Хунаанбайтай хамт бүх хуучны ёс амархан алга болж арилахгүй гэдэг нь мэдээж. Хунаанбайн замыг улам цааш нь хөгжүүлэх гэж зүтгэж яваа Такежан, Шуба, Майбасар, Жахип, Оралбай, Азимбай мэтийн хүмүүс хуучин ёсыг хамгаалан үлдээх гэж эцсийн аргыг хэрэглэн ноёрхол харгислалын арга ажиллагааг улам нарийн, улам харгис болгож байгаа боловч Хунаанбайн үе аажмаар эргэж ирэхгүйгээр холдож байгааг харуулна.

	Романы нэг онцлог нь түүний хэл зохиомж ба уран чадал юм. Ауэзов хасаг хэлний үгийн баялгийг бүрэн ашиглаж зохиолынхоо уран чадлыг дээшлүүлэхэд түүнийг зэвсэг болгож чадсан байна.

	Хүний дүрийг бүтээх, түүний сэтгэл санаа, баярлах гомдох болон хүмүүсийн өөр хоорондын харилцаа ба нийгэмд хандах хандлагыг задлан үзүүлэхэд хэлийг үнэхээр зэвсэг болгож чадварлаг хэрэглэсэн ажээ. Энэ зохиолын дэлхийн соёлын санд эзлэх байр суурийг тодорхойлж Францын коммунист зохиолч олон улсын Лениний шагналт Луи Арагон ингэж бичихдээ: «... Абайн зам роман бол XX зууны хамгийн шилдэг зохиолуудын нэг юм. Тэр дүр, ухаан санааны бүхэл бүтэн ертөнцийг урд чинь тавьж биднийг өнгөрсөн ба өнөөгийн байдалтай танилцуулж байна. Үүнийг зөвхөн зөвлөлтийн тэргүүний утга зохиолын эгнээнд байр эзэлнэ гэж үзэх нь хангалтгүй юм. Бусад ард түмний зохиолд үүнтэй эн зэрэгцэх зохиол тийм элбэг олдох болов уу даа?! Бидний ярьж байгаа номд сэтгэлийн хөдөлгөөнийг яаж харуулсан гэж санана... Уншигчийг тийм сүрхий татаж чадах сэтгэлийн хөдөлгөөнтэй зохиолын үнэнийг хэлэхэд хойш ухарч, зутарч байгаа манай өнөөдрийн европын өчүүхэн хүзүүвчээс би олж харахгүй байгаагийн дээр түүнтэй юугаа зэрэгцүүлэхийгээ ч мэдэхгүй байна... Ямар ч гэсэн Мухтар Ауэзовыг зөвхөн өнөөдрийн хүрээнд багтаахад хэцүү» гэжээ.

	Энэхүү дэлхийн нэрт зохиолчдын нэг Мухтар Ауэзовын дөрвөн боть туульсын эхний хоёр ботийг монгол хэлнээ орчуулж, уншигч олонд толилуулж байна. Зохиолчийн уран санааг ямар нэгэн хэмжээгээр сулруулж орчуулгын талаар алдаа мадаг гаргасан бол түүнийг шүүмжлэн хэлсэн сайн санаат уншигчдад талархаж, дараачийн ботийн орчуулгад анхаарахыг орчуулагчид болон редакц хичээнэ.

БУЦАХДАА

	- 1 -

	Шавь хүү гэртээ харих гэж их л яарах тул алс замд тарснаас хойших энэ гурав дахь өдрийг сүүлчийн өдөр болгох гэж их л хичээх ажээ. Тэрээр Хорыкод хоноглоод өглөөний нартай уралдан чинагш хөдлөх гэж өөрийг нь хотоос авч яваа сайд Байтасыг үүр дөнгөж хаяарангуут сэрээв.

	Өдөржингөө мориноосоо ч буулгүй, нөхдөөсөө сумны тусгалын газраа түрүүлэн явж, төрөлх нутаг Кекүйрэм, Буратигсн, Тахарбулаг зэрэг бууц - худгуудыг хүрмэгц нөхдөөсөө тасран соёолж буй хул хязаалангийнхаа хурдаар гэртээ түргэн хүрэхийг тэсгэлгүй хүснэ.

	Хойно нь яваа Байтас, жороо гэдэг хочтой Жумабай хоёр:

	— Энэ хүү гэртээ харих гэж их л яарч дээ!

	— Хөөрхий зайлуул, өвлийн турш уйдаж дээ гэцгээнэ.

	Хүүг нэлээд холдоход тэр хоёр өөрийн эрхгүй морио хатируулсаар арай чамай гүйцнэ. Жороо Жумабай тахимдаа хар шогпар гэдэг бялуу хавчуулжээ. Харин Байтас сойл гэдэг урт хусан бороохойгоороо гутлынхаа хошуун дээр тулан явна. Тахарбулагийн дэргэд ирэхэд хүүгийн ганцаар сондгойрон давхихыг Байтас хориглож:— Одоо биднээс бүү холд! Есембаевын жалгыг мэднэ шүү дээ! Тэнд хулгайч нар үүрлэдэг юм гэв.

	— Тэд биднийг түрүүнээс нааш харуулдаж байгаа байх. «Ганцаараа давхидаг онгироо золиг байна. Өөрийг нь авч хаяад морийг нь аваад ирье» гэцгээж байгаа, тархин дундуур чинь ганцхан буулгаад л наадах хурдан хулыг чинь авчихна шүү гэж Жумабай хэлэв.

	— Та нар байна шүү дээ! Чингээд харсаар байгаад өгөөд явуулчих юм уу?

	— Хүү минь, бидэнд ямар бяр тэнхээ байх билээ дээ? Бас хоёулхнаа шүү дээ... 

	— Тэд бол олуул бөөгнөрч явдаг юм. Есембай бол хэзээний хулгайч бүгдэг газар. Гэвч биднийг нутгийн улс байна гэж зүгээр өнгөрүүлэх нь юу юм гэхээс биш ер нь аюултай зам шүү гэж Жумабай хүүг сүрдүүлэх гэж оролдоно.

	Энэ үг, хүүгийн уурыг нь хүргэв бололтой.

	— Нэгэнтээ та нараас дэм авахгүй болохоор хамт явсан ч ганцаар явсан ч адил юм шив дээ. Би явлаа! гээд морио гуядаж ухасхийв. 

	Хүү Тахарбулагийн тэндээс нөхдөөсөө түрүүлж яваад нөгөө аюултай гэсэн Есембай хүртэл ар тийшээ эргэж нэг ч харсангүй. Жаал хүү нөхдөөсөө бараа тасран ганцаар давхисаар байв. Зам энэ хавьд их бартаатай болдог билээ. Нутгийн ардууд Чингис уул тийш нүүхэд энэ хавь газар эзгүйрдэг байжээ. Ирж яваа хүмүүсийг холоос хялбархан харж болох өндөр шовх уулс олон буй. Бас дайсантай шууд нүүр учран тулгарахаас нааш харагдахгүйгээр бүгж болох эрэг ганга цөөнгүй.

	Өнгөрсөн хоёр өдрийн турш нөхөд нь зам зуур яаралгүй явсан тул шавь хүү их уйдсаны дээр бас сүүлчийн энэ өдөр нөхдийгөө түргэн явуулах арга олсондоо баярлаж өдөржингөө шамдан давхихаар шийджээ.

	— Хүүхэд гэдэг чинь аймтгай байдаг сан. Энэ чинь ер нь солиорсон юм биш байгаа даа! гэж Байтас гайхаш тасран толгойгоо сэгсэрнэ.

	Жумабай бүр аргаа барахдаа:

	— Чамайг яая даа байз. «Би чонын бэлтрэг» шүү гэж яваа байх даа, яалаа ч гэсэн бид хоцорч болохгүй, явъя Байтас! гэж хэлээд давхив. 

	Тэгээд хоёул уралдаж эхлэв.

	Байтас Хунаанбайн хар дэлт буурал морийг унажээ. Уралдаанд горьдлоготой морьдын нэг нь юм. Жумабай мөн Хунаанбайн Найманхөх гэдэг том загал морийг унажээ. Энэ хоёр бие биедээ атаархаж «Би түрүүлнэ, би түрүүлнэ» гэсээр морьдоо гуядан давхисаар нэлээд хол явчихжээ.

	Ийнхүү уралдсаар нэг бэл өнгөрөөд нөгөө бэлд ойртон өгсөж эхэлмэгц буурал морь ялимгүй түрүүлж урд нь оров. Бэл дээр гарч эргэн тойрон ажиглахад хүү харагдсангүй учир тэд цааш нь давхихаар шийдвэрлэв. Тэгээд хөндий рүү уруудахад жороо Жумабайн араас морин туурайн тачигнасан чимээ сонстов. Энэ чимээ Есембайн давааны зүгээс, тэгэх тусмаа бүр Есембайн гангын зүгээс гарч буй нь бүр ч ёозгүй хэрэг. «Нөгөө золигийн хулгайч нар жалганд нуугдаж байгаад нөгөө хүүг аль хэдийн нухаж амжаад одоо биднийг хөөж яваа нь энэ байжээ!» гэж Жумабай бодоод загал морио бүр ч хүчлэн гуядав. Айж сандарсан Жумабай ар тийшээ эргэж харж чадалгүй дөнгөж нүдний булангаар харвал эрлэгийн элч шиг нэг юм:

	Нүдээ ань! хэмээн довтлон айсуй. 

	Жумабай хүнийг нь ч, морийг нь ч таньсангүй, учир танигдахгүйн тулд нүүр амаа зориуд боож авчээ. Байтас ер дуугарсангүй урагш давхисаар байлаа. Иймд Жумабай дайсантай ганцаараа тулалдахаас өөр аргагүй болж тахимдаа хавчуулж яваа бялуугаа авахаар завдлаа.

	«Энэ золигийн толгой руу юу ч л гэсэн буулгаж орхиё» гэж бодовч надаас урьдвал нь яана гэсэн бодол төрж айлгасанд мориныхоо дэлэнд улам наалдав.

	Жумабайд бялуугаа авах завдал өгөлгүй, нөгөө хөөж яваа хүн давхиж ирээд хар малгайг нь нүд рүү нь буулгав. Жумабай толгойгоо өндийлгөж, малгайгаа засаж өмсөх ч завгүй, дайсантай тулалдах зугтахын алиныг ч шийдэж чадахгүй сандарна. Шийдэмгий дайсан тэр завшааныг ашиглаж бялууг булааж авав. Загал нэг юманд тулсан юм шиг гэнэт зогтуслаа. Жумабай арай ядан биеэ барьж малгайгаа ар тийш нь болгон харвал: бялууг нь булааж аваад морины нь өмнө амдан зогсож, элгээ хөштөл инээж байгаа хулгайч нь өөрийгөө «Хунаанбайн бэлтрэг» гэж нэрлэдэг Абай ажээ. Жумабай хүүхдээс айсандаа ичээд, бас уур нь хүрэв.

	— Ээ дээ хүү минь, энэ бол дайсан үүрлэсэн газар шүү дээ. Хулгайч нарын үүрийн дэргэд ингэдэг чинь муу ёр гэв. 

	Байтас инээмсэглэсээр эргэж ирэв. Өөрөөсөө ахмад хүнийг цочоосон нь Абайд их таатай санагджээ. Жумабайн яагаад уурласныг мэдэж байв. Баахан зовсондоо болж бор царай нь улайсхийж доош харан инээмсэглэн урвуулсан тоорцог малгайгаа эргүүлж байв. Сурамгай «Сайн эр» шиг дээл малгайгаа урвуулж өмсөөд, хамар амаа улаан алчуураар боочхоод Жумабайг хөөхдөө дуугаа өөрчлөн гоншигнон дуугарч зандарсан билээ. 

	Байтас айсан тэмдэг үзүүлэлгүй Жумабайн уурласныг холоос ажиглаад элгээ хөштөл инээж,

	— Хараач! Мориныхоо сарыг ч арилгачхаж гэхэд Жумабай ажиглан харвал хүү хул мориныхоо духан дээрх сарыг шавар түрхэж балласан байв.

	Жумабай олонд хүндэтгэлтэй хүн тул өөрийгөө хүн амьтны доог болгохыг хүссэнгүй, тэгээд энэ явдлыг тоглоом болгон хувиргахыг оролдож инээмсэглэн:

	— Эцгээ дуурайсан монди уу даа! «Хулгайч Тобыкт, хулгайч Тобыкт!1» гэж керей, уах овогтны хараадаг нь арга ч үгүй юм даа. Өчүүхэн балчир хүүхэд нь хүртэл хулгайчийн арга залийг сайн мэддэг байна. Херейчүүд хараалгүй яах вэ!.. гэж инээв. 

	Жумабай энэ удаа чухам ямар хэргийн учир хот орсныг Абай тодорхой мэдсэнгүй. Гэвч Хунаанбайн даалгавар нэгэн чухал хэргээр очсон тухайгаа Байтаст ярьж байсныг нь сонссон билээ. Жумабай бол эртнээс Хунаанбайн дотнын хүн гэдгийг Абай мэддэг байжээ. Иймд Жумабай уурсаж гомдсон хэвээр очвол Абайн эцэгт гомдол мэдүүлж магад билээ. 

	Абай үүнийг бодоод инээхээ больж Жумабайтай зэрэгцэн ирж:

	— Зам хол тул нойр сэргээх гэж тоглосон юм. Уучлаарай Жумабай гуай! гэж эелдэг зөөлнөөр хүндэтгэн хэлэв.

	Жумабай, жаал хүүгийн энэхүү эелдэг сэтгэлд нь баясаж түүний нүүр лүү дуугүй талархан ширтэнэ. 

	Байтас Абай тийш үерхдэг нөхөр шигээ алиалан:

	— Таарч дээ. Бас «уучлаарай» гэнэ шүү. Энэ чинь миний: 

	 

	«Атан тэмээгээ хөллөж ачаа юугаа ачъя даа, 

	Ааш буруутай Ойкапагын аргыг яаж олъё доо» 

	 

	гэдэг шүлэгтэй адил болж байх шив дээ! гэв. 

	Абай үүний учрыг ойлгосонгүй.

	— Юу гэнэ ээ, Байтас ах аа? Ойкапа гэж хэнийг хэлж байна вэ?

	— Чи Ойкапаг мэддэггүй юм уу? Яаж байгаа чинь тэр вэ?

	— Харин... 

	— Харин, Ойкапа гэж миний эхнэр байхгүй юу. Би ноднин зунжингаа айл хэсэж авгай хүүхнүүдтэй сээтгэнэж явтал наргиан дуусаж гэртээ харих цаг ч болов. Гэтэл гэртээ харъя гэхэд эхнэртэйгээ яаж учрах арга зам, хэлэх үгээ олж ядав. Тэгээд уур нь дарагдаг гэж бодоод «ааш муутай Ойкапагын аргыг яаж олъё доо» гэдэг шүлэг зохиож өөрөө очихоос хэдэн хоногийн өмнө нөхдөөр зориуд хэлүүлж явуулаад өөрөө очилгүй байгаад байлаа. Тэр шүлэг одоо олны дунд таржээ гэв. 

	Залуу Абай, Жумабай хоёр цэвэрхэн царайтай дуучин Байтасыг бахархан ширтэж түүний яриаг дуртайгаар чагнана. Абайн нүдний өмнө Ойке эгч нь үзэгдэх шиг болж, ноднин зун хамт наргиж наадсан Байтасын дуучин, хөгжилтэй нөхөд нь тодхон санагдана. Хүний яриаг анхааралтай сонсдог энэ хүү урьд Байтастай үерхэж яваагүй боловч саяын явдал юугаар дууссан болохыг мэдэх гэж хүсээд түрүүн өөрийгөө үерхдэг нөхөр шигээ алиалсныг нь ашиглан:

	— Байтас ах аа! Тэгээд та Ойкапаг аргалсан уу? гэж шийдэмгийгээр асуув. Байтас инээж том хүний шинжээр:

	— Юу гэлтэй юм бэ дээ. Алс холоос шүлгээр хүсэлт илгээхэд хөөрхий эмэгтэй яаж тэсэх бил ээ? Намайг очиход баяртай угтаж морийг минь барьж хүндэтгэсэн гэж хэлээд Жумабайн зүг харж ирмэв. Абай дуугарсангүй «Хуурч дээ» гэж дотроо бодлоо. Энэ яриа тэдний өглөөнөөс хойш шамдан явсныг нь саатуулж Найманхөх гэдэг морины хөнгөн хар алхааг хүртэл удаашруулсан тул гэртээ харих гэж яарсан шавь хүү морио гуядаад ухасхийв.

	— Чи болиоч дээ! Морь чинь хэргээс гарна шүү! Ганцаараа холдож яваад дайсны олз болно шүү! гэж хоёр нөхөр нь хориглох гэж оролдоно. 

	Гэвч хотын уйтгарт хийдээс дөнгөж салаад одоо гэртээ харих гэж яарсан шавь хүү нөхдийнхөө үгийг сонсох байтугай эргэж харсан ч үгүй. Томчуудын айдаг Есембай ч, хулгайч нар ч Абайд аюултай санагдсангүй. Хулгайч нар нутгийнхантай маань адил хүмүүс болохоос гадна, их л сайндаа хувцас хунар эмээл хазаар муутай гартаа бороохой барьсан улс байдаг биз гэж бодно. Абай ийм хулгайч нарын тухай олон зүйлийг сонссон бөгөөд заримдаа нутгийн өвгөд хөгшдийн амнаас дуулсан тэнүүлчин хулгайч нарын тухай яриаг мартдаггүй, харин ч хулгайч нартай дайралдаж яаж тулалдахыг нь нүдээр үзэх сэн гэж хүсдэг байжээ.

	Сүндэрлэсэн шовх оргилтой гуу ганга жалга сархиаг ихтэй Есембай - Найзатас бол Абайн сайн мэдэх нутаг нь юм. Жилд хоёр удаа хавар намрын үеэр энд Хунаанбайнхан ирж буугаад удаан сууж заримдаа зусдаг бүлгээ. Тэртээ харагдаж байгаа уулын салаа, гуу жалганууд болон гүү барьдаг, бууж зусдаг, хонь бэлчээдэг газрууд нь цөм Абайн нүдэнд илхэн харагдаж дотно санагдах ажээ. Абай сургуульд явахдаа ноднин намар чухам энэ Есембайгаас мордсон билээ. Абайн даага унаж уралдаад, шагай тоглож, бас үерхдэг хүүхдүүдтэй явган уралдаж, зугаалан тоглож байсан хамгийн сүүлийн тодхон санагдах газрын нэг нь энэ юм. Өвлийн турш нутаг айлаа мөрөөдөж хүсэхэд Есембайд өнгөрөөсөн өдрүүд нь сэтгэлд нь тодхон санагддаг билээ.

	Гэтэл одоо «Энд хулгайч нар бий, муу ёрын газар, гай гамшигтай газар» гэж янз бүр ятган хэлэвч Абайн сэтгэлийг үймүүлж чадсангүй, ямар ч юмгүй сайхан уулс ногоорсон бууц сахлаг өвстэй өргөн тал зэрэглээтэн харагдана. Эргэн тойрны бүх нутаг, үүний дундаас өөрийн төрсөн уудам тал нутгийг төрөлхийн халуун хайртай сэтгэл, энэрэнгүй зөөлөн нүдээрээ ширтэнэ. Бас энхрийлэн үнсмээр санагдана. Ширүүн бус тэгсэн мөртөө тасралтгүй зөөлөн сэрүүхнээр үлээж байгаа салхи нь юутай бахдалтай билээ. Энэ салхины аясаар хөдлөн найгаж, усны долгион шиг долгилж, байгаа улаан хүрэн өвс ногоогоор бүрхэгдсэн тал нь чухамдаа тал биш далай шиг сайхан харагдаж байв. Абай энэ талыг нүд салгалгүй харавч үл ханах бөгөөд харах тусам нь сэтгэлийг нь булааж, чимээгүй удаан ширтэв. Хэрэв багтдаг сан бол нь энэ нутгийг муу ёрын газар гэж эмээхгүйгээр тэвэрч үнсэх байсан биз ээ. Аман дотроо «чамайгаа ихэд санасан, бусад хүмүүс муу газар гэсэн ч би тэгж хэлэхгүй өвөрт чинь нуугдсан хулгайч дээрэмчинтэй чинь чамайг гадуурхахгүй» гэж шивнэнэ.

	Тэгээд бас ухасхийн давхиж нөхдөөсөө холдов. Давхихгүй байж тэссэнгүй.

	— Ноёноо дагасан улаач шиг ямагт сүүлдэж яваад байх уу даа. Ингэж дарлуулах гэж дээ. Бид ч явсхийе, Жумабай гуай! гэж хэлээд Байтас морио ташуурдаж давхив. Жумабай арга буюу түүнийг дагаж давхина.

	Абай баахан явж байснаа нөхдөө хүлээж одоо гурвуулаа нийлж уралдан явав.

	Тэд өглөө Хорыкоос гараад замд бууж амралгүй үргэлж давхисаар морьдоо усан хулгана болгож орой нар жаргахын өмнөхөн Көлкайнард байсан Хунаанбайн эхийн хот Абайн төрсөн эх Улжааны гэрт ирэв.

	Көлкайнар бол тунгалаг цэвэр устай томхон горхи боловч уудам нутаг биш учир Чингисээс зусланд гарахаар нүүсэн айлуудаас зөвхөн гурав дөрөвхөн нь энд ирж буусан байв.

	Эдгээр нь цөм «Хунаанбайнхан» гэж нэрлэгдэх бөгөөд түүний гэрээс гадна төрөл садныхан нь байжээ.

	Энэхүү жижигхэн горхины хоёр талаар шигүү буусан хэдэн хот айлын дунд Хунаанбайн гэр дүнхийн цайрна. Аж амьдрал тал нутгийн үдшийг улам ч хөгжүүн болгожээ. Нохой хуцаж малчид хашхиран хонь хурга майлалдаад адуун сүрэг улаан тоос манарган усанд орохоор нижигнэтэл давхихад дөнгөж сая зэлнээс тавигдсан унага эхээ эрэн цангинатал янцгаан давхина... Жаалхүү хотод байхдаа гагцхүү үүнийг л санагалзаж байсан билээ. Толгойгоороо тоглон тоосноосоо бусгаж буй хангал хүлэг мэт жаал хүүгийн сэтгэл баясан догдолж хамаг бодох санах юм нь тал нутгийн талбиун амьдрал болж хувирав. Аяны улс булгийн дэргэдэх хот айлд дөхөж очив. Таван гэр ярайн харагдана. Энэ нь хамгийн өнөр өтгөн Хунаанбайн хоёр бага эхнэрийн хот ажээ. Их эхнэр Кунке нь өөр хотонд байдаг аж. Морьтой улсыг хот айлынхан дорхноо танив. Аяны хүмүүс үдшийн бэлчээрт гарч буй хонин дундуур гарч нэгэн том цагаан гэрийг чиглэв. Тэднийг хамгийн түрүүнд хонь сааж явсан хүүхнүүд харжээ. Хүүхнүүд том хувин барин хормой шуусан харагдана. Тэд ирж яваа хүмүүс өөд харж

	— Хот орогсод ирж явна.

	— Тэр нь Абай байна шүү дээ. Хонгор минь! Абай минь! Эхэд нь хэлье гэж настайвтар авгай хэлэв.

	— Үнэхээр Төлгара Тээл хар байна шүү. Хүүе хараач. Тээл хар байна. Эгчдээ хэлье гэж нэг залуухан эмэгтэй том цагаан гэр лүү гүйн оров. Улжан эх нь хүүгээ мөрөөдөн эргэж ирэхийг нь тэсэж ядан хүлээж, Байтас яг хот орохоор явснаас хойш хоног тоолон өнөөдөр л ирэх биз гэж бодож байжээ. Дөч хэрийн насны, цайвар ягаан царайтай махлаг Улжан гэрийн гадна, Абайн тухай шуугилдаж байгаа эмэгтэйчүүдийн дууг сонсож хүүгээ угтахаар гарахдаа гэрт сууж байсан хадам эх Зеред хэлээд түүнийг сугадан дагуулж гарчээ. Дүлий болсоор нэлээд удсан эмгэн Зерегийн хамгийн хайртай дотно ач нарын нэг нь Абай билээ.

	Түүнийг санаанаас гаргалгүй дурсаж, түүнд сайн сайхан бүхнийг ерөөж байдаг ажээ. Морьтой хүмүүс гэрийн гадаа ойртон ирэхэд цагаан гэр ба түүний зүүн талд барьсан зочны гэр хоёрын хооронд тэднийг угтахаар хэсэг хүмүүс цугларсан байлаа. Энд Абайн эх нараас гадна, эгч нар, мөн энэ хотын эмэгтэйчүүд, зарим нэгэн эмгэд хөгшид, Абайг хараад бас гэр бүрээс гүйлдэн ирсэн хүүхдүүд цугларчээ. Хотын настан ахмадууд ч шагшин ярилцаж энэ хэсэг хүмүүс рүү уван цуван ирж явна.

	Абай цугларсан хүмүүсийн зүг чиглэж хоёр нөхрөөсөө баахан түрүүлж ирээд буухад түүний морийг нэг хүн тосож авав. Хүү олны дундаас хамгийн түрүүнд төрсөн эхийгээ харж тэр зүг явах гэхэд эх нь зогссон хэвээр:

	— Миний хүү, цаана чинь эцэг чинь зогсож байна. Урьд түүнтэй мэндлэлц гэв.

	Абай түргэн эргэж зочдын гэрийн дэргэд хоёр гурван томчуудтай хамт зогсож байгаа эцгээ харлаа. Хүү эхийн тийнхүү хүйтэн царай гаргасны учрыг ойлгож аягүй байдлаа түрхэн зуур өөрчилж эцгийн зүг чиглэв. Энэ үед Байтас, жороо Жумабай хоёр, мориноосоо буугаад Хунаанбайн зүг морио хөтөлсөөр явган ирж явна.

	Гэтэл зэвхийрсэн царайтай өндөр нуруутай, буурал сахалтай Хунаанбайн ганц нүд нь эдэнд биш харин баруун зүгээс ирж яваа 4—5 морьтой хүмүүсийн зүг чиглэжээ. Эдгээр нь Кыдыраас ирж яваа хүмүүс бөгөөд гол төлөв махлаг, бүдүүн биетэй, нутгийн баячуул бололтой. Хунаанбай энэ өдөр тэднийг зориуд хүлээж суужээ.

	Байтас, Жумабай хоёрыг ойртож ирэх үед Абай ч дөхөөд очжээ. Тэд нэг зэрэг мэндлэлцэхэд Хунаанбай цочмог эргэж товчхон мэндлэв. Хунаанбай зогсож байгаа газраасаа хөдөлсөн ч үгүй, хүүгээ гэж дуудсан ч үгүй, энэрэнгүй сэтгэл огт алга. Зөвхөн Абайн зүг баахан харж байснаа

	— Хүү минь, энэ бие томорч эрийн цээнд хүрчээ. Молда лам болж чадав уу? Биетэй чинь адил мэдлэг чинь өссөн биз?! гэв.

	Энэ үг нь шоолж байгаа юм уу? Эргэлзэж байгаа нь энэ юм уу? Аль эсвэл үнэхээр мэдэх гэж тийнхүү асуусан нь юм уу? Алин болохыг мэдэхэд бэрх билээ.

	Абай юмыг ухаардаг болсноос хойш, зудархаг өвөл тэнгэрийн байдлыг ажиглан мэддэг хашир догь малчидтай адил эцгийнхээ зан авирыг андахгүй болжээ. Эцэг нь хүүгийнхээ ажигламтгай чанарыг сайн мэддэг учир бусад хүүхдүүдээсээ илүү онцлон үздэг байжээ. Абай ичиж зовоод хариу хэлж чаддаггүй хүнийг өршөөдөггүй эцгийнхээ авирыг андахгүй учир төлөв томоотой байдлаар:

	— Аав аа, гайгүй гэж хэсэг зуур дуугүй зогссоноо, — Номоо дуусаагүй боловч морь очсон тул лам багшаасаа зөвшөөрөл авч адис тавиулаад ирэв! гэж том хүн шиг хариулав. Энэ нь эртнээс бэлтгэсэн хариулт ажээ.

	Эцгийн нь дэргэд Майбасар зарцтайгаа хамт зогсож байлаа. Майбасар бол Хунаанбайн эцгийн дөрвөн бага эхнэрийн нэгнээс нь гарсан Хунаанбайн дүү нь ажээ. Энэ жил Хунаанбай өөрөө ахлах захирагч болоод Майбасарыг Тобыктод хошуу захирагчаар тавьжээ.

	Майбасар Абайн хариултыг сайшааж:

	— Абай ер нь том хүн шиг болчихсон байна шүү! гэх зуур Хунаанбай түүний үгийг тасалж Абай руу хараад,

	— Хүү минь яв, ээж нартайгаа очиж мэнд усыг нь мэд гэв. 

	Абай чухам ийм үг хэлэхийг хүлээж байсан учир өөрийн нь тухай яриаг дэлгэн зогсож байгаа ээж нарынхаа зүг эргэхдээ хүүхэд байдалдаа эргэж оров. Ард нь жороо Жумабай өнөөдөр өөрсдийг нь Абай яаж айлгасан тухайг ярьж байв. Абай одоо их л яарч төрсөн эхдээ ойртоод ирмэгц Жуманы гэргий Калика гэдэг нэг эгч нь

	— Тээл хар! Хүү минь! Тээл хар! Чи чинь том эр болчхож! гэж хэлээд хүзүүнээс нь тэвэрч үнсэв. Бас нэг эгч нь болох Изгуттийн гэргий Тогжан үнсэв. Дараа нь настай авгай нар, бас энд бөөгнөрч байсан эрэгтэйчүүд, ах нар нь үнсэв. Чухам энэ байдал нь Абайг хүүхдийн байдалд татан оруулжээ. Ичиж зовох боловч эндээс мултарч гарахын аргагүй байв. Уурлахаа ч зөвшөөрөхөө ч мэдэхгүй гайхан зогсоно. Хэд хэдэн, настай эмэгтэйчүүдийн нүднээс нулимс дусалж байгаа харагдана.

	Энэ олон хүмүүст ээлжлэн тэврүүлсээр арай гэж мултарч гарсан Абай одоо ээж нар тийш алхахад төрсөн эх Улжаан ба хоёрдугаар эх нь болох гоолиг царайтай Айгыз хоёр зэрэгцэн зогсож байв.

	Абай олон хүний дундаас сугарч гармагц Айгыз инээмсэглэж:

	— Пах, энэ муу авгай нар хүүгийн минь хацрыг шүлсдэж бидний үнсэх газар ч үлдсэнгүй шив дээ гэж хэлээд ихэмсгээр инээж Абайн нүдэн дээр үнсэв.

	Төрсөн эхийн ээлж ирэхэд тэр нь үнссэнгүй чангаар тэвэрч хүүгийнхээ духнаас үнэртэв. Эцгийнхтэй нь адил хүйтэн авир, төрсөн эхэд нь ч нэлээд эртнээс бий болсон тул хүү нь түүнээс ихээр дотночлуулахыг хүссэнгүй. Гэвч эх нь чангаар тэвэрсэн явдал Абайн зүрхийг хүчтэй догдлуулж онцгой дотночлолыг бий болгов. Ээжийнх нь тэврэлт хэчнээн дотно дулаахан бэ?..

	Улжаан удаан саатуулсангүй.

	— Эмэг эхдээ очоорой! Тэр байна гэж өвгөн аавын гэрийн дэргэд зогсож байгаа эмэг эхийг нь заав. Эмэг эх Зере нь таягаа тулж их л уурласан зогсож байлаа.

	— Муу золиг, надад түрүүн ирэхгүй, эцгээ танив уу золиг! гэж байвч ач хүү нь дэргэд нь очиход «муу золиг» гэхийн оронд хүү минь, хонгор минь! Абай минь! гэж эхэр татан уйлав.

	Абай эмэг эхээ тэвэрсээр гэрт ороод бүрэнхий болтол тэнд байв. Эх нар нь Абайг айраг, хүйтэн мах, цай зэргээр зочлох боловч Абай дорвитой идэж ууж чадсангүй хоол орж өгөхгүй, өдөржин өлсөж явснаа мартсан бололтой.

	Зочилж суусан эх, эгч нар нь:

	— Нутгаа санав уу? Хэнийг их санав!

	— Молда болсон уу?

	— Номоо дуусав уу? гэх зэргээр дахин дахин асууна. 

	Абай бусад асуултуудад олигтой хариу өгсөнгүй, гагцхүү хэнийг их санав? гэхэд:

	— Оспан хаана байна? Тэр хаашаа явсан бэ? гэж өөрийн хамгийн бага дүү Оспаныг хэд дахин асуулаа.

	Улжаан анхандаа энэ асуудлыг тоомсорлохгүй өнгөрүүлснээ дахин асуухад нь:

	— Байгаа л биз дээ. Галзуу золиг өнөөдөр үймүүлээд бүр болохгүй болохоор нь эмэг эх бид хоёр хөөгөөд явуулсан гэж эмэг эхийг нь заав.

	Эмэг эх нь өөрт нь холбогдсон юм ярьж байгааг тааварлаад:

	— Юу гэнэ ээ? Юу яриад байгаа юм бэ? Би сонссонгүй шүү гэхэд Абай Оспаны тухай яриа болж байгааг хэлээд чанга дуугаар:

	— Эмэг эх ээ, ноднин ийм биш байсан шүү дээ... Таны чих яагаад юм дуулахгүй болсон бэ? гэв. Олны дунд сууж байгаа боловч, өөрийн эрхгүй ганцаа сондгойрон хоцорсон эмгэн эхээ хайрлаж, тэврээд өвдөг дээр нь толгойгоо тавьж хэвтэв.

	Эмэг эх нь түүний үгийг ойлгож сэтгэл нь баахан хөдөлж

	— Ээ дээ, хүү минь, ээжид чинь хөндий цээж, хатсан яснаас өөр ямар царай үлдэв гэж дээ гэж өөрийн уйтгартай байдлыг хэлэх гэхэд хүү нь түүнийг хайрлаж:

	— Ер нь эмчилбэл ямар вэ? Эдгэрэх үү? гэхэд эмэг эх нь ч, бусад хүмүүс ч хөхрөлдөв. Эмгэн сайн санаатай ач хүүгээ гомдоохгүйг хичээж инээмсэглэн:

	— Хэрэв Молда хүн үлээвэл зүгээр болж сонсдог болно гэв.

	— Үлээвэл зүгээр болох юм бол хүү чинь молда болоод ирсэн байна шүү. Үлээлгэ л дээ гэж Айгыз инээмсэглэв.

	— Хөөрхий минь дээ, хөгшин хүний сэтгэлд энэ ч гэсэн тус дэм шүү!.. гэж гэр дүүрэн томчуул тэр дундаас эгч нар нь үнэнхүү нэг юмыг Абайгаас горилон хүсэмжлэх мэт шуугилдана.

	Абай дотроо ихэд уурслаа. Эмнэж домнох, эм тан уулгах, ном судар уншуулах нь сүсэгтний хамгийн их сурсан дадал зуршил билээ. Түүний сэтгэлд нэн жигшүүртэй санагддаг бурхан шүтээн мэт бөө удгантай адил лам ноёнтон ч цөөнгүй. Абай түүнийг бодон өөрөө өөрийгөө егөөдөн шоолох мэт инээвхийлэн сууснаа гэнэт эмээгийнхээ толгойг тэврэн авч шивгэнэн дүнгэнээд нэг юмыг эцэс төгсгөлгүй уншаад явчихлаа. Хүмүүс гайхан харахын зэрэгцээ дугаа2 уншиж байна хэмээн боджээ. Лам нараас ялгах юм огт үгүй сөхөрч суугаад царайгаа төв бөгөөд ихэмсэг болгон барайлгаж хөгшин эмээгээ цоо ширтэх шахам ойртон сууж төсөрхөн ойлгохооргүй шүлэг цувруулав.

	 

	Эрдэнийн гал бадарсан мэлмийн гоо дүр чинь 

	Эрхэн цагаан үүрийн гэгээ шиг харагднам 

	Тал саран хөмсөг, цасан цагаан хүзүү чинь 

	Тавилан ерөөлөөр чамд л гэж заяажээ.

	 

	хэмээн уншаад «Табарак3» уншсан лам шиг дуугаа өндөр болгон сунжруулснаа,

	 

	Тийм нэгэн аз таарч

	Сайтар сонирхон ажваас

	Тамир тэнхэл алдаж, нүд аних чинь 

	Цаанаа юуны учир буй?

	 

	хэмээн уншаад нүдээ тас аньж уруулаа хөдөлгөн эмээгийнхээ чихэнд «Су-ф» гэлээ. 

	Энэ бол хавар Навой, Физүлийн яруу найргийг уншиж явахдаа өөрийн нь зохиосон шүлэг аж. 

	Хүмүүс бас л гайхсан хэвээр. Юу л бол доо гэж хар авахаас бурхны ном уншиж байна гэж итгэгсэд олон. Хүү тэдний хэр хэмжээг мэдээд хуурсхийн сууснаа одоо үнэн байдлаа таниулах гэж дуугаа гэнэт чангаллаа. Бас л нүдээ аньж царайгаа төвшитгөн бурхны судар ном сөхөн уншиж буй ламбугай шиг ганхасхийн,

	 

	Эрүү цагаан болжмор 

	Эрэг даган ниснэ 

	Эрдүү чанга алхахад 

	Элээх өдрүүд өнгөрнө

	Эмээ минь хөөрхий

	Энэ үгийг сонсохгүй ч итгэж л байг 

	Эм болсон шүлгээрээ 

	Эмнэж домнож өгнө өө! 

	 

	гээд бас л «Суф-ф» гэлээ.

	Хүмүүс дөнгөж учрыг олон нирхийтэл инээлдэв. Эмээ ээж нь ойлгосон бололтой өхөөрдөн инээмсэглэж хүүгийнхээ нуруунд нь хэдэнтээ аяархан нудраад зулай дээр нь үнэрлэв.

	Абай инээсэн ч үгүй залирхуу хараад эмээдээ наалдан сууж,

	— Чих тань онгойв уу? гэлээ.

	— Овоо болчихсон шиг боллоо, өнөр өтгөн айл гэр болж яваарай хүү минь, гэж эмээ нь ерөөв.

	Нэг инээлгэж нэг гайхаш төрүүлсэн хүүгийн зугаатай зан ааш томчуулд их таалагдав. Олны анхаарал өөр лүү нь хандсан болохоор хүүгийн сэтгэл зовж царай улайсхийв. Гэвч хүн хүнээс илүү ухаалаг сэргэлэн болохыг нь галтай цогтой нүд нь илтгэж байлаа.

	Улжаан шийдэмгий бөгөөд ухаалаг эх билээ. Хүүгээ нэг хэсэг бодлогошрон харж суув. Хүү нь энэ жил бие бялдраар төдийгүй, зан төрөхөөр ч өссөн харагдав.

	Олныг дагаж инээлгүй хүүгээ ажиж суусан Улжаан үл мэдэгхэн инээвхийлснээ:

	— Хүү минь чамайг хотоос лам болж ирнэ гэж бодож байсан маань харин нагац нартайгаа ижил болчхоод ирсэн юм биш биз? гэлээ.

	Энэ үгийн битүү учир утгыг тэр дор нь ойлгосон томчуул дахин өхөөрдөн инээмсэглэв.

	— Аргагүй Шаншар, Шитаны4 мах цусны тасархай юм даа.

	— Тонтой гуайн зээ гэдгээ биеэрээ харуулж байна шүү гэцгээж Абайн нагац нарын тухай яриа дэлгэж эхлэв.

	«Эдгэрсээр байгаад гэгээн лам нараас ч ичгүүртэй боллоо одоо үхэхээс дээ» гэж үхэхийн өмнө Тонтойн хэлж байсан үгийг зарим нь санацгаана.

	— Ээж ээ, бөө удган болж эд агуурс цуглуулсны оронд Тонтой гуайг дуурайсан минь дээр биш үү? гэж Абай дор нь хариу хэлэхэд

	— Тэгвэл сайн байна, хүү минь! Ухаан орж л байгаа юм байна гэж эх нь хэлэв.

	Яг энэ үед Майбасарын зарлага орж ирлээ. Энэ нь түрүүнд Хунаанбайн дэргэд зогсож байсан барвайсан хар сахалтай Хамысбай байв. Дөнгөж босго алхангуут:

	— Абай хонгор минь, аав нь дуудаж байна гэв.

	Гэрт байгаа хүмүүс ч, Абай ч дуугарсангүй. 

	Абай түрүүчийн хөгжилтэй байдал, хүүхэд зангаа гэнэт орхиж гэрээс гаран аавынхаа байгаа гэрт орлоо. Аавынх нь зочин хүлээж авдаг гэр ээжийнх нь гэр шиг биш цаанаа л нэг хүйтэн анир чимээгүй ажээ.

	Абай босго алхангуут гэрт байгаа томчуултай тод дуугаар мэндлэв. Томчуул ч хариу мэндлэв. Гэрт хүн төдий олонгүй боловч Хунаанбай, Майбасар, Жумабай нараас гадна энэ хавьд байгаа Тобыкт омгийн хамгийн ахмад нь болох Байсал, Бөжей, Каратай, Сүйндик нар байв. Мөн эд нартай хамт залуучуудаас Байсалын дүү Жиренше байв. Тэр насаар ахмад боловч Абайтай үерхдэг байлаа.

	Эцгийн нь хүлээгээд байсан хүмүүс эд байж дээ. Ийм хүмүүстэй, ялангуяа яг энэ дөрөв таван хүнтэй нийлж зөвлөвөл ямар нэгэн онцгой үйл явдал болохын шинж гэдгийг Абай бүр багаасаа мэддэг байв. Тэднийг аав нь хуучин заншлаар зориуд урьж ирүүлсэн бололтой дог оо. Урьд нь тэдний ийм яриа хөөрөөнд Абай оролцож ч, сонсож ч үзээгүй билээ. Өнөөдөр анх удаагаа зориуд оролцуулж байгаа аж. Тэр ямар нэг юмыг надад хэлэхээр дуудсан байлгүй гэж Абай бодлогошрон зогсовч тэгж санамаар юм тун ч олсонгүй.

	Абайг дөнгөж орж ирмэгц томчуул хотын сонин, хичээл сурлага, мэнд усыг нь асуув. Ялангуяа жавхаалаг царайтай хэлэмгий Караатай Абайг бусад томчуулаас илүү ажиглав. Тэр Абайг хянуур ажиглахын зэрэгцээ Хунаанбайн бусад хүүхдийг эргэцүүлэн бодсоноо:

	— Исках бол нэг л онцгой цовоо сэргэлэн ухаалаг хүүхэд дээ! гэв.

	— Тэр чинь нөгөө Күнкээ дээр байдаг уу? гэж Бөжейг асуухад:

	— Тийм ээ, тэр хаа ч амжиж байдаг хүү дээ гэв.

	— Зөв дөө. Цогтой хүү шүү! гэж Байсал ч дэмжив.

	Энэ бүхэн цөм тойруугаар Хунаанбайг өргөмжилсөн утга агуулж байлаа.

	Ширүүн харцтай, ихэмсэг зантай, дуугүй суусан Хунаанбай тэр өргөмжлөлийг таашаасангүй. Харин ч тийм биш гэх байртай Абай руу эргэж харснаа:

	— Үгүй дээ, ямар нэгэн юм горьдвол энэ муу бяцхан бор хүүгээс горьдоцгоо гэв.

	Хунаанбай хүүгээ энд зориуд дуудан ирүүлж чухам юуны учир өөрсөдтэй нь ингэж танилцуулах гэж байгааг бусдаас түрүүнд Караатай ухаарав. 

	Тэр ердийн нарийн нягт зангаараа Абайн тухай яриа дэлгэж эхлэв. Бөжей, Байсал хоёрт хандаж;

	— Та нар хозлох ёслолд юу гэж хэлснийг нь сонссон уу? гэж инээмсэглэв. 

	Бага балчир байхад нь үйлдэж байсан зохисгүй явдлаа Караатай энэ томчуулын дунд дэлгэх гэж байгаад Абайн дургүй хүрэв. Ичсэн боловч болиулах арга алга. Иймээс энд ярилцаж байгаа юм надад пад алга гэсэн шиг хэнэггүй дүр үзүүлэн дуугүй зогсож байв.

	Караатай инээмсэглэн:

	— Тэгээд тэхийний нь хөвчийг огтлох үед...

	— Өвдөхдөө «Бурхан минь, ингэж зовоосны оронд намайг охин болгож төрүүлэхгүй яав!» гэж хэлэхэд нь эх нь: «Ухаан суугаагүй балчир хүү минь дээ, охин болж төрвөл хүүхэд гаргана гэж үүнээс ч илүү зовохгүй юү дээ» гэсэнд «Ая, ая бас тийм зовлон байдаг юм уу?» гэснээ уйлахаа больж шүдээ зуугаад хэвтэж байсан шүү дээ гэв. 

	Томчуул инээлдэв.

	Хунаанбай огт сонсоогүй юм шиг сууж байв. Байсал тэр эл яриаг огт таашаахгүй байгаа нь тэдний харцнаас илхэн мэдэгдэж байлаа. Энэ нь Абайн сэтгэлийг баярлуулав. Том хүн шиг өөрснөө урьж ирүүлээд тэнэг хүүхэд шиг дор үзэж тоглоом тохуу хийж буйг нь тэвчихийн аргагүй санагдлаа.

	Энүүхэн зуур гаднаас отгон дүү Оспан нь орж ирэв. Томоогүй энэ дүүгээ үзэх сэн гэж бодох тул Абай ирснээс хойш хэд дахин сурагласан билээ.

	Тэр орж ирэнгүүтээ мэндлэхийг мартаагүй боловч гэрт байгаа эцэг Хунаанбай болон бусад томчуулын хэнийг нь эс хайхран шууд Абайг хүзүүдэн золгов.

	Тэр бусад ах нарынхаа хэнээс ч илүү Абайд хайртай байв. Тэдний хооронд тав зургаан насны ялгаа байв. Иймээс ч Абай ахын ёсоор Оспаныг ойртож ирэхэд гараа дэлгэн тэвэрч хацрыг нь үнсэв. Тэдний ийнхүү дураар аашилж буй нь нэг их таашаагдсангүй. Гэвч ах дүү хоёр дөнгөж сая уулзаж байгаа болохоор өршөөхөөс өөр аргагүй байв. Гэтэл тэр сайхан баяр хөөр удсангүй. Оспан дүрсгүй болохоо харуулж эхлэв. «Хаанаас ирэв?» гэж Абайг аяархан асуухад тэр ахынхаа урд өвдөглөн сууж хүзүүгээр нь дахин тэврээд чихэнд нь нэг юм шивгэнэв. 

	Энэ нь сонсоход эвгүй хараалын үг байв.

	Оспан энэ үгийг ах Такежанаас сурч иржээ. Санаж ирсэн дүүгийн ингэж уулзаж буй нь Абайд эвгүй санагдсан учир гэдрэг ухарч:

	— Чи юу гэнэ ээ? гэж асууж амжаагүй байтал Оспан босон харайж хүзүүгээр нь тэврээд

	— Болохгүй, аавд хэлж болохгүй! гэж Абайг үг дуугарахын аргагүй гэдрэг дарсаар байв.

	Энэ нь Абайд нэг талаар инээдэмтэй юм шиг боловч нөгөө талаар эвгүй санагдаж биеэ янзалж авах гэж оролдовч чадсангүй. Лаглагар биетэй Оспан түүнийг далаар нь унагааж ямар нэг хүйтэн хатуу юмыг амнаасаа гаргаж ирээд Абайн нүцгэн өвөрт нь хийж орхив. Абай цочин хэд хэд дэвхрэв. Томчуулын дунд ихэмсэг байдалтай сууж байсан Абайн нэр хүндийг томоогүй дүү нь ийнхүү гутаав.

	Аавынхаа байгааг мартаж орхисон Оспан Абайн цочин дэвхрэхэд элгээ хөштөл инээн хашхирч:

	— Өвөрт чинь мэлхий хийчихлээ гэж Абайг улам сандаргав.

	Хунаанбай хүүхдүүдийн юу хийж байгааг эхлээд нэг их анзаарсангүй. Гэтэл томоогүй Оспан ердийнхөө заншлаар улам даварсан тул уур нь хүрч огцом эргэж харав. Лаглагар биетэй төрхгүй хүү нь Абайг гэдрэг унагачхаад босохын аргагүй дээр нь мордоод авсныг сая харав.

	Ингэж дүрсгүйтсэнд Хунаанбайн уур хилэн бадарч зүүн гараараа Оспаныг татаж ойртуулаад хэд хэд алгадав. Оспан хацраа улайлган том нүдээ гялалзуулан цааш зүтгэсээр хөдөлгөөнгүй зогсчхов. Аавдаа хэд алгадуулснаа тоох шинжгүй юу ч болоогүй мэт зогссоор байлаа.

	Үүнийг харж суусан Сүйндек эргэж Байсалд шивгэнэн:

	— Энэ жаал чинь ёстой чоно байна гэв.

	— Жинхэнэ мангас гээч, энэ үү, энэнээс юм юм гарна аа гэж Байсал хариу шивгэнэв.

	Хунаанбай зарлагад тушаан:

	— Аваад гар, энэ хараал хүрмэрийг! гээд Оспаныг хаалга руу түлхчхэв. Хэрэв зарлага барьж амжаагүй байсан бол хүү бүдэрч унах байлаа. Оспан эцгийнхээ гараас мултарсандаа баярласан мэт гэрт байгаа хүмүүст сонсогдохоор порхийтэл унгаад гарч одов. Майбасаар, Караатай руу эргэж харснаа инээвхийлэн толгойгоо сэгсрэв. Гэрт нэг хэсэг нам гүм болов. Ингэж хэсэг суусны дараа дахин шивгэнэн дүнгэнэж эхлэхэд Хунаанбай сая хэлэх гэсэн үгээ эхлэв.

	Зочны гэрийн гол дундах намхан дугуй ширээн дээр тавьсан шавар суурьтай дэнлүү бүдэг улаан туяагаар гэрэлтүүлж байв. Гэрийн хаяагаар үлээсэн салхинд үл мэдэг дөлтөн анивалзаж байв. Жишүү хараад сууж байсан эцгийн нь сүрлэг том бие бүдэг гэрэлтэйд Абайд хагаслан харагдана.

	Хунаанбайн хүйтэн сэтгэл, догшин ширүүн зан ааш өнөөдөр намба төрхөөс нь улам тод харагдана. Түүний өндөр дуугаар хэлсэн үг ямар нэг юманд уурлан хилэгнэсэн шинжтэй. Хэлсэн үг нь дан цэцэн зүйр үгээр дүүрэн. Эцгийн хэлсэн үгийн үзүүрт юу нуугдаж байгааг Абай хараахан ойлгосонгүй, зөвхөн зарим нэг зүйр үгийн утгыг эргэцүүлэн олж суув. Бусад бүх томчуулын заншлаар Хунаанбай холоос авч тойруу далд утгатай ярьсан учир Абай хэлсэн бүхнийг нь бүрэн тусгаж нэгийг нь нөгөөтэй нь холбон ойлгож амжихгүй байв.

	Дураараа болдог сон бол ч даруй ээжийнхээ гэрт очмоор л байлаа. Гэтэл эцэг нь нэгэнт зориуд дуудаж ирүүлсэн болохоор гарч болохгүй.

	Абай эцгийнхээ хэлснийг сонссоор л суув. Зарим нэг шинэ үгс, ойлгогдохгүй үгсийг тогтоож авахыг мэрийнэ. Ямар нэг хүнийг занаж, зүхэн дайрч давшилж буй эцгийн нь үг, бүрэн зэвсэглэсэн дайчин баг цэрэг дайран орж хурдлан давхиж байгаа мэт Абайд санагдана. Зарим ойлгомж муутай үгнээс залхуу нь хүрч нүд салгалгүй эцгээ ширтсэн хэр нь өөр юмыг эргэцүүлэн бодож суулаа. Абай бол өөрийн нь сонирхсон үлгэр домог ярьж буй үлгэрчин, дуучныг нүд салгалгүй ширтээд шимтэн чагнаж багаас заншсан хүү билээ.

	Хүний зүс царай, ертөнцийн нэг сонин зүйл мэт Абайд санагддаг ажээ. Ялангуяа үрчлээс суусан хөгшчүүлийн царайг илүү сонирхдог байв. Зарим хүний үрчлээ суусан магнай, унжсан уруул, гал нь буурсан нүд, долгиотсон урт сахлыг харах бүрийдээ ертөнцийн амьтай амьгүй сонин хачин зүйлийг үзсэн мэт болмуй. Нахиа найлзуураар хомсхон мод ч юм шиг, зөөлөн хивс мэт газрын хөрсийг далдалж буй өвс ногоо ч юм шиг санагддаг байлаа. Хүний нүүр царайнд зэрлэг араатан юм уу, эсвэл номхон ааштай гэрийн амьтантай төстэй зүйл байгаа юм шиг сэтгэдэг байсан. Бүх ертөнц хүний нүүр царайн хөдөлгөөн зураглал дээр тусгалаа олон амилж байх шиг санагддаг байлаа. Эцгийн нь шовгор толгой ангирын өндөгтэй адил харагдана. Тэртээ тэргүй гонзгой нүүр нь ямаан сахалтай нь нийлэхдээ улам ч гонзгой болж харагдахын зэрэгцээ хөмсөг гэдэг ой ургасан хоёр толгод бүхий уудам хөндийг санагдуулдаг. Хунаанбайн ганц эрүүл нүд тэр хөндийг соргог манаж байв. Тэр амрахыг ч мэдэхгүй үүнээс ямар ч юм нуугдаж үл чадна. Ганц нүд нь онигор биш бүлтгэр учир орчныхоо бүх зүйлийг залгих мэт хурц ширтэн харна. Тэр нүдээ ч ирмэхгүй.

	Хунаанбай ботгоны арьсаар хийсэн дээлээ нөмрөн сууна. Тэр өмнөөс харан суугаа Сүйндег нүд салгалгүй ширтэн ярьсаар л байв.

	Сүйндегийн сахал жигд бууралтжээ. Тэр хааяа нэг Хунаанбай өөд хяламхийвч эгцлэн харж чадахгүй байлаа. Абайд Сүйндегийн намба төрх их энгийн санагдана. Түүнд нууц бодол санаа гэх юм үгүй ажээ 

	Анх харахад Бөжей ч гэсэн онц ялгарах юмгүй хүн шиг байв. Тэр цайвар арай хар сахал, том хамартай тул энд байгаа хүмүүсийн хамгийн гоолиг нь ч бол магадгүй. Нүүр нь ч үрчлээ багатай. Хунаанбайг ийнхүү нуршуу ярьж байхад Бөжей огт хөдлөлгүй доош харан суусаар байв. Тиймээс түүний унтаж байгаа нь ч, бодлогоширч байгаа нь ч үл мэдэгдэнэ. Бүлцийн унжсан зовхи нь онигор нүдээ хүнд үзүүлэхгүй гэсэн шиг бүүр далдалжээ.

	Тэргүүн суудалд сууж буй Байсал л ганцаараа Хунаанбайг нүд салгалгүй ширтэж байв. Байсал том биетэй улаан хацартай. Гадаад төрхөөрөө сүртэй хүн. Хүйтэвтэр харцтай, том цэнхэр нүд нь тогтуун бөгөөд ямар нэг юмыг нууж чадах байдалтай харагдана.

	Бусад нь уруу царайтай дуугүй сууна. Эд нарын дотроос хамгийн шуурхай, хамгийн сэргэлэн нь Караатай, Майбасар хоёр бөгөөд Хунаанбайн юу хэлэх гэснийг ойлгосон байдал тэдний нүдэнд ил харагдана. Томчуулын дээд талд аавынхаа дэргэд Абай, нөгөө талд залуу эр Жиренше нар суужээ.

	Жиренше бол Көтибах овогтон дотор Байсалын хамгийн ойрын хамаатан Шоханы хүү. Иймээс ч Байсал нэг ч орхихгүй үргэлж дагуулж явдаг аж. Жиренше бол юмыг түргэн тусгаж авдаг сэргэлэн эр бөгөөд хэлэмгий наргиантай залуу билээ. Тэр хууч домгийг их л сонин инээдтэй ярьж чадахын зэрэгцээ Абайг их өхөөрдөж эрхлүүлдэг байв.

	Энд байгаа томчуулаас Абай зөвхөн энэ хүнтэй хоёулхнаа илэн далангүй дотнын үгийг ярихыг хүснэ.

	Гэтэл өнөөдөр тэр үнэхээр тэгж өөрчлөгдсөн юм уу, эсвэл энэ томчуулд зориуд ийм янз гаргаж байгаа юм уу, ямар ч гэсэн Хунаанбайн үгийг нүд ирмэхгүй сонсон сууна. Иймээс Абайг огт тоосонгүй.

	Жиренше нэг удаа хөмсгөө зангидан хөдөлсхийв. Эцэг нь яриагаа дуусгаж байгааг Абай дөнгөж сая ажиглав.

	— Өөдгүй Ходарын шившигт явдал нь өөр омогтон дотор миний нүүрийг улайлгасан бол манай аймаг дотор энд цугларсан та бүхэнд гутамшигтай хэрэг. Та бүхэнд ичгүүртэй явдал... гээд нэг хэсэг дуугүй болсноо үргэлж Сүйндег ширтэж байсан ганц нүдээ Байсал руу хандуулж, дараа нь баруун талдаа сууж байгаа Бөжей рүү харав.

	Гэвч Байсал, Бөжей алин нь ч хөдөлсөнгүй. Бусад нь Хунаанбайн хэлсэн үгийн жинг нуруундаа үүрч байгаа мэт хөдөлсхийн суув.

	— Нэр төрөө гутааснаас үхсэн нь дээр. Ижилгүй нүгэл гаргагчдад ижилгүй шийтгэл хэрэгтэй! гэж Хунаанбай эцсийн шийдвэрийг хэлэв. Эргэж буцахгүйгээр чулуу шиг хатуу шийдсэн нь түүний дууны өнгөнөөс илт мэдэгдэж байв. Цугларагсад үүнийг мэдчихсэн бололтой хэрвээ Хунаанбай тэгж шийдсэн бол түүнээс эргэж буулт хийнэ гэж хүлээхийн хэрэггүй гэдгийг цөм андахгүй. Сонгож авах хоёрхон зам байна. Эсвэл илт эсэргүүцэн хэрүүл маргаан үүсгэх, эсвэл зөвшөөрөхгүй байгаа ч гэсэн Бөжей, Байсал хоёр шиг ил эсэргүүцэхгүй мөртөө бүх хэргийг өөрөөр эхлүүлэн, өөрөөр нь дуусгуулахаар тулгамдан асуудлын өмнө Хунаанбайг ганцаарыг нь үлдээх ийм л хоёр зам үлджээ.

	Хэрэв өөрсдийн нь сонирхолд харшлахгүй бол голдуу сүүлчийн аргыг хэрэглэдэг байлаа. Хоёул бөөрөнхийлөн үгээр панз үсэргэн аргацаадаг байв. Гэтэл Хунаанбайн саяын шийдвэрийг сонсоод дуугарахад ч хэцүү, дуутай суухад ч хэцүү болжээ. Иймээс хүн бүхэн урхинд орсноо ойлгов. Гэрт нэг хэсэг нам гүм боллоо.

	Абай Ходарыг мэдэхгүй байв. Иймээс энэ нэр эхлээд Абайд «Хозы Корпеш Баян-Сулу» дуурийн Ходарын дүрийг санагдуулав. Аав нь «Өөдгүй» гэснийг бодсон ч өнгөрсөн жил Байкөкше акыны (яруу найрагч дуучин) Абайн эх нарт дуулж өгсөн дууны Ходарын дүртэй яг дүйж байх шиг санагдлаа. «Ходар гэж зориуд тэр нэрээр түүнтэй төстэй ямар нэгэн хүнийг хэлж байгаа юм бол уу» гэж бодов. Тэдний нам гүм байдлыг эхлээд уяхан дуугаараа Караатай эвдэж:

	— Үнэндээ аймшигтай явдал. Үр хүүхдэд тийм явдал битгий тохиолдоосой гэж бодно. Хэрвээ Ходар үнэхээр энэ хэргийг үйлдсэн бол түүний байх орчин нь итгэлийг эвдэгчид болно гэж «Ходарын тухай ярьсан яриа өгсөн зэмлэл гарцаагүй болсон явдал юм болов уу даа» гэж дотроо эргэлзсэнээ маш болгоомжтой тойруу замаар гаргаж ярив.

	Энд цуглагсдаас Ходарын холын хамаатан ганц Сүйндег байна. Түрүүнээс хойш Хунаанбай үг хэлж байх зуур гол анхаарлаа түүнд хандуулсны чухам учир энэ билээ. Үүнийг ч бусад нь мэдэж байв. Ходарын буруутан болохыг юуны түрүүнд түүний хамаатнаар нь хэлүүлж тэд нараар жигшүүлэх явдал Хунаанбайн гол зорилго билээ.

	Гэтэл Сүйндег юу юугүй түүнийг буруушаасан үгээ хэлчих юм бол маргааш бүх хариуцлага түүнд оногдоно. Нөгөө талаар Хунаанбайн батлан нотолсноор бүх хэргийн эзэн Ходар мөн болохыг батлах ямар ч нотолгоо түүнд алга. Караатайн хурдан шаламгай байдлыг тэр эвтэйхэн ашиглаж «Хэрвээ үнэхээр буруутан бол» гэж түүний хэлсэн үгийг шүүрэн авч

	— Хэрвээ түүний буруутан болох нь нотлогдсон бол даруй толгойг нь цавчих хэрэгтэй. Тэгэхдээ үүний гарцаагүй үнэн болохыг хэн батлах вэ? гэж хэлэхэд Хунаанбай суудлаасаа өндийн урагш хөдөлсхийн суув.

	— Эй, Сүйндег гэж ууртайгаар түүний үгийг тасалж, — Албасты (хэрцгий онгод) ч доройтогчдыг басамжилна гэдэг. Зориггүй тэнэглэсэн удирдагч өөрөө өөртөө гай тарина. Ходарыг буруугүй ариун тунгалаг гэж үзвэл чин үнэн сэтгэлээсээ тангараглаж түүнийг цагаатгая. Түүний ялыг хойд насанд өөрсдөө хүлээхээр бол. Харин би өөрөө хоёр дахин амь тавихыг хүсэхгүй. 

	Гэнэт сандрангуй байгаа Сүйндег рүү хандаж

	— Түүний төлөө сэтгэл чинь зовж байвал амиа ч хайрлахгүй биз дээ? Тэгвэл Ходарын төлөө чи ам тангаргаа өг гэж шууд тулгав. 

	Энэ үгээр түрүүнээс хойш тэсэж байсан Сүйндегийн тэвчээр эцэс болов.

	— Амьд явахаас уйдсан хүн энд алга аа! Би үнэн мөнийг шалгаж магадлах хэрэгтэй гэсэн болохоос, амиа өгөхөөр энд ирлээ гэж хэлээгүй! гэж царайгаа барайлгав. 

	Үүгээр түүний бүх эсэргүүцэл нь дуусав. Сүйндег зоригтой эхэлсэн боловч амархан бууж өглөө гэдгийг цөм ойлгов. 

	Хунаанбай үүнийг овжин ашиглаж цаашид давах гэж шийдэв.

	— Тэгвэл Ходарын бузар булай явдлыг олонд тарааж олны жигшүүр төрүүлж байгаа нь нийт ард түмнийг буруушаах, түүгээр ч барахгүй өчигдрийн цуглаан дээр энэ бузар булай явдлаар биднийг улайлгасан харийн хүмүүсийг бурууш аа. Тэд үүнийг мэдчихсэн юм чинь. Яваад «Худлаа» байсан юм гэдэгт тэднийг үнэмшүүлээд ир. Олны амыг таглаж үз. Тэр бүтэхгүй байх аа, Тэгвэл эр зориг гаргаж эцэст нь хүртэл өмгөөлж үз! Эсвэл олны санааг зөвшөөрч түүнийг шийтгэ. Эрхэм ээ, зөвхөн гуйвж дайвах, эргэлзэх явдлаа над битгий үзүүл гэв.

	Сүйндег юу ч хэлж чадалгүй дуугүй болов. Түр нам гүм болсны дараа түрүүнээс хойш зэвүүцэж байгаагаа Хунаанбайд мэдэгдэхгүйг хичээн биеэ барьж суусан Байсал:

	— Хэрвээ бид Ходарыг буруутан гэж үзвэл яаж шийтгэх вэ? гэхэд нь Хунаанбай:

	— Лалын шашинтны заншлаар шийтгэнэ. Шашинд юу гэж заасан байна. Тэр ёсоор л гүйцэтгэнэ. Ийм зэрлэг ялт хэрэг хасгуудад урьд өмнө гарч байгаагүй. Иймээс тогтоосон шийтгэл ч байхгүй гэв.

	Хунаанбай түрүүн өөрийн ердийнхөө хэрцгий зангаар занаж зүхэж байсан бол одоо энэ үйл явдалд өөрөө ч элэг нь эмтэрч их санаа зовж байгаа хүн болж харагдан олны сэтгэлийг догдлуулах гэж бодов.

	Үүгээр бүх зам хаагдаж битүү хана мөргөсөн мэт цөм дуугүй болцгоож ахиад нам гүм эхлэв.

	Бөжей дотроо: «Шашин ч үнэн мөнийг олох байх. Юу юугүй хүмүүсийг загнаж гарахгүй байх шүү» гэж бодов. Харин үүнийг хэлж зориглосонгүй. Хэрэв хэлчихсэн бол Хунаанбай зогсоо зайгүй дайрч эхлэх байсан байх. 

	Бөжей дуугарсангүй. 

	Тэвчээргүй Караатай бас л тэссэнгүй,

	— Ер нь Ходарын хийсэн хэргийн талаар шашин ямар ял оноох бол.

	Түүнээс хойш доохон нь сууж байгаа Жумабайг Хунаанбай сая үзсэн мэт тийшээ эргэж харав.

	Саяхан Жумабайг хот явуулж ямар ял оноох тухай Ахмет Реза, хазрейтээс (ширээт лам) асуулгажээ.

	— Цаазаар аваачих гэсэн байна.

	— Цаазаар аваачих аа! гэж Караатай их л сандрангуй асуув.

	Бөжей Хунаанбайг ширтэн харав. Түүний гуйвалтгүй шийдвэрлэсэн янзыг нь үзэв.

	— Эцсийн шийдвэр энэ гэж үү дээ? Хэчнээн хүнлэг чанараа алдсан ч гэсэн тэр элэг эмтлэх садан төрөл маань шүү дээ гэж Бөжейг дуугарахад Хунаанбай:

	— Түүнийг садан төрөл гэж элэг нь эмтрэгчид гарвал гарч л байг. Шашинтай маргах биш дээ? Хэрэв асуудал Ходарын тухай биш миний өөрийн бүх амьдралын чухал асуудал байлаа ч гэсэн эргэж буцаж хэлбэлзэхгүй хатуу шийдсэн гэдгээ хэлье гэв.

	Талын адууг аргамжиж тогтоохгүй гэдгийг цөм ойлгов.

	Бат итгэсэн бол санаснаараа хий гэж хэлэх гэсэн санаагаа дотроо нууж, үл сонсогдохоор дүнгэнэв.

	Байсал, нэг ч үг дуугарсангүй хэвээр үлдэв.

	Сүйндег ч Бөжейн замаар замнаж:

	— Олон түмэн ч өөрийнх тэр дотроос гарсан гэмт этгээд ч өөрийнх урвагчид ч, мөрдөн хөөгчид ч чамд л ирж чиний шийдвэрийг хүлээнэ. Ганц хүсэх юм ямар ч ял шийтгэл оноосон ч шалгаж байж оноох, бусдыг та өөрөө мэд гэв.

	Сүйндегийн үгийг бусад нь дэмжив. Харин энэ нь зөвшөөрсөн төдий үг байв. Бүхэл оройн ярианы гол санаа нь Хунаанбайг далд эсэргүүцсэн эсэргүүцэл байсан ба хэн нь ч ил гарч ирж зориглосонгүй.

	Бөжей андуураагүй бол Ходарын тухай асуудал Хунаанбайн шинэ арга мэх. Тэгэхдээ энэ нь ердийн арга мэх биш, хаашаа чиглэж юунд хүргэх гэж байгааг бүү мэд. Ямар боловч эцсийн хариуцлагыг Хунаанбай өөрөө хүлээх байх. Түүнийг хэн ч дагаж дэмжээгүй. Иймээс энэ асуудлаар тэдний эсэргүүцэлд тулгарах нь зайлшгүй болохыг Хунаанбай ч өөрөө ойлгов.

	Сүйндег, Бөжейн талынхны энэ далд аргыг Хунаанбай тооцоололгүй хаанаас өнгөрөх бил ээ, тэгээд ч урьдчилан шийдсэн шийдвэрийнхээ зарим нэгийг хэлэлгүй орхив.

	Тобыхт омогтны хэдэн мянган өрхийн хувь заяа аалзны шүлс шиг орооцолдсон тэдний ураг төрлийн холбооны төвөгтэй асуудал болон эцэс төгсгөлгүй олон будилааны бүх зангилаа, бүх холбоо, бүх явц нь энд цугларсан энэ зургаан хүний гарт байгаа билээ. Амьдралын хүрдний барагдашгүй олон тооцоо, хүн төрөлхтний жишир зальхай бүх арга энэ зургаан хүний нууц хармаанд хуран цугларчээ.

	Хунаанбай хошуу омгийн тэргүүн захирагч болсноор бусдаас сод ялгаран гарав. Түүний гарт засаг төр байна. Гадаад ертөнц болон дэд захирагчтай холбоотой. Тэдний дунд нэр хүндтэй, түүнээс гадна өгөлцөж авалцах танил ихтэй баян хүн.

	Хэлэмгий, ажил хэрэгт шаргуу, энэ бүхэн нь хүрээлж байгаа олноо давамгайлан тэд нараар өөрийгөө хүрээлүүлэх бололцоог олгожээ.

	Гэвч Хунаанбайн бүх хүч чадал нь энэ Тобыхт дотор бол, түүний эмзэг газар нь ч тэнд байна. «Далавчаар нисэж сүүлээр газардана» гэдэг ардын зүйр үг байдаг. Тэгвэл омгийн захирагч энэ Байсал Бөжей бол Хунаанбайн далавч сүүл билээ.

	Сүүлийн нэг жилд тэдний илэн далангүй байдал нь арилж Хунаанбайгаас далдуур сэрэмжилсэн байдалтай болжээ. Үүнийг Хунаанбай сайн мэднэ. Гэвч тэд нарын хэн нь ч гэсэн одоохондоо ил эсэргүүцэж чадахгүй буулт хийсээр байв. Хунаанбайд хамгийн чухал энэ билээ. Түүний гарт засаг төр байгаа, тэр хэчнээн хүчтэй ч гэсэн эргэж харвал зохих өөр шүүх бий. Энэ бол отог овгийнхон нь билээ. Хилсээр хатуу харгис шийтгэл хүлээлгэсэн хариуцлагыг овгийнхоо өмнө бүх хошуу захирагчид Хунаанбайн нэгэн адил хүлээх ёстой. Нүүр нь улайвал Хунаанбайтай хамт улайна. Ял шийтгэл шударга байсан юм гэж тэд аргагүйн эрхэнд хэлэх болно. Одоо тэд дотроо юу нууж байна? Тэрүүнийг мэдэх шаардлагагүй, иймээс ч Хунаанбай гадна хэлбэрээр тэдний дотроо юу бодож байгааг анхаарахгүй ямар ч сэжиг төрөөгүй мэт царай гаргаж байв. Тобыкт овог олон отгоос бүрэлддэг боловч тэр дотроо гол отгийг толгойлогч энэ тав зургаан хүний гарт хамаг юмны шижим түлхүүр нь байдаг ажээ. Бусад нь эд нарын саналыг сонсож, зөвлөгөөг авдаг.

	Хунаанбайн баруун талд сууж байгаа Бөжейг авч үзвэл нөгөө бүхий отог болох Жигитекийн захирагч нь билээ. Байсал мөн томоохон отог болох Көтибахын захирагч Кенгирбай гарсан. Сүүлд энэ отгоос агсам зантай, бусдын малыг барьцаанд хөөж авахыг голчилдог залуучууд ихээр гарсан. Жигитекийнхэн үг хэл хурц хурдан омголон, бусдад захирагдах дургүй тийм улс билээ. Байсан мөн томоохон отог болох Көтибахын захирагч. Эд нар тоо толгой олон, чадал тэнхээ их учир «өтгөн дэлтэй хээр» гэж хоч авсан нь бас ч учиртай юм санжээ. Эд нар мал өсгөж жилээс жилд бэлчээр нутгаа өргөтгөж байхыг хүсдэг. Тоогоор олон болохоор барагтай хэрэг төвөг гаргахаас айх эмээх гэм ер үгүй.

	Сүйндег бол бусадтай зэрэгцүүлбэл хамгийн цөөн хүнтэй Бөхенчи отгийн ахлагч билээ. Тэд бэл хөрөнгөөр ч тааруухан Борсах хэмээх харь отог Бөханчи-тэй эхийн талаар ураг барилдал бас нийлнэ. Ходар бол энэ Борсахаас гаралтай хүн билээ.

	Хунаанбай өөрөө Иргызбайн отгоос гарсан.

	Хүний тоогоор Иргызбайнхан дээрх Жигитек, Көтибахын аль алинаас цөөн боловч хэмжээгүй их баян тул удаан хугацаагаар энэ Тобыхтыг захиран ноёрхсоор иржээ.

	Садан төрлийн хувьд Хунаанбайд Бөжей, Сүйндег хоёроос Байсал ойрын төрөл. Бусадтай тэмцэх хүч хуримтлан цэрэг эрийг цуглуулахад гол түшиг нь Байсалын гаргасан Көтибах отгийнхон болдог байв. Ийм учраас Хунаанбай энэ отгийг нөлөөнөөсөө гаргахгүй байхыг голчлон хичээнэ. Караатай бол садан төрлийн хувьд эдний аль алинаас хол, аль алинд ижил харьцаатай хөрш зэргэлдээ Кекше отгийн захирагч билээ. Тоогоор энэ отгийнхон цөөхөн ч гэсэн авьяаслаг, ажил үйлсэд гавшгай Караатай аль алинтай нь садан төрлийн холбоотойгоо чадамгай ашиглан болж байгаа үйл явдлын нэгнээс ч хоцрохгүй чухал шийдвэрийг гаргалцаж байдаг хүн. Энд оролцож байгаа отгийн төлөөлөгч нар юу гэж хэлнэ, ямар шийдвэр гаргана, тэр нь ямар ч эсэргүүцэлд тулгарч, ямар ч эргэлзээ төрүүлэхгүй. Тэр орон отог доторх бусад нөлөө бүхий ахас захас, залуу эрчүүд цөм үг дуугүй дагана.

	Хунаанбайтай зэрэгцэн сууж байгаа түүний дүү Майбасар хошуу захирагч болсноос хойш өөрийн найз нөхдөөс, Хунаанбайн саднаас холдож эхэлсэн юм. Одоо Хунаанбайн өмнө бага залуугийн заншлаар дуугүй томоотой мэт байгаа боловч хамгийн болдоггүй хэрцгий хүн билээ. Майбасарын толгойлж буй иргызбай отгийнхон Хунаанбайг дэвшихэд хамгийн их тусалсан бөгөөд түүний ийнхүү эрх дархтай болсон нь мөн тэдний ашиг сонирхолд яв цав нийцжээ.

	Хунаанбай Бөжей хоёрын хооронд хэрүүл гарч холдох шалтгаан ч энэ Майбасар болсон. Майбасарын дур зоргоор аашилсан явдалд тэсэж ядсан отгийн ардууд түүнийг отог захирагчийн албан тушаалаас огцруулах шаардлагыг хоёрхон сарын өмнө Бөжейгөөр дамжуулан Хунаанбайд өгсөн билээ.

	Хунаанбай Майбасарын хэрцгий занг мэдсэн боловч түүнийг өөрчлөөгүй харин өөрийнхөө эвдэршгүй, хүч мохошгүй ширүүн зангаа илтгэн харуулах мэт тийм хэрцгий хүнийг хажуудаа байлгах нь ашигтай гэж үзэв. Майбасарын ниргэлтэд тэсэх аргагүй болохын цагт бүгдээрээ Хунаанбайгаас өршөөл ивээлийг эрэх болно. Ийм байдлаар Хунаанбайн эрх мэдлийг тоохгүй байж болохгүй юм шүү гэдгийг Майбасар олон түмэнд сануулах болно доо.

	Эдгээр ахлагч нарын санааг туршин мэдсэний дараагаар Ходарын тухай асуудлыг Хунаанбай дахиж хөндөлгүй дуугүй болов.

	Хэсэг дуугай болсны дараа ярианы чиглэлийг өөрчилж энэ хавар малын хүч тарга ямар байгаа, газрын гарц ямар байгаа хийгээд нүүдэл суудал хийх цаг хугацааг ярьж эхлэв. Энэ жил ч гэсэн Чингисийн бэл давж Баханас, Байхошкар хүртэл нүүдэл хийх гэж яриа хөөр болцгоов. Энэ хоёр голыг дагаж Херейд омогтон зусдаг. Энэ нь тэдний нутаг боловч айл хөрш бууж улмаар Херейд нарыг шахан, дотогшлохоор тохиролцов. Ингэж жилийн жилд хүч чадал мал хөрөнгө багатай зэргэлдээ омогтноо шахсаар байгаад энэ нутгийг булаан эзэмших нь Тобыхт омогтны ахлагч нарын алсын нууц бодлого билээ.

	Ингэж яриа эхэлсэн нь түрүүнд уруу царайтай сууж байсан олонхын сэтгэлийг сэргээж цөм дуртайяа ярьж хөөрч эхлэв. Энэ байдлыг ашиглаж Жиренше Абайд нүд ирмэж хаалга руу заан толгой дохив. Эдүгээ хүртэл Абай Ходар гэгч хэн ба түүний үйлдсэн хэргийг мэдэхгүй байсан бөгөөд ганцхан «цаазаар аваачих» гэсэн үг түүнд аймшигтай сонсогдов. Аав маань тийм шийдвэрээс огтхон ч няцдаггүй хүн шүү гэж бодохоос Абайн зүрх шимшрэн Хунаанбай руу харав. Гэтэл «цаазаар аваачих» гэдэг эдүгээ хүртэл талын нүүдэлчин улсад тохиолдож сонсогдож байгаагүй шийтгэл байв. Энэ бол түүний ойлгож мэдсэнээр бүр эртний Гарун-Аль Ришидийн үеийг Багдад, Мисир Газна мэтийн харийн нутагт тохиолдож болох цааз мэт санагдав. Иймээс өнөөдөр зөвхөн сүрдүүлэхийн тулд «Цаазаар аваачих гэж хэлсэн байх манайд энэ байхгүй ер нь байж болох ч үгүй байх» гэж Абай бодов.

	Хунаанбай яагаад Жумабайг хот руу явуулсан учрыг сая ойлгож Абай их гайхав. Хотоос гараад замдаа хэд хэд хоног хамт явахад Жумабай ядахдаа ганц ч үг цухуйлгаагүй шүү!

	«Цаазаар аваачих» гэдэг харгис шийдвэрийг нуун өвөртөлж яваа мөртөө замд Абайтай уралдаж, тоглож шоолон явснаа одоо болохоор юу ч мэдэхгүй, түүнд ямар ч хамаагүй мэт дуугүй сууж байдаг байна шүү. Абай түүнийг ажиглаад томчуулын бодол санаа нэг л ойлгогдохгүй хачин юм гэж бодов. «Том болж эд на―ын юу бодож санаж байгааг мэддэг ч болоосой» гэж томчуудын эгнээнд түргэн хүрэхийг мөрөөднө.

	Хотод байхад Жумабайн хөдлөх барих нь заримдаа сэжиг төрүүлж байсныг Абай саналаа. Тарган хөх бор хязааланг хашаанаас гаргахад: «Танай эцгийн бэлэг, үүнийг Хазретад хүргэх хэрэгтэй» гэж тэр хэлсэн билээ.

	Жумабай Абайн багш ширээт лам Ахмет-Ризагийнхыг асууснаа газарчнаар Абайг дагуулж явав.

	Хашаанд орж тэднийг морь уяж байхыг ширээт лам хараад дотроо надад ирсэн бэлэг гэж мэдсэн боловч дуугарсангүй.

	Жумабай гэрт орж Хунаанбайн илгээсэн мэнд хүргэсний дараа:

	— Хунаанбай таны шавь болох энэ хүүгээ танаас адис хүртээхээр явуулсан юм гэв.

	Ширээт лам удаж түгдэрсэн ч үгүй алгаа дээш нь харуулан баяр ёслолын байдлаар дуугаа чангалан «Бүхнийг өршөөгч энэрэнгүй Аллах, өгөөмөр буян хишиг ивээл өршөөлөөрөө үүнийг тэтгэж хайрла» гээд Абайг адислав.

	Жумабай ширээт ламтай цаашид ярилцахад тохирох холбоосыг олж чадсангүй. Бас хөвөлдсөн номын үгийн утгыг ойлгоогүй учир дараагийн асуудалд шууд оров.

	Тэр нь ширээт ламаас асуугаад саналыг нь мэдээд ир гэсэн Хунаанбайн онцгой даалгавар бий юм сан гэж хэлээд Жумабай ширээт лам руу учиртайхан харснаа харцаа Абай руу хандуулав.

	Учрыг ойлгосон ширээт лам хүүхэд рүү хандаж:

	— Ибрагим5, хүү минь яв, сүмдээ буцаж оч, нутаг явах үедээ замд гарахаас өмнө ирж багшаасаа адис авна биз гэв.

	Хүүхэд гарлаа. Хамгийн харгис шийтгэл юу болохыг мэдэх гэсэн Хунаанбайн хүсэлтийг ширээт ламд Жумабай дамжуулжээ гэдгийг одоо Абай сайн ойлголоо.

	Түүнийг хэрэгтэй гэж үзэж түүнд хандсан нэг ч бүлээн дулаан үг, элэгсэг харцгүй болохоор нь Абай удсан ч үгүй Жиреншегийн хойноос гарч одов. Жиренше морьдоо бэлчээрт тавих гэж сүүлчийнхээ морио чөдөрлөж байв.

	Хаалга онгойлгоход зэрэг туссан галын гэгээгээр Абайг харсан Жиренше аяархан дуугаар түүнийг дуудаж:

	Абай, би энд байна. Нааш ир

	Абай түүнд хүрч амжаагүй байж:

	— Хүүеэ Жиренше, саяын ярьсан Ходар гэгч хэн бэ? Тэр ямар хэрэг тарьсан хүн бэ? хэлж өгөөч гэв.

	— Ходар бол Борсах отгийн ганц ядуу хүн.

	— Одоо хаана байгаа юм бэ?

	— Чингисийн бэлийн Бөкеншийн давааны хормойд нутаглаж байгаа.

	— За тэр юу хийсэн бэ?

	— Энэ өвөл ганц хүү нь нас барсны дараагаар өөрийн бэртэй будилсан гэнэ билээ.

	— Будилсан? Тэр яаж будилсан бэ?

	— «Яаж» гэх юу байх вэ? Түүнтэй шууд нүгэл хийсэн...

	— Таны юу хэлж байгааг би огт ойлгохгүй юм.

	— Чи хачин хүн юм даа. Одоо хүртэл «Нүгэл» гэдгийг ойлгохгүй нийлүүлгийн үед буур ингэ хоёр яадаг бил ээ?.. Одоо ойлгосон уу? гэж нэг л зохимжгүй дохиогоор давтан тайлбарлав.

	Өвгөчүүлийн дэргэд суусаар байгаад уйдсан Жиренше гадаа гарч хаврын сэрүүн салхиар амьсгалсандаа их баяртай байв. Тэр Абайг инээлгэн баясгахыг оролдов. Харин Абай инээхийг битгий хэл сэтгэл нь их л зовж Жиреншегийн үгнээс айн чичирч байв.

	— Үнэхээр тэр үнэн гэж үү дээ? гэж Абай дахин асуув.

	— Харин ээ харин, үнэн мөнийг хэн ч мэдэхгүй...

	Ардын дотор тийм цуурхал тарсан байна. Тийм ч учраас Сүйндег үнэн мөнийг магадлах хэрэгтэй гэж хэлсэн байхгүй юу? гэж Жиренше төв байдалтай хариулав.

	— Тэгвэл энэ худал гүтгэлэг дээ?

	— Тэгж бодогчид ч олон шүү!

	Эртээр Күнекен Сыбай отготноор явахад отог захирагч Солтабай олны дунд түүнийг ингэж хэлж зэмлэсэн юм гэнэ ээ. Эхлээд Күнекен6 «чи наадах хамрын тамхиа хаях болоогүй юу?» гэхэд цаадах нь «Хамрын тамхи тийм ялт нүгэл биш ээ. Би үүнийг хаях болно. Харин Чингисийн бэлд бүгж нүгэл хилэнц үйлдэж байгаа сарлайсан шуламсуудаа хазаарлавал чинь зүгээр сэн!» гэжээ.

	Энэ нь Күнекений уур хилэнг хүргэж сая биеэ барьж чадахгүй ууртай байгаа нь тэрнээс болсон байхгүй юу гэв.

	Түрүүн эцэг нь «Цаазаар» аваачих гэсэн үгийг хэлэхэд яасан аймшигтай хүйтэн царайтай байв гэдгийг Абай одоо эргэцүүлэн санав. Хүүхэд хэсэг зуур хөмсгөө зангидан дуугүй зогсоод гүнээр амьсгаагаа авч огцом эргээд явчхав. Энэ бол жирийн нэг амьсгаа авсан хэрэг биш хүнд өвчнөөр шаналж байгаа хүн ёолох мэт байв. Абай ээжийнхээ гэр лүү явав. Жиренше түүнийг зогсоож ямар нэгэн юм хэлэх гэсэн боловч хүүхэд эргэж харсан ч үгүй дуудахад нь хариу ч дуугаралгүй оров.

	Ходар бэрийнхээ саяхан халаагаад авчирсан ааруултай зутанг хааяа нэг оочилж сууснаа

	— Хүүхээ, өнөөдөр баасан гараг бил үү? гэж асуув.

	— Тийм ээ, өнөөдөр баасан гараг, Хууч дээр нь очиж ном уншуулах юм сан гэснээ Камка санаа алдаж, — Авралт тэнгэр минь, өнгөрдөг шөнө талийгаач зүүдэнд минь ороод нэг л хачин байлаа гэв.

	— Ээ, тэнгэр минь, тэнгэр минь! гэж өргөн хэнхдэгтэй баатар эр Ходар цээж дүүрсэн гаслангаа гадагш нь гаргах шиг болов. Өөрөө ч гэсэн хайрт хүү Кутжаныгаа зүүдлэн хоносон билээ. Камка зүүдэнд ихэд итгэдэг тул бага ч болох нь ээ сэтгэлээ тайтгаруулдаг даа. Тайтгарах ч гэж дээ гэж бодоод чагнахад нь

	— Талийгаач амьд байсантайгаа адил гэрийн гадна ирж мориноос буугаад баяр хөөр болсоор яаран орж ирэв гэж зүүдлэв. Тэгээд «Аав, та хоёр юунд уйлж, юунд гашуудна вэ?.. Намайг үнэхээр үхсэн гэж санадаг уу?.. За тэгээд би ирлээ шүү дээ... Үгүй, ер нь би үхээгүй... Боль л доо, Камка минь! Уйлахаа боль» гэхэд нь миний сэтгэл нэг л хачин болов... гэж Камка ярив.

	Камка, Ходар хоёрын нүднээс гаслангийн нулимс алгуурхан бөмбөрнө.

	Гаслангийн хар үүл бүрхсэн, огтхон ч чимээ аниргүй тэр гэрийн гаднаас Камкагийн чихэнд нэг аягүй чимээ сонсогдоно. Камкагийн чихэнд яг тэр чимээ, өглөө бүр дуулдах болсон тул, зэвхий цайвар царайгаа хадмын зүг хандуулж ширтэн чагнана. Хоёр нүд нь нулимсаар дүүрч улайгаад, эцэнхий хацарт нь судас лугших нь илхэн харагдана.

	— Чингис уулын салхи биз дээ, хүүхээ! гэж өвгөний хэлэхэд

	— Салхи ингэж шуугьдаг нь юу бил ээ? гэж асуув.

	— Саравчны дээвэр онгойчихсон байна. Түүний хуучрах цаг нь бол оо биз дээ. Цоорхойгоор нь хуучин ихсүүд цухуйж байдаг шүү дээ гээд удалгүй хоёул гадагш гарав. Жижигхэн бөгөөд хуучирсан муу бор гэр нь шавар хашаанд хоргодсон юм шиг харагдана. Орчин тойронд өөр бууц, айл гэр, ер нь хүн амьтан огт алга. Ходар өөрөө хөсөггүйн дээр бас бусдыг царайчлахыг үл хүсэхийн учир өвөлжөөнөөс хөдөлсөнгүй ажээ.

	Урьд, хүү нь, «Хөсөггүй хүн гуйлгачин шиг хөдлөхгүй суух гэж дээ» гэж хөсөг авчраад зэргэлдээ айлуудын хамт ууланд бол ууланд, голд бол голд нүүж буудаг сан. Ходарынханд малаа таргалуулах, ажил төрлөө янзлах зэрэг ажил байхгүй учир залуу эр олноос хоцрохгүйг хичээдэг байжээ. Ходар ч гэсэн «ядаад сүү саальд зүгээр болно биз, зарим айлаас саалийн мал авч саана» гэж бодоод олонтой хамт явахыг татгалздаггүй байсан ажээ.

	Гэтэл энэ жил төрөл садан минь өөрсдөө санаачилж туслахгүй бол

	— Миний хүү нас барсан юм сан гэж хэнийг царайчлах бил ээ? гэж бодоод бусдаас хөсөг гуйхыг хүссэнгүй. Бас Хамка, Ходар хоёр Кутжаны хуучраагүй цогцсыг ганцаардуулж орхиод зусланд очиж цэнгэхийг хүссэнгүй. Өдөр шөнөгүй нулимсаа асгаруулсан гаслант хоёрт санаж сарвайх хүнээ үхсэн ч гэсэн орхиод явчих тэвчээр алга ажээ.

	Эдэнд мал гэхээр юм ч барагтай. Байдаг цөөн мал нь энэ орчмын өвсийг өвөл зунгүй идсэн ч барамгүй их өвстэй газар билээ. Ганц гэрийн бүх мал нь 20—30-аад хонь ямаа, тугалтай ганц үнээ, хоёр бяруутай бөгөөд, энэ малаа хариулахдаа унадаг Кутжаны халтар гэж нэршсэн ганц халтар морь бий.

	Ходар, хүүгийнхээ нас барсны дараа, энэ нутагт ирээд хавийн айлуудад зарцлагдаж явсан (зээ) өвгөн Жампейсыг энэ өвөл гэртээ авчирчээ. Жампейс эхнэр, хүүхэд гэр орон ч үгүй, насаараа хүнд зовлонг эдэлсэн өрөвдмөөр хүн байжээ. Кутжаны хойноос буян хийж ном уншихаар ирэхэд нь «Хоёр өрөөл нийлж бүхэл болъё! Бид хэнд найдах вэ? Хүч нийлүүлэн аж төрье» гэж Ходар, Жампейст зовлонгоо тоочоод гэртээ суулгажээ. Жампейс Ходарын хэдэн малыг нийлүүлж халтар морийг нь унаад хариулдаг байлаа.

	Малдаа зовох буюу гэрт нь сүйд болох их ажил алга. Учир иймд нас өтөлж ер бусын аюулд учирсан өвгөн, өвчин гаслан хоёрт даруулсан хөөрхий бэртэйгээ хамт алгуурхан гэлдэрсээр хүүрийн зүг чиглэв. Үзэсгэлэнт тавдугаар сард атар газрын өвс нь цэцэглэн ногоорч огторгуйд жижигхэн цагаан үүл нүүдэллэнэ. Эргэн тойрны тал, дов толгод ногоорон цэцэглэн харагдана. Яргуй, алтан зул цэцэг, хайч цэцэг, цахилдаг, хурган засааны цэцэг дэлгэрч, улаан, шар, хөх өнгөтэй тэр олон цэцгийн байдал нь талаар дүүрэн хурц өнгөтэй олон эрвээхэй бутарсан шиг үзэсгэлэн сайхан бөгөөд өглөө бүр Чингис уулыг даван үлээх найртай салхи сэрүүн амьсгал татуулан аагим халууны эрчийг даран сэр сэр салхилсаар байв. Гэвч байгалийн тэр үзэсгэлэнт байдал, энэ цэцэглэл хэний төлөө байгаа юм бэ?

	Магад өөр хүмүүсийн жаргал, өөр хүмүүсийн цэнгэл, баясгалангийн төлөө байх. Юу ч гэсэн гаслант хоёрын төлөө биш болох нь лав.

	Тэр хоёрын өмнө жижигхэн ногоон дов дээр баруун талын шовгор чулуу нь холхноос ил харагдах ганц шинэ хүүр байна. Нүд нь ч, сэтгэл нь ч тэр хүүрийг чиглэжээ. 

	Байгалийн тэр сайхан үзэгдэл ноднин яг энэ үед зугаалан наргиж явсан Кутжаны амьд байсан цаг, эрүүл цагийг санагдуулна. Зөвхөн санагдуулаад зогсохгүй буцалж байгаа уй гашуудлыг улам нэмэгдүүлж зүрхийг шимшрүүлэн зовооно.

	Ходар бол хүдэр том биетэй, буурал сахалтай 60-аад насны өвгөн билээ. Гашуун зовлонд учирч ганцаардаагүй бол ертөнцийн өөр ямар ч хүч түүнийг дийлэхгүй байсан биз дээ. Залуудаа зоригтой, баатар эр байлаа. Өдий насалтал нэр хүндээ алдмаар ямар нэгэн гутамшигт явдал үйлдээгүй ажээ.

	Хэн нь язгууртан болох, хэн нь харц олон болох, аль нь өгөөмөр болохыг Ходар мэддэггүй байжээ. Гагцхүү өөрийн ариун хөдөлмөрөөр аж төрөн амьдарч ар гэрээ тэжээдэг хүн байлаа.

	Гэрээс гарч аль нэг хэрүүл, маргаанд ч оролцож яваагүй учир түүнийг хол нутгийнхан байтугай төрөл садан нар нь ч бараг мэддэггүй ажээ. Борсак, Бөкеншээс өөр газар нутаглаж үзээгүй юм.

	Сүүлийн 6 сарын дотор ганц хайрт хүү Кутжаныгаа их л гашуудан гуньхарч байгаа билээ.

	Одоо ямар найдвар үлдэв дээ? Ядуу зүдүү амьдралтай өвгөн би хэнд түшиж тулгуурлах бил ээ? гэдэг асуудлыг бодоод бодоод хариулж чадсангүй. Чадахгүй гэдгээ мэдээд сүүлдээ тэр тухай бодохоо ч байжээ. Гагцхүү уй гашуунд идүүлэн сэтгэл санаагаар унаж гүйцсэн хөөрхий бэрийгээ өрөвддөг ажээ. Тэр хөөрхий хэтийн хувь зохиол ямархнаар эргэж яаж аж төрөх хүн бол гэж бодохоос зориг нь мохсон дээрээ бүр ч мохож, ухаан санаанд нь юм орохоо болив. Хэрэв бэр нь орхиод яваад өгвөл яана гэж бодмогц хайрт хүү Кутжаны үхсэнтэй адил дахин их зовлон тохиолдох болно гэж бодно. 

	Бэр Камка, хүү Кутжан хоёр нь хэчнээн их дурлалцаж үерхдэг байлаа даа. Камка бол өнчин охин ажээ. Кутжан тэртээ хол Сыбан нутаг дахь нагац нартаа очихдоо Камкатай ханилсан билээ. Одоо хөөрхий түүнийг эргэж харах, тусалж дэмжих төрөл садан огт алга. Камка, Кутжанд үнэн сэтгэлээс дурлаж хоёул санаа сэтгэл нийлж, их л сайн сууж байсан юм даа гэж бодох бүр гуних ажээ. Камкаг өвгөн өөрийн ганц хүү Кутжанаас дутуугүй энхрийлэн үздэг байжээ. Иймээс хоёулыг нь адил үздэг байв.

	Ходар нэг бодсоныг ер тавьдаггүй учир бэрээ үр мэт хайрлан энэрэх сэтгэлээ амьд яваа цагтаа алдахгүй гэж боддог байжээ. Гэтэл сүүлийн өдрүүдэд Жампейс ууланд хонь хариулж явахдаа зэргэлдээ айлуудын хоньчинтой дайралдаж сонссон зарим зүйлээ ярьж эхлэхэд Ходар учрыг хагас ойлгосныг бодолцон уур нь хүрч түүний яриаг гүйцэд хэлүүлэхгүй таслан зогсоож билээ. Өөрсдөө уй гашуу үгүй элэг бүтэн суудаг хүмүүс, юунд дэмий худал үг зохиож суудаг юм бэ? Жампейсын ярьснаар бол Ходар яагаад өвөлжөөнөөс хөдлөхгүй ичсэн юм шиг байгаад байдаг юм бэ? гэж амьтан хэлэлцдэг болов гэнэ.

	Бас зарим нь

	— Энэ Ходарын бэр нь юунд найдаж суудаг бол! Ямар санаатай юм бол? гэж асууцгаадаг гэнэ.

	Ходар тэр бүдүүлэг муухай бузар санаатай үг цуурхлыг сонсоод манайд хүн оруулж, бэртэй минь суулгаад мал хөрөнгөнд минь эзэн олж өгнө гэсэн далд санаатай юм байна гэж таамаглав. Тэр санааг хол ойрын төрөл садан болон мэхт цуурхалч нар дуртайяа шүүрэн авч улам хөөргөн хэлэлцэх болжээ.

	Ходар түүнийг жигшиж өөрөө ч айлаар явахгүй, бусдыг ч гэртээ оруулах дургүй болжээ. Дотроо ганцхан бодох нь ядахдаа хүүгийн нас нөгчсөний ойд нь хүртэл хөөрхий бэрийг минь ингэж зовоохгүй байвал юутай сайн билээ. Цаашаа юу болохыг нь бодохоо байя гэж суутал нь, хар хэл, өвгөний ганц гэрт хүрчээ.

	Жампейс болон хоньчин малчнаар дамжин ирж байгаа муухай мэдээ нь амьдралын хүнд зовлонгийн өмнөх чимээ мэт санагдана.

	Ходар уурлан уцаарлаж нэн зэвүүцэхэд Жампейс өөрийн сонсож дуулсан бүхнээ гүйцэд ярьсангүй. Жампейс ярихыг хүсэвч өөрөө ярьж чаддаггүй, ярьснаа хүнд ойлгуулж чаддаггүй мохоо болох тул Ходарын сэтгэлийг чилээхээс зовжээ.

	Жампейс хээр мал хариулж явахдаа нэг хоньчин өвгөнөөс хачин үг сонссон юм байжээ.

	— Ходар бэртэйгээ учиртай дотно байдаг юм гэнэ. Чи юм дуулав уу? гэж тэр өвгөн асуусан байжээ.

	Жампейс тэр үгэнд их л зэвүүцэж

	— Ээ бүү үзэгд, би дуулаагүй, ямар шившигтэй юм бэ, боль боль... Ээ буруу номтон болмор, чи энэ яриагаа зогсоо! гэсэн аж. 

	Гэхдээ Ходарыг цагаатгаж байгаа нь энэ юм уу, эсвэл зовсондоо ингэж байгаа юм уу, чухам алин болохыг мэдэхэд бэрх байлаа.

	Гэвч тэр яриаг үүсгэсэн хоньчин өвгөн тийм цуурхалчин хүн биш тул дотроо «Энэ зайлуул мэдсэн бол ингэх үгүй сэн, ер нь, нэг бол тэд гэмгүй улс байх. Эсвэл энэ зайлуул, юу ч мэдээгүй байх» гэж бодсон ажээ.

	Тэр хоньчин өвгөн Айтимбет гэдэг бөгөөд саяны ярианы дараагаар Ходартай хааяа уулзаж ярилцдаг ядуусаас дараалан асууж Ходар энэ хэрэгт холбогдолгүй гэдэг дүгнэлт хийжээ. Өвгөд хөгшид, ядуучууд энэ мэт дүгнэлт гаргасан боловч тэр цуурхлыг улам өдөөж олонд тарааснаас бас цаана нь бэхэжжээ. Юутай ч гэсэн Айтимбет, Жампейсээс анх асууж ярилцсан цагаас хойш, энэ гүтгэлэг Ходарыг эргэн тойрон хүрээлж шийдвэрлэшгүй гүтгэлэг болон хувирчээ. Ходарт сүүлийн үед Кутжаны уй гашуунаас өөр бас нэг зэвүүцэх юм бий болжээ. Учир нь гурван хоногийн өмнө Сүйндек зориуд хүн явуулжээ. Энэ нь Бектен гэдэг ярианд дуртай хүн байсан бөгөөд тэрээр Ходартай нууцаар ярилцаж эсэн бусын юмыг тоочиж байснаа:

	— Олны амыг хүн барьж чадах уу даа? Бараг тэнгэрт тултал дэвэргэсэн байна. Чиний дотнын хүмүүс тэр цуурхлыг дарах гэж оролдовч чадаагүй байна гэж хэлээд Сүйндекийг магтан цааш нь өгүүлрүүн, — Муу яриа байна... Чамайг бэртэйгээ ханилсан гэж ярилцах болжээ! гэж гэнэт хэлэхэд Ходар:

	— Юу гэнэ ээ! Чи юугаа чалчиж байгаа юм бэ? гэж Бектенийг бараг бариад тастчих гэсэн боловч Бектен нь бялдууч царай гаргаж:

	— Хунаанбай энэ яриаг үнэмшчихээд чамд хатуу ял тулгах гэж байгаа бололтой. Сүйндек харсаар байж дүүгээ хэрэгт яагаад оруулах бил ээ! Тэгээд зориуд намайг явуулж энэ гүтгэлэг нэг тийш болох хүртэл түр зайлж нэг газар хоргодож байх хэрэгтэй гэж хэлүүлэв гэв.

	Ходарын уур нь улам ихээр буцалж доромжлогдсондоо хорсож босон харайж

	— Зайл! Бушуу зайл! Тэнгэр намайг өршөөхгүй байхад би Хунаанбайн юунаас нь сүрдэнэ гэж бод оо вэ? Бушуу зайл! гэж хөөгөөд явуулжээ. 

	Өнөөдөр ч гэсэн Ходар гомдмоор үгийг нь бодохоос зэвүү нь хүрч байв. Гэвч Камкад энэ тухай ярихыг ер сэтгэл түвдсэнгүй, эцэг ёсны үнэнч сэтгэл нь хэзээ ч хувиршгүй бөгөөд Ходарын үр хүүхэд нь мөн гэсэн Камкагийн үнэн сэтгэл юунаас ч бат бэх ажээ. Өдөр тутам нэг нэгэндээ уй гашуугаа тоочиж, санаа алдан нулимсаа асгаруулж суудаг энэ хоёр, хадам эцэг, бэр байхаа больж, хадам эх, бэр хоёр буюу эсхүл эцэг хүү хоёр шиг улам ойр болжээ. Энэ хоёр жинхэнэ хүний ёсоор бие биеийгээ танин мэдэж дотносжээ. Ходар, Камка хоёр бусад ямар ч зүйлийг нэг нэгэндээ нуулгүй ярьдаг боловч хагарч няцраагүй өндөгний уураг шиг хөөрхий гашуудалт хүүхдэдээ нөгөө муу ёрын гүтгэлгийн тухай ярихыг Ходар огтхон ч зүрхэлсэнгүй.

	Хоёулаа алгуурхан алхалсаар хүүрийн дэргэд очиж нөгчсөн хүний хойноос Ходар ном уншиж чаддаггүй, Камка ч тийм ном уншиж үзээгүй боловч хоёул хайртаасаа эрт хагацан салж гашуун зовлон эдэлснээ тоочих мэт Кутжаны хүүрт халуун нулимсаа дуслуулж дахин дахин сөгдөнө. Хүүрээс нүд салгалгүй мөр зэрэгцэн удтал чимээгүй ширтэн харна. Хүүрийн чулуу бүхэн энэ хоёрт тоолоостой тул салхинд хийсэж нэмэгдсэн өвсийг ч андалгүй, түүнийг авч хаях буюу овоолсон шороо нурсныг дахин засаж сууна. Тэгээд нэлээд удтал сууцгаатал араас түргэн ирж яваа хэдэн морьтой хүний чимээ сонстов.

	Гэвч Ходар, Камка хоёрын аль нь ч эргэж харсангүй. Нөгөө хүмүүс бүр дэргэд нь тулж ирж мориноос бууцгаав. Таван хүн ажээ. Тэднийг Майбасарын хар сахалт зарлага Камысбай толгойлсон ажээ. Нөгөө хоёр нь бекенш овгийн хүн бас хоёр нь борсак овгийн хүн байжээ. 

	Камысбай мориноос буух зуур:

	— Бузар золигуудыг үзэв үү? гэж шивнэн Ходар, Камка хоёрын ийм байдалтай байхад үзнэ гэж бодсонгүй ажээ. 

	Ингэж санаа сэтгэлээр унаж уй гашууныг эдэлсэн хүмүүсийг үзэхэд Камысбайгаас бусад хүн бол зүрх шимшрэх билээ. Харин явсан нөхөд нь мориноос буулгүй гайхан зогсоцгоож байв. Камысбай нь «Үс ав гэвэл толгой авдаг» бөгөөд Майбасараас дутуугүй харгис хэрцгий хүн тул,

	— Бууцгаа! гэж тушаагаад нөхдөө буулгав. Борсакийн нэг нь Хамысбайг дэмжиж эхлэв. Тэр хүн Жексен гэдэг яргач өвгөний дүү Жетпис гэдэг хүн юм.

	— Хүүрээс салахгүй байхыг нь хараач! Хамтад нь булмаар золигууд шүү! гэж зэвүүцэн хэлэв.

	Ходар эдний зориуд ирснийг мэдэж алгуураар эргэж зэвүүцэн харж тайван байдлаа алдалгүй:

	— Ямар хэрэгтэй ирэв, та минь? гэхэд Хамысбай газар дэвсэж:

	— Ямар хэрэгтэй байх вэ дээ! Та нарыг ноён дуудаж байна. Харашохомд отгийн дарга сайчууд цугларч, та нарыг хүлээж байна гэв.

	— Сайчуул гэдэг чинь хэн бэ? Ноён чинь хэн бэ?

	— Ноён нь отгийн дарга Майбасар, захирагч нь Хунаанбай. Энэ бэртэй чинь хамт хэргийн учир дуудуулж байна. Бос! Явцгаа!

	— Солиор оо юу? Надаар яах гэсэн юм бэ?

	— Юу гэнэ ээ? Захирагч дуудаж байхад яах гэсэн бэ гэнэ үү?

	— Энэ чинь тэнгэрээс цээрлэл хүртэх хэн гэгч харгис вэ? хэмээж Камка зэвүү нь хүрч ихэд уурсав.

	— Тэнгэр ёстой та нарыг гэсгээнэ, хүний үнэргүй мондиуд, гэзэгт чөтгөр! гэж Хамысбай учир тоймгүй харааж ташуураа далайн, — Яв! Аваад яв, тэр моринд энэ хоёрыг мордуул, гэж нөхдөдөө тушаав.

	Нөхөд нь урьдаар Ходарыг дайрахад Ходар

	— Тэнгэр минь, би ямар гэм хийгээ вэ? гээд дэргэд нь очсон хоёр хүнийг дараа дараагаар дэлсэхэд нэг нь хамраа барьсаар ойчив. Гэвч нөгөө дөрөв нь зэрэг дайрч хоёр гарыг ар тийш эргүүлж цулбуураар хүлэв. Камкаг чирсээр морины дэргэд авчирч Хамысбайн өмнүүр мордуулав.

	Ходарын ард нь хүдэр том биетэй бяр ихтэй Жетпис сундалж бүгдээр яарч сандран мордоцгоож зүүн тийш Харашохыг чиглэн хөтөл даваад давхицгаав. Ходар «цавчих жад, буудах сумгүй болохоор эдэнтэй ярих үг ч алга. Юутай ч гэсэн ноёнтой нь ярьж үзье» гэж бодно.

	Энэ учраас өөрийн нь овгийн Жетпис ард нь сундалж явсан боловч түүнтэй нэг ч үг зөрсөнгүй.

	Үнэндээ Ходар, Камка хоёрын тухай гүтгэлгийг өдөөгчид нь Жетпис, түүний ах заргач, хэрүүлч Жексен хоёр ажээ.

	Тэд Ходарын саднуудын дотроос хамгийн чинээлэг нь ажээ. Кутжан нас барсны дараа нутгийн хүмүүс Жексенг зэмлэж эхэлжээ. Жексен бол Ходарын ойрхны төрөл нь шүү дээ. Ходар өөрөө ядуу, бас үхэл зовлонд учирч ганцаардан үлджээ, чинээлэг Жексен түүнд туслахад яах вэ дээ «Нүүхэд хөсгийн тусламж үзүүлэхгүй, өвөлжөөнд ганцаарыг хаяад явжээ» гэж зэмлэцгээжээ. Жексен ийм зэмлэл нэг бус удаа сонсоод юуны урьд өөрийн туслаагүйн шалтаг болгож хэлэх нь:

	— Тэр золигоос болж миний зүрх шимширч байна. Би туслахгүй гэж бодоогүй, гагцхүү эмээж байна гэж Бөкенш, Борсак овгийн цуглаан дээр анх энэ хэргийг өдөөжээ.

	Дараа нь Сүйндек энэ үгийн учрыг асуухад:

	— Тэр бэртэйгээ дотно болжээ... надаар юу хийлгэх гээ вэ? Дэргэдээ байлгавал маргааш та нар миний нүүр лүү нулимна шүү дээ! гэж өөрийгөө өмөөрнө.

	Анхны энэ явган яриаг сүүлдээ олны дунд тараасан хүн Сүйндек байжээ. Гэтэл тэд энэ цуурхлыг анхандаа дэгдээж, дараа нь энэ ажилгүй уйдаж үг эрж ядсан цуурхалч нар бүгдийг нь тараасан хойно Сүйндек Жексенээс чухамхүү үнэн байдлыг асууж лавлажээ. Тэгэхэд Жексен өнгөрөгч өвөл Кутжаны долоо хоногийг хийхэд Ходараас хэлсэн нэг үгийг баримт болгон ярив.

	— Ходар уй гашуунд гутран гуньхарч байхдаа: "Над түших тулгуур алга, тэнгэр намайг чадлаа. Би одоо амь насаа буруу номт капир болж өнгөрүүлсэн ч ичиж эмээх юм огт алга. Тэнгэр намайг чадвал, би тэнгэрийг ч хайрлахгүй дээ" гэж хэлсэн билээ. Жексен энэ үгийг эргэцүүлэн үзэхдээ «Ходар тэнгэрт юу хийдэг бил ээ?» гэж бодсоор яваад сүүлд нь «Энэ нь бэр нь байжээ» гэж шийдвэрлэжээ.

	Ходарын тухай цуурхал тараах болсон бас нэг шалтаг нь гэвэл Ходар бага зэрэг газартай бөгөөд тэр нь Жексений өвөлжөөнд хамгийн ойрхон байдаг байжээ. Нэгэнт түүнд харж туслах хүнгүй учир энэ нутгаас хөөн зайлуулж газрыг нь өөрөө эзэмшье! гэж эртнээс төлөвлөсөн ажээ.

	Ходарын тухай цуурхал дамжсаар Хунаанбайд хүрч, тэгээд «Сыбаны цуглаан дээр Солтнабай, Тобыктынхныг Ходарын нэрээр элэглэн дуулжээ» гэдэг үг тархсаны дараа Сүйндек энэ хэрэг одоо биш болох нь гэж бодоод Жексенээс лавлаж асуужээ. Сүйндек энэ тухай ганц Жексенээс лавлаад зогссонгүй энд тэндээс асууж сурагладаг болжээ. Айл саахалтууд болон хоньчин Айтамбет хүртэл энэ цуурхлын үнэн худлыг олохыг хүсжээ. Цуурхал тараахыг мэддэггүй томоотой төрөл төрөгсөд цөм Ходарыг хэрэгт оруулахыг хүсэхгүй, харин түүний зовлон зүдүүрийг тоочин ярилцана.

	Гэтэл Жексен, Жетпис хоёр нь зовлон зүдүүрийн тухай ярихдаа:

	— Зориуд өөрөө үүсгэж байна. Тэгэхгүй яах вэ дээ? Өөрөө шившгээ тарьж шүү дээ хэмээцгээдэг байжээ. Сүйндек өөрөө үнэнийг олоогүй боловч хэрэв үнэн бол Хунаанбай түүнийг далимдуулж Борсак Бөкешийг нэг чадах байх гэж бодоод гаднын хүнтэй ярилцахдаа:

	— Энэ яриа нь худлаа байлгүй дээ гэдэг байжээ. Хунаанбайн өмнө ч энэ үгэндээ хатуу зогсоно гэж бодсон боловч Хунаанбай тэгүүлсэнгүй.

	Бас саяхан Ходарт зориуд өөрөө явуулсан Бексен, зам зуураа Жексенийхээр дайрч бүр ч сүйд болоод иржээ.

	— Бурхан ч, Хунаанбай ч над хэрэг алга. Яасан ч миний дур, та нар надаар яах гэсэн бэ гэж Ходар гэрээс хөөн гаргав.

	— «Нөгөө тэнгэр намайг чадвал би тэнгэрийг хайрлахгүй дээ» гэдэг нь энэ хэргийг яг нотлов гэж Бектен улам сүр бадруулан ирсэн ажээ.

	Сүйндек, Хунаанбайд очоод амжилтгүй буцсан учир энэ хэргийн үнэнийг олоогүй ч гэсэн Ходарыг яллуулахаар шийдвэрлэжээ. Тэгээд сүүлд нь Ходар ийм байдалд оржээ.

	Хамысбай түүнийг зам зуураа «бэртэй нь уулзуулахгүй» гэж бодоод Ходарыг урьдаа оруулж өөрөө зориуд холхноос дагаж явна.

	Харашох бол Ходарын өвөлжөөнөөс төдий л холгүй байгаа Чингисийн томоохон өндөрлөгүүдийн нэг юм. Түүний өвөр дэх голын гоёмсог сайхан шугуйн бургас, уулын хус, улаан хус цөм ногоорон сайхан харагдана. Энэ газар бол хөрслөг сайн нутаг болохоор Бөкенш Борсакууд нэлээд дээр үеэс эхлэн нутагшжээ.

	Иргызбайнхны дотор Карашоход нутаглах хүсэлтэй хүн тун олон байлаа. Энд байгаа айлууд бол Борсак Жексен нарынх юм. Энэ нутгийг Борсакууд тоодоггүй боловч бусад хүмүүст их аятайхан санагддаг ажээ.

	Хүмүүс энд цугларчээ. Жексений хотонд дөрвөн гэр байна. Голын яг эрэгт буй огцомхон хадны ёроолд буужээ. Ходар, Хамка хоёрыг энэ айлууд тийш авчирч явна. Гэрийн гадна:

	— Ирж явна. Аваад ирлээ. Ходар тэр байна... гэсэн чимээ сонсогдмогц Жексенийд байгаа Хунаанбай тэргүүтэй хэсэг хүмүүс гадаа гарав. Хөтөл даваад ирж яваа Хамысбайтныг ирэхээс өмнө энд цугларсан бүх хүмүүс, гэрээс зайтайхан газар очиж бөөгнөрөв. Тэнд бурантгаас гадсанд уясан том, өндөр атан тэмээ хэвтэж байна. Атны нуруунд хом хомнож хоёр бөхийн хоорондох зайг өндөрлөн түүн дээр нь янгирцаг тохоод бөх уяжээ. Камка цугларсан олныг хараад ихэд айв. Зам зуураа Хамысбайгаас юу ч асуугаагүй боловч айлд ойртож ирмэгц:

	— Та минь ээ. Та хүн шүү дээ... Ер нь бид ямар хэрэг үйлдсэн хүмүүс вэ? Биднийг яах гэсэн юм бэ? Түүнийг хэлээд дараа нь алаач! гэсэн билээ.

	Хамысбай одоо хүртэл юу ч дуугарахгүй явснаа сая л зэвүүнээр хэлэх нь:

	— Хадам эцэг Ходартайгоо самуурсан хэргийн учир одоо хоёулаа үйлээ үзнэ гэж хэлээд «Камка юу гэх бол?» гэж ажиглана. 

	Гэтэл Камка огт дуу гарсангүй, уртаар санаа алдаад гэнэт муужран ухаан алдаж мориноос ойчих шахав. Хамысбай өөрөө ч арай ойчсонгүй, Камкаг араас тэврэн авч морио хатируулсаар цугларсан олны дэргэд ирэв.

	Түрүүчийн хүмүүс Ходарыг мориноос буулгаж байв. Хамысбай, Камкаг түшиж бариад өөрөө урьдаар бууж дараа нь Камкаг буулгав. Камка мориноос амьгүй мэтээр газарт ойчоод ухаангүй хэвээр хэвтэнэ.

	Ходарын өмнө зуу гаруй хүмүүс байна. Дунд нь Хунаанбай, Бөжей, Байсал, Караатай, Сүйндек, Майбасар нарын зэрэг хүмүүс зогсож ард нь байгаа олон өвгөд хөгшид чихцэлдэн харна. Энд олон овог отгийн эрхтэн дархтан л цугларчээ. Харц ядуусаас нэг ч хүн алга.

	Ходар мэндэлсэнгүй, хүлээстэй хэвээр уур хилэн нь улам буцална.

	Ходар олны дундаас ганц нүдээрээ бэрийг нь ширтэж байгаа Хунаанбайг олж хараад түүнийг ууртайгаар ширтэн харж, чангаар хашхирч:

	— Хунаанбай, тэнгэр намайг бага зовоож гэж бод оо юу? Энэ чинь юу бил ээ?.. гэж хэлмэгц Майбасар тэргүүтэй сагсуу дээдэс түүний үгийг тасалж:

	— Дуугүй бай!

	— Зогс оо!

	— Амыг нь хаа! гэж энд тэндээс архиран орилолдов. 

	Тэд Хунаанбайн эсрэг ийм омогтой үгийг анх удаа сая Ходараас сонсжээ.

	Ходар хэсэг зуур дуугүй байгаад нөгөөдүүлийн дуу тасармагц

	— Намайг олны өмнө доромжлон тарчилгаж сохор нүднийхээ өртгийг надаас авах гэв үү? гэхэд Хунаанбай

	— Бүү дуу гаргуул! Зайлуул бушуу! гэв Майбасар ч зэрэгцэн:

	— Аг муу нохой! гэж ташуураа Ходар тийш далайв.

	Ходар огтхон ч айсангүй, харин урдаас омогтойгоор хэлсэн нь:

	— Тийм ээ, би муу нохой бол та нар олон нохой шүү дээ! Намайг ганцаардуулах байх, урцгаах байх, идэцгээх байх, гэхэд Хамысбай ба түүний дөрвөн нөхөр Ходарыг гэдрэг нь чирээд явав. 

	Ходар чирэгдэж яваад улам өндөр дуугаар:

	— Миний хэргийн цагааныг шүүсэнгүй юу, яргачид хүний үнэргүй махчид! гэж хашхирч улайрсан нүдээр Хунаанбай тийш хялайн харна.

	Гэтэл энэ үед нөгөө дөрөв түүний хүзүүг цулбуураар бугуйлдаж ороож аваад хөтлөн чирсээр, хэвтэж байгаа атны баруун талд нь аваачиж толгойд нь шуудай шиг нэг битүү юм өмсгөв. Тэгээд 5—6 хүн тэмээний хавирганд түшүүлэн хөдөлгөлгүй барьж зогсоно. Ходар элдэв муугаар харааж хашхирах гэхэд хажуугаас нэг хүчтэй юм тийрэх шиг болов. Тэмээ босохдоо нуруу руу нь түлхсэн байжээ. Тэгтэл гэнэт нэг юм багалзуурыг нь шахаж ертөнц бүхлээрээ нурж дээрээс нь дарж ойчих шиг болов. Нүднээс нь гал бутран гялсхийгээд төдхөн замхрав. 

	Цугларагсад чимээ аниргүй зогсоно. Тэмээний цаад талд Ходартай тэнцүүлж Камкаг дүүжилсэн байлаа. Камка тэмээ босмогц агшин зуур нас барав. Түүнийг бүгд харсаар байна. Ходар нэг сунаж нэг агшиж түргэн үхэж өгсөнгүй... Үхэл түүнийг тийм ч амархан дийлсэнгүй. Баатар эрийн шинж бүрдсэн хүдэр том бие нь сунаж атан тэмээний нуруутай тэнцэн хөл нь газар хүрэх шахаж байв. Тэмээг босгоод нэлээд зогсоосон боловч цугларагсдаас нэг ч хүн дуугарсангүй. Хоёр хүний зовлонт үхлийг биедээ үүрсэн тэмээ ч чимээгүй байлаа.

	Байсал зүрхлэн харж чадалгүй гэдрэг эргэж хүмүүсийн захад гарав. Ганц хоёр хүмүүс шивнэх төдий ярих бөгөөд Караатай Бөжейд шивнэж:

	— Гол нь тасралгүй, тарчилж байна даа, зайлуул! Хөөрхий ёстой аварга байжээ. Би аварга хүн байсныг нь сая л харж байна шүү гэв.

	Бөжей түүний зүг их л уурсан хялайж хараад:

	— Тэгвэл аваргыг чинь арслан идлээ гэж хэлээд гэдрэг эргэв.

	Бас цугларагсад шивнэж:

	— Үхээгүй байна! Одоо хүртэл үхээгүй байна!.. хэмээн шивнэлдэнэ. 

	Ходар одоо хүртэл таталдаж, заримдаа агшсаар байлаа.

	Хунаанбай олны шивнэлдээн олширсоор байгааг сая ажиглав. Бушуухан алчихгүй тарчилгаж байгааг цугларсан олон зэвүүцэх мэт. Тэгээд Хунаанбай гараараа ууртайхан дохиж тэмээг хэвтүүл гэж тушаав.

	Тэмээ хэвтэхэд Камка мод шиг болж ойчив. Харин Ходар үхээгүй учир мушгиралдан ойчлоо. Тэгээд Хунаанбай олонд бодол сэхээ завдал өгөлгүй дэргэдэх өндөр хадыг зааж,

	— Энэ хадны орой дээр авч гараад капирыг түүнээс унагаа! Тэгээд дуусга! гэв.

	Хамысбай ба нөгөө дөрөв Ходарыг тэмээний нуруун дээр хөндлөн тавьж дээсээр боогоод уулын орой тийш чимээгүй аваад явав.

	Энэ хадны цаад тал нь бударгана ургасан өргөн тал юм. Цугларсан олны дундаас тэсэж ядсан зарим нэг нь сэмээрхэн эргэж явах гэхэд Хунаанбай:

	— Боль, битгий тарцгаа! Зогсоод! гэж зандран тушаав. 

	Тэд дахин цугларав.

	Удалгүй хадны орой дээр явган хүмүүс гүйлдэн гарч цугларсан олны зүг харж зогсов. Хунаанбай босож олны дундаас сондгойрон гараад гараараа «Унага аа» гэж дохив.

	Уулын орой дээрх дөрвөн хүн Ходарыг урагш нь хойш нь савж байгаад хаяж орхилоо. Энэ хадны ёроол нь огтолсон юм шиг эгц ажээ. Тэртээ тэргүй тарчлан тамлагдсан Ходарын үхлүүт бие зам зуураа нэг ч чулуу мөргөлгүй, сум шиг эгц, цугларсан олны дэргэд ойчиход яс нь бяцран шаржигнах нь холхон байгаа хүмүүст ч сонстох шиг болов.

	Энэ үед урдах шугуйгаас давхиж гарсан хоёр хүн Жексений хотод буусан ба нэг нь жижгэвтэр биетэй хүүхэд байжээ. Тэд захын гэрт морьдоо уяад олны зүг яаралтай алхлав. Эдгээр нь Абай, Жиренше хоёр байжээ.

	Тэд морьдоос буумагц хадны орой тийш гайхан харж байгаа олныг үзээд өөрсдөө ч тэр зүг ширтэцгээсэн юм. Гэтэл дээлийн хормой нь шувууны далавч шиг хийсэн ойчиж яваа хүний бие үзэгдэв. Жиренше морио яаран уяад цугларсан олны зүг гүйхэд Абай нүдээ дараад дороо суун «дуусжээ, үхжээ...» гэв.

	Хэрэв амьд байхад нь ирсэн бол эцгээс анх удаа гуйж залбирч мөргөсөн ч гэсэн алуулалгүй амьд авч үлдэх байжээ. Олоо нэгэнт хожимджээ. Одоо цугларсан олны зүг очихыг хүссэнгүй, морин тийшээ эргэх гэсэн боловч цугларсан олны зүгээс элдвийн чимээ сонстов.

	— Чи ав.

	— Чи авахгүй яасан бэ?

	— Өөрөө авахгүй юу гэцгээн маргалдсан хүмүүс гартаа нэг нэг чулуу барьжээ. «Зодоо» болж байна уу даа гэж бодоод тэр зүг алхав. 

	Гэвч энэ бол зодоо биш, Ходар газар ойчмогц Хунаанбай

	— Одоо хүртэл үхээгүй байна. Одоо тэр Капираас өөрсдийгөө цагаатгаж авахын тул дөчин овогтны дөчин хүн чулуугаар шидвэл зохино. Иймд энд цугларсан овогтон тус бүрээс нэжгээд хүн гартаа чулуу авцгаа! гэсэн билээ.

	Тэгээд Хунаанбай өөрөө эхэлж чулуу авч Бөжей, Байсал нарын зүг харж урдах чулууг заагаад «Авцгаа!» гэж тушааж хэлэв. 

	Тэд тушаалыг дагаж чулуу авцгаав.

	— Энэ бол бурхны зарлиг болох тул чулуугаараа цохицгоо! гэж Хунаанбай хэлээд хамгийн түрүүнд өөрөө шидэв. 

	Бөжей, Байсал хоёр газраас чулуу авах үед зарим нь чулууг авахаас татгалзаж, зарим нь цохихоор бэлтгэж байсан билээ. Саяны их шуугиан бол хүн бүхнээр чулуу авхуулж Ходарыг цохиулах тушаал байжээ.

	Абайг хүрч иртэл цугларагсад ээлж дараалан чулуугаар цохисоор байлаа. Олны захад Абай дөнгөж хүрмэгц Жиренше түүний гарыг барьж толгойгоо ойртуулж өгүүлрүүн:

	— Түүнийг хараач! Тэр цохихоор завдаж байгаа өвгөнийг хараач! Ходарын төрөл Борсак овогтны Жексен гэдэг юм. Энэ хөгшин нохойд юу хэрэгтэй юм бол?

	Абайд, Ходарыг алсан хүн энэ шиг харагдав. Абай урагш тэмүүлж очоод Жексений мөрөн дээгүүр харах гэхэд Жексен, Ходарын хүүрийг зааж,

	— Бүү үзэгд, хар санаат золиг! гээд томоохон чулуугаар шидэв. 

	Абай Ходарын биеийг одоо харвал толгойн яс нь няцарч хүн харахын аргагүй болжээ. Абай их зэвүүцэн:

	— Хөгшин нохой! гэж хэлээд Жексений толгой руу нь цохив. 

	Жексен, Ходарыг шидсэн хүний гар нь хүрсэн байх гэж харвал:

	— Яасан бурхангүй хөгшин нохой вэ? гэж уурсан Хунаанбайн хүү зогсож байв. 

	Тэгээд Абай гэдрэг эргэмэгц Жексен уурлаж:

	— Хүү минь... чи чинь?.. гэж хэсэг дуугүй байснаа чангаар хашхирч, — Би гэж үү? Чи чадалтай бол тэр... эцэг чинь... гэж хэлэв. 

	Цугларагсад «Юу болов? Яав?» гэж шуугилдав. Абай түргэн алхаж мориндоо очлоо.

	Абай морио тайлж байх үед гэр дотор уйлж байгаа хүмүүсийн чимээ сонстов. Тэдний зарим нь орилж эхэр татан уйлж, зарим нь ээрэн уйлж суугаа эмэгтэйчүүд ажээ.

	Эрэгтэйчүүд нь энэ хотын бүх эмэгтэйчүүд ба хүүхдийг энэ гэрт оруулж гадагш гарахыг хориглосон байжээ.

	Эднийг их сүрдүүлсэн учир чангаар дуугарч чадахгүй аяархан уйлцгаана. Энэ ч гэсэн Абайд сум шиг бууж чагнаж тэсвэрлэлгүй мориндоо мордов.

	Энэ үед Жексен, Хунаанбайд Абайг муучилсан бололтой Хунаанбай хашхирч:

	— Ей муу золиг! Харж байгаарай! Чамайг уу! гэсэн боловч «Бариад аваад ир» гэж хэлж чадсангүй.

	Абай мордмогц морио гуядаж гэрийнхээ зүг давхив.

	Жиренше Абайг гүйцэж ирээд:

	— Зүггүй Текебай минь, томоогүй Текебай минь, томоогүй минь! гэж хочлон хэлэв. 

	Тэд хурдан давхиж тэднээс холдов. Цугларч байгаад хүн алж урьд өмнө нүдэнд үзэгдэж чихэнд дуулдаагүй жигшүүрт хэргийг гараараа үйлдсэн олон хүмүүс дуугайхан мордоцгоож тал тал тийш тархаж одоцгоов.

	Гагцхүү Бөжей нь Сүйндек, Хараатай нартай нийлж гурвуулхнаа бусдаас онцгойрон ялгарч явахад Бөжей санаа алдаж:

	— Хүн албал Хун7 шаарддаг сан, одоо хун авах битгий хэл гомдоллох ч ёсгүй болчхов шив дээ. Учир нь бид цөмөөрөө алсан, дөчин овгийн хүн чулуугаар цохиж алсан болохоор одоо юу гэж дуугарч явах билээ гэв.

	Хараатай энэ үгний учрыг сайн ухамсарлаж байна. Бөжейн бүх бодлыг эвдсэн Хунаанбайн арга хэрэгсэл түүнд онцын хүнд хэрэг болжээ. Хараатай энэ байдлыг бодоод:

	— Хунаанбай нь шаригатын эмзэгтэй талыг нь завшчихжээ. Шариат гэдэг чинь арга мэхийн эрхэнд ордог болж шүү. Хунаанбай тийм арга мэхээр мундахгүй биз дээ гэв.

	Сүйндек айж сүрдчихсэн ажээ.

	— Хэрэг явдал үүгээр төгсгөл болдог болоосой гэв. Бөжей ер мартдаггүй тул Хунаанбайн арга мэхийг ёроол уудлан мэддэг ажээ.

	— Дуусах зогсох гэж үү? гэж санаа алдаж өгүүлрүүн, — Би Бөкенш, Борсак та хоёрт хэлье. Энэ бол Ходарын хүзүүнд цулбуур хийсэн хэрэг бус, бас үүгээр өөрсдийнхөө хүзүүнд хийж буй хэрэг юм гэв.

	Эдний аль нь ч энэ тухай бодсоор дахин ярилцсангүй цааш явав.

	Абай, Жиренше хоёр өнөөдөр ийм жигшүүрт явдалтай дайралдана гэж бодоогүй байжээ. Эрхтэн ямбатнууд олонд сонсгож дуулгахгүйн тул нуун дарагдуулж байсан учир аль ч айлд энэ талаар ярьж хүүрнэсэн хүн байсангүй.

	Жиренше өнөө өглөө Хунаанбайн хотод гоё зүстэй нэг тайга нохой дагуулж ирэхэд их бужигнаан болж хүүхэд багачууд гэрээсээ гүйлдэн гарцгаажээ. Энэ бужигнааныг гол дэгдээгч нь томоогүй Оспан ажээ.

	Жиренше тайгаа дагуулж зочдын гэрийн дэргэд ойртож ирснийг Оспан харчхаад:

	— Айтак, айтак барьцгаа, тэр Жиреншийн тайгыг барьцгаа, хүүе Жолдаях, Бөрбасар, бөрбасар8! гэж Хунаанбайнхны олон шар халтар нохдыг уриалан босгожээ. 

	Жиренше Оспаны хэрэг үүсгэхийг урьдаас мэдээд:

	— Оспан аа! Хонгор минь боль доо! Боль! гэж аргалж болиулах гэсэн боловч Оспан:

	— Бөрбасар-айт гэж элгээ хөштөл инээгээд цовхрон дэвхцэж бүх нохдоо Жиреншен ноход руу тавьсан билээ.

	Жиренше энэ үед зочдын гэрийн дэргэд ирээд мориноос үсрэн бууж нохойныхоо хүзүүнээс барьж таг хөдлөлгүй зогсов. Гэвч долоо найман шар халтар ноход энд тэнд гүйлдэн ирж Ар... ра... гэж тойрон зогсоцгооно. Жиреншег гэрт ч оруулсангүй хөдөлгөсөн ч үгүй. Жиренше «Боль» гэх тутам Оспан улам инээж нохойгоо өрсөлдүүлэн:

	Ар... р гэж өөрөө ч ухасхийн дайрна.

	Гэвч нэлээд догширсон ноход нь өдөр тутам Оспан ийм үл бүтэх хэрэгт оруулж байдгаас нь залхсан бололтой нөгөө нохойг барьсангүй, зөвхөн хуцах төдийхөн байлаа. Их гэрт сууж байсан Улжан гуай энэ шуугианыг дуулаад өглөөний хоол идэж суусан Абайд:

	— Абай, хүү минь гараач! Тэр нохдыг хориоч! Нөгөө томоогүй золиг үймүүлж яваа байх даа гэжээ. 

	Абайг гадагш гарахын хамт бас орж ирсэн нэг залуухан хүүхнийг явуулав.

	Абай Жиреншег нохдоос хорьж нохойтой нь хамт зочдын гэрийн зүг дагуулан гэрт орох үед Оспан саяны үүсгэсэн шинэ хэрэг нь онц сонирхолгүй болж дууссанд дургүйцэн, тэдний хойноос сэмхэн ирээд Жиренше тахимаас нь чангаар чимхэв. Жиренше түүнийг нохой байх гэж цочоод үсрэн харайхад гэрийн тотгонд духаараа нэг мөргөөд зочдын гэрийн хойморт гүйн гарчээ. 

	Оспан энэ явдалд бас инээж:

	— Яасан аймтгай зүрхгүй хүн бэ? гэж шоолсон юм.

	Хүзүүндээ хонх зүүсэн, хар халтар амтай орог тайга Абайд нэг л аятайхан харагдав. Шүлсээ залгилан намбаганан зогсоно.

	— Ямар нэртэй вэ? гэж Жиреншегээс асуув.

	— Салхин нөөлөг.

	—      Нэр нь ч аятайхан юм.

	— Нэр нь ч биш, өөрөө туулай гэдгийг чинь хуй шиг эргэлдүүлж барина гэв.

	Энэ бол салхин нөөлгийн тухай өөрийн хотын нэг анчин өвгөнөөс сонссон зүйл бөгөөд үүнийг Жиренше үргэлж ярьж явдаг юм. Энэ яриа ба салхин нөөлгийн шүлсээ залгилах нь Абайг сонирхуулав.

	— Туулай авлах уу? Би туулай авлахаар явж байна гэв. Тэгээд энэ хоёр Абайн хул соёолонг эмээллэж гүйцтэл айраг ууцгааж байгаад мордож баруун зүг Кызылшох гэдэг жижиг толгод тийш хатируулан явлаа. Тэд Кызылшоход хүрмэгц нэг туулайг хөөхөд холоос зугтаасан туулай тийм ч амархан гүйцэгдэлгүй хоёр гурван гүвээ давсны дараа салхин нөөлөг эцээж байгаад арай чамай барьжээ. Үүний дараа өөр туулай дайралдаагүй тул тэд туулай эрж олох гээд Чингис тийш харсан Кызылшохын цаад хамарт бараг хүрч явтал Чингисийн Карашох хавиас гарч ирсэн ганц морьтой хүн дайралдав. Энэ бол Майбасарын нэг зарлага болох Жумагул ажээ. Тэр Жиреншен зүг харж:

	— Та нар ингэж явахын оронд Карашоход оч л доо! Өнөөдөр тэнд Ходарт нэг гайтай юм болно. Олон хүн цугларч байна гэхэд Жиренше их л гайхаж:

	— Юу вэ? Ходар ба түүний бэр хаана байна? гэхэд:

	— Сая Хамысбай нарын таван хүмүүс тэднийг барьж авчрахаар явсан. Цуглаан Жексений хотод болно гэнэ гэж хэлээд Жумагул морио гуядаж яаран давхив. Жиренше энэ үгийг сонсмогц Абайд

	— Очъё, үзье! гэж Абайг өөрийн эрхгүй дагуулж явсан билээ.

	Тэнд очоод түрүүний явдлыг үзжээ. Одоо дахин эргэж шугуйтай голыг уруудан шогшино. Абайн дотор хүйтэн оргиж зүрх нь шимшрэн бүх бие нь чичрэн дагжина. Хэнээс, яагаад жигших бил ээ? Эцгийгээ... эцгийнхээ хийсэн хэргийг, эцгийнхээ цустай гарыг жигшинэ. Өөрийнхөө эцэг... догшин харгис эцгээ жигшинэ.

	Абай, Жиреншен үгэнд хариу ч хэлсэнгүй, голыг уруудан, уулын хавцлаас гарах гэж ядна. Явж байгаа зам нь зөрөг зам тул хоёул зэрэгцэн явж чадахгүй, Абай түрүүлж шогшино. Одоо хүртэл хоцролгүй яваа салхин нөөлөг энэ хоёрын өмнө орон явна. Замын зохимжгүй байдал тэдний яриаг таслах ёстой боловч Жиренше, Абайгаас хоцролгүй дагаж ярьсаар байлаа.

	Жиренше, Жексений хотод ганц хоёр хүнтэй хэл авалцаж энэ тэр зүйлийг асууж мэдсэн ба одоо энэ тухай ярьсаар явна. Абай өвчтэй хүн шиг чичирч зүрх нь ихээр бачимдсан учир Жиреншен бүх яриаг гүйцэд ойлгоогүй боловч нэг хоёрыг нь дутуухан сонсов.

	Өнөөдөр цугларагсдын дунд хоёрхон үг хүн бүхний амыг дамжсан бололтой. Энэ хоёр үг бол Ходарын үг гэж ярьжээ. Нэг нь урвуулсан үг ба нөгөөдөх нь жинхэнэ өөрийн нь үг байжээ. Нэг дэх үг бол Ходарыг зэмлэсэн үг, өнөөдрийн хатуу ширүүн ялын баримт нотолгоо болжээ. 

	Энэ бол «Бурхан намайг чадвал, би бурхныг гэж хайрлахгүй дээ» гэсэн гэж түүнийг алагчдын дахин дахин ярьдаг үг билээ.

	Хоёр дахь нь цөөн яригджээ. Гэвч тэр үг ч цугларагсдад цөмд нь түгжээ. Энэ сүүлчийн үг хүн бүхний сэтгэлд үлдсэн бөгөөд «Би муу нохой бол та нар олон нохой шүү дээ! Урцгаах байх, идэцгээх байх» гэсэн үг юм.

	Сүүлчийн энэ үг Абайг бодолд оруулжээ. Тэр бас саяны эмэгтэйчүүдийн нууц хилэнг ч санана. Тэгээд явж гэнэт эхэр татан уйлав.

	Жиренше хойноос нь явж байгаа боловч Абайн уйлсныг ажиглан:

	— Яав томоогүй Текебай минь, чи яаж байна? гэж зэрэгцэх гэхэд Абай нулимс бүрхсэн нүдээр, Жиреншен хээр халзан морины толгой хөлтэй нь зэрэгцсэнийг ажиглан морио гуядаж ухасхийв.

	Энэ үед хоёул уулын хавцлаас арай ядан салж талд гарсан тул Абай хул соёолонгийнхоо толгойг Колхайнар тийш эргүүлмэгц гуядаж эхлэв.

	Нүднийхээ нулимсыг Жиреншед харуулахгүйг хичээжээ. Жиренше ч давхив. Абай гүйцэгдэхгүй бололтой. Тэгээд нэлээд холдож дураараа эхэр татан уйлна.

	Абай сүүлийн хэдэн жилд ер нь уйлж үзээгүй билээ. Энэ удаа зогсолтгүй уйлсаар байна. Хар хурдаар давхиж буй соёолонгийн хоёр талаар янз бүрийн өвс ургасан ногоон тал үерлэсэн ус шиг жирэлзэн ард нь хоцорсоор байлаа. Хоёр чихээр нь салхи шуугин Абайн нүднээс гарсан нулимсны дуслыг саяны ногоонд үсэргэсээр байна.

	Абай урьд балчир байхдаа ийм зүйлийг ажиглан харж сэтгэж мэдрээ ч үгүй ажээ. Зөвхөн одоо мэдэрчээ. Нүднээс гарсан нулимсны дусал бүхэнд хүний бүх сэтгэл санааг өөртөө татсан нэг л онцлог илчит хүч байгааг сая ажиглажээ. Өндөр уулын орой дээр гараад өөрийн эрхгүй үсрэн буух бодол төрдгийн адил их хүч ажээ. Энэ үед хүүгийн сэтгэлд сэтгэл санааны хуй салхи салхилах мэт байв.

	Хүү тамлагдан алагдагсдыг бүх талаар үнэн зүрхнээсээ энхрийлэн өрөвдөж алагсдыг жигшин занана.

	Түүний үймсэн сэтгэл «Аав минь!» гэж бодоод эцгийгээ хайрлах боловч бузар хэргийг санаад эцгийгээ зэвүүцэн жигшинэ.

	Эдгээр бодол түүний сэтгэл санааг үймүүлж ихэд зовоожээ. Дуганы санваартан нарын хэлдэг хэрэгтний ялыг цагаатгах буюу түүнд өршөөл гуйхад хүмүүс уйлалддаг гэдгийг санаж өөрийгөө тэгж уйлж байна уу? гэж бодоод тийм биш учир тэр бодлоос түргэн зайлав.

	Тийм биш. Учир нь тэр бол шашин шүтлэгийн үүднээс ялангуяа гавьж нарын номлодог ёсоор уйлцгаадаг ажээ. Зэргэлдээ оросын талд гав ганцаараа явах учир хэнд гомдол мэдүүлэх бил ээ? Өөрийгөө түших тулгуургүй, хамгийн золбоогүй өнчин хүүхэд мэт санана. Тэгээд сэтгэлд нь бас нэг айхавтар хүнд бодол эргэлдэн хуйларч зүрхийг нь чичрүүлэх учир урьдахаасаа чангаар эхэр татан уйлав.

	Абай чангаар уйлсаар байгаагаа Жиреншед мэдэгдэхгүйн тул одоо хүртэл салхи татуулан давхисаар байна.

	Давхиснаас юм уу, эсхүл өчүүхэн сэтгэл нь хэтэрхий үймснээс юм уу, Абай гэнэт хэд дахин огьж амьсгаа нь давхцаж бөөлжив. Гол нь тасрах мэт болж бүх бие нь эвгүйрхэн зүдрэв.

	Гэвч Абай огт зогссонгүй. Ойчихгүйг хичээж мориныхоо хүзүүг тэврэн давхисаар Жиреншед гүйцэгдэлгүй Колхайнарт хүрч эхийнхээ гэрт ирж буув.

	Энэ үед Улжаан гадаа зогсож байсан учир хүүгээ ойртож ирмэгц түүний нүүр царайг ажиглаад ихэд гайхав. Абай царай нь хувхайран зэвхийрсэн учир Абай биш шиг харагдана. Улжаан: «Нүд минь гялбаж байна уу» гэж бодоод сормуусаа хөдөлгөн нүдээ дахин дахин анивчиж харав. Гэвч Абай мөн байжээ. Абайн царай нь эрс өөрчлөгджээ. Хүү нь морио уяж дэргэд нь ирэхэд нүд нь час улаан болж хавдсаныг ажиглав.

	— Абай хүү минь, хонгор минь, чи яав? Хүн зод оо юу? гэж хэлээд өөрөө «эцэг нь зодсон болов уу?» гэж дотроо бодлоо. 

	Гадаа өөр хүнгүй ажээ. Абай дуу гаралгүй ээжээ тэврээд өвөрт нь наалдаж халуу оргин буй нүүрээ ээжийнхээ энгэрт наан хөдлөлгүй зогсов. 

	Өнчрөлөөс ангижруулах ээжтэй ажээ. Уйлсны дараа зогьсох мэт бүх бие нь чичирч мэгшинэ. Гэвч энэ үед Абайн нүдэнд нулимс байсангүй, уйлсаар байгаад цөмийг нь барчихсан билээ. Одоо уйлахаа больж, нүдний нулимсыг хүнд үзүүлэхгүй гэж хатуу шийджээ.

	— Юу болов? Хэлээч дээ, хүү минь! Аав чинь зодсон уу?

	— Үгүй хэн ч зодоогүй, дараа ярья... Ээж ээ, ор засаж өгөөч, хэвтүүлээч гэж ээжийгээ тэвэрсээр гэрийн зүг алхав. 

	Улжан нэлээд тэвчээртэй хүн тул өөр зүйл асууж лавласангүй. Бас Абайн эмгэн ээж ба бусдыг ч сандаргасангүй. Ер нь Абайн тухай бусдад мэдэгдээгүй билээ. 

	Том цагаан гэрийн баруун талд байгаа эмгэн ээжийн газар орыг засаж өгөөд, Абайн хувцсыг тайлж өөрийн пушпах9 дээлээр хучиж хэвтүүлэв.

	Эмгэн ээж нь:

	— Юу болов хүү минь, салхинд цохиулаа юу? гэж учрыг мэдэх гэсэн боловч Улжан:

	— Салхинд цохиулсан байх даа, бүү зовооё, унтаж амраг, гэж хэлээд малчин эмэгтэй Катмаг дуудаж ирээд: — Өрхийг бүтээж, хаалгаа онгойлгочих, Абайд нар тусаж магад гэж шивнэн хэлэв.

	Эмэг ээж нь гэрийн хаяа руу харан хэвтэж байгаа хүүгийнхээ араас ширтэж сууснаа хөмсгөө зангидаж тамшаалаад уруулаа аяархан хөдөлгөн залбирч эхлэв.

	Өглөө Абайг дагуулж явсан Жиренше хаана байгааг Улжан мэдээгүй билээ. Гадаа өглөөнийхтэй адил нохой шуугилдсан тул «Тайгаа дагуулж ирсэн Жиренше байх» гэж бодоод гадаа гарвал Жиренше зочдын гэрийн дэргэд ирж морио уяж байгаа ажээ. Улжан, түүнийг их гэрийн дэргэд дуудаж өөрийн хажууд ирүүлээд учир байдлыг асуув.

	Жиренше өглөө туулай хөөснөөс Жексений хотонд үзсэнээ, зам зуур юу болсныг хүртэл бүрэн тоочиж:

	— Абай хаана байна? гэхэд Улжан, Абайн хэвтсэн тухай ярьж Жиреншед баахан дургүйхэн байдал үзүүлж өгүүлрүүн:

	— Хүү минь, чи чинь хүүхэд биш том хүн шүү дээ, ганцаараа очсон бол ч яах вэ. Тэгээд тийм муу ёрын хэрэг үүссэн газарт Абайг яах гэж аваачив? гэж «муу», «ёрын» гэдэг үгийг чанга хэлээд, — Хүүхэд шүү дээ! Айна гэж бодоход яасан юм бэ? гэв.

	Жиренше хэлэх үг олж ядан эмээж:

	— Муухай юм боллоо. Өөрөө ч амаа барилаа. Гэвч үнэндээ тийм явдалтай тааралдана гэж бодоогүй юм сан.

	— Хүү минь үүнээс хойш тийм газар Абайг бүү аваачаарай. Чи залуу хүн томчуудын тийм гайтай явдлаас холхон явбал дээр! Бүү үзэгд! Үзэж хараад ч яах юм билээ гэв.

	Жиренше урьд олон хүнтэй нүүр учирч явсан боловч хурц гүнзгий утгатай ярьдаг хүнийг ер үзээгүй ажээ.

	Улжаны аажуухан, хурцаар хэлсэн үг, уурлаж зодсоноос ч хэцүү шийтгэл болов.

	Зовсондоо хэсэг зуур газар ширтэж дуугүй зогсож байснаа зочдын гэрийн зүг эргэв. Улжан өөрийн гэр лүү явав. Тэгээд Жиренше удаан зогсолгүй мориндоо мордож тайгаа хөтлөн яваад өглөө.

	Энэ нь үд баахан өнгөрч байсан үе билээ.

	Абай хурганы оройн нийлүүлгийн чимээгээр сэрэв. Өнөөдөр хонио дэндүү орой саасан юм уу! Бүрэнхий болчихсон, эргэн тойрон хонь хурга шуугин бужигнаж байгаа боловч бүдэгхэн зүүд түүнийг замхруулж байв. Толгой нь ихээр эргэнэ. Хамаг бие нь шатах шиг халуу оргиж ам нь хатаж уруул нь зэвхийрчээ. Тамшаалж шүлсээ залгих гэсэн боловч шүлс ч үгүй болохоор дэмий л дахин дахин тамшаална. Дэргэд нь ээж эмээ хоёр нь сууж байв.

	Улжан хүүгийнхээ цохыг гараараа аяархан дарж доош харан сууж байгаа ажээ.

	— Ээж ээ... эмээ ээ... Юу болов, би өвчтэй байна уу? гэж нүд нь нулимсаар бүрхэж ээж нар тийшээ эргэж хэвтэв.

	— Тийм ээ, бие чинь их л халуунтай байна. Юу чинь өвдөж байна вэ? гэж Улжан асуухад Абай сая эргэж хэвтэхэд толгой нь айхтар хатгаж өвдсөн тухайгаа ярив.

	Улжан, хадам ээждээ Абай унтаж байхад дуулж сонссон бүх зүйлийг ярьж өгчээ. 

	Тэр хоёр:

	— Цочсон байх, тэгээд салхинд цохиулсан байх гэж хоёулаа боджээ. 

	Зере, Жиренше ба бусад хүмүүст ч их уурлаж газар нулимж суусан билээ.

	Абай, ээж нар нь өнөөдрийн хэрэг явдлыг дуулж мэдсэнийг тааварлаад:

	— Аав... аав минь... гэж эцгээ санаж санаа алдаад цээжээ илж ээж нартаа нууц гомдлоо мэдүүлсэн байдлаар: — Яасан хэрцгий, яасан хэрцгий хүн бэ? гэв. 

	Эцгийнхээ тухай хэзээ ямагт санаж явдаг нууц, учир нь үл ойлгогдох хүнд бодлуудаа өөрийн амьдралын түүхэнд анх удаа гадагш гаргаж хүнд хэлсэн нь энэ билээ. Эмэг эх нь хагас дутуу дуулжээ. Улжан юу ч хэлсэнгүй бөгөөд Абайд хариу ч хэлсэнгүй. Гэвч хадам ээж нь шалсаар, өвдөг рүү нь нухаж, «Юу хэлснийг нь хэл» гэсэн юм шиг дохисон тул амаа Зерен чихэнд ойртуулж:

	— Эцгээ ярьж байна. Хэрцгий байна. Яагаад өрөвдсөнгүй вэ? гэнэ гэв.

	— Эмэг эх нь үгний утгыг ойлгож санаа алдаад Абайн нүүр лүү ойртож цохыг нь удаанаар үнэрлэж сууснаа:

	— Хүү минь, хонгор минь, үр минь... Тэр чинь өрөвддөггүй юм шүү гэж нүдээ аньж толгойгоо өргөж өгүүлрүүн: — Ээ бурхан минь, үнэн голоосоо хүсье, энэ хүүд минь, эцгийн нь балмад занг бүү өгөөрэй!.. Хэрцгий занг нь бүү өгөөрэй!.. Ээ бурхан минь! гэж хүчгүй сулхан мойног гараараа атираатай боловч нигүүлсэнгүй сэтгэлийг нь илчилж байдаг нүүрээ илж адис тавив. 

	Улжаан аман дотроо «Аумин10» гэж хэлэв.

	Энэ бол хоёр эх, дунд нь байгаа өвчтэй хүү гурвын үдшийн харанхуйгаар хүсэж мөрөөдсөн үнэнхүү хүсэл нь ажээ.

	Абай ч нүүрээ илж эхийн үнэнч хүслийг чин сэтгэлээсээ угтан авлаа. Хүүхэд байсан үеийнх нь байдлыг дахин олж сэтгэлд нь хязгааргүй баяр бахдал төрсөн шиг болов. Гэвч энэ бол санаа сэтгэлийн баяр бөгөөд бие нь өвдсөн хэвээр байв. Сэтгэл нь нэлээд сэргэх мэт боловч биеийн нь халуун ба толгойн нь хатгалт түүнийг дахин тарчилгана. Гурвуулаа чимээ аниргүй нам гүм сууж байна. Гэрийн гаднах хонь хурганы майлалдсан чимээ нь холдсоор дуулдахгүй болов. Гэрийн гаднах амьдрал гэрийн доторх амьдралтай адил зүй зохисоо алдаж нам гүм байлаа. Энэ үед Абай ба түүний эхийн чихэнд нэг л хачин хүйтэн чимээ сонстов.

	Ойбай дүү минь, Ойбай дүү минь! гэж орилон хашхирах чимээ сонсогдов. Энэ нутагт хүн үхэхэд эрчүүд холоос хашхирч давхидаг заншилтай юм. Чингэхдээ саяны адил «Ойбай дүү минь!» гэж орилдог юм. 

	Гэр дотор байгаа хоёрын зүрх нь чичрэн дагжив. Харин эмэг эх нь энэ дууг олж сонссонгүй.

	Манайхны нэг нь осолдоо юу, эсхүл Хунаанбай өөрөө осолдоо юу гэж Улжаан цочмогоор боджээ. Тэгээд Улжаан сандран тэвдсэн хэвээр чихээ тавин чагнана.

	Тарчигнуулан давхисан морины хөлийн чимээ алга. Тэгээд ойрхноос сонстож байгаа явган хүний дуу болохыг сандарснаас болж анзаарсангүй байжээ. Дуугаа зориуд бүдүүн болгож чангаар хашхирах боловч хүүхдийн дуу болохыг Абай түргэнээ мэдэв. Энэ бол томоогүй Оспан ажээ.

	Оспан тоглож яваад буцах замдаа «муу ёр» энэ тэр гэсэн үгийг хайхралгүй ажиг ч үгүй худал уйлж:

	— Ойбай дүү минь Ходар!.. Ойбай Ходар! гэж гуяа алгадаж гүйж ирэв. Ходарын үхлийг бүх хотынхноос гадна Оспан ч дуулжээ. Өнөө орой горхины дэргэд нэг халцгай газар үерхдэг хүүхдүүдээ цуглуулж ийнхүү тоглохыг бодож олжээ. Тэгээд тэр халцгай газрын голд нь нүх малтаж түүнд нэг хөсрий ясыг авчирч хүүр мэт овойлгон булаад тал бүрээс орилон давхиж удтал шуугилдсан юм.

	Абайн өвчтэй байхад нь сая өөрийг нь ихээр сандаргаж айлгасан Оспаны зан авирт Улжан их уурлажээ.

	Өдөржин шалбааг туулж хөлөө балиартуулсан Оспаныг:

	— Наашаа ир, хүү минь! Ир гэж уурлаж аашлалгүй дуудав. 

	Уурлаж чангаар хэлбэл Оспан хуучин зангаараа зугтаад ер нь баригддаггүй юм. Оспан ээж тийшээ гүйж бараг гэрийн үүдний тэндээс Абайн ор хүртэл үсрэн харайгаад Улжаны өвдгийг мөргөж падхийж буув. 

	Тэгээд Улжан түүнийг зүүн гараас нь чангаар атгаж:

	— Чи, саяны орилж давхидгийг хаанаас олов? Тэр бол муу ёр гэж хэлсэн шүү дээ, энд хүүхэд өвчтэй байна. Чи муу золиг! гэж угзран татаж унагаад гуя руу нь хэд хэд алгадав.

	Оспан нь зодоход уйлдаггүй боловч эх нь зодоход бүүр ихээр уйлдаг юм. Эцэг нь уйлсан ч тоохгүй зодно. Гэвч Оспан заримдаа эхийгээ баашлах аргатай бөгөөд тэр нь ихээр уйлах явдал билээ. Одоо тэр аргаа хэрэглэж бүхий чадлаараа бархирч орилон их шуугианыг үүсгэв. Тэгээд эхээсээ мултарч гэрийн зүүн талд байгаа ясан оронд дэвхэрч гараад түрүүлгээ харж хэвтээд уйлсаар байлаа. Гэвч энэ удаа яаж ч уйлсан ч эх нь түүнийг энхрийлж аргадахгүй гэдгийг Оспан мэддэг ажээ. Энэ учраас сүүл сүүлдээ нүднээс нулимс гарахгүй ч гэсэн хааяа нэг бархирч байв. 

	Тэгээд сүүлдээ уйлахаас залхуурчээ. Тэгээд бас л томоогүйтэж уйлсан мэт болж хааяа аяархнаар:

	— Ойбай дүү минь! гэж нэг хоёр давтаж нүдний булангаар эхийг харахад ямар ч тоох шинж алга. Тэгэхээр нь дахиад орилж дараа шинэ хэргийг үүсгэж түүнийгээ улам дэгдээж:

	— Ойбай дүү минь Абай! гэж эхэр татан уйлав. 

	Абай хэдий толгой нь өвдөж байгаа боловч аргагүй инээд алдав. Оспан сэмхэн ажиглавал эжий нь том хүдэр бие нь дахиад хөдөлж босохоор завдаж байжээ. 

	Оспан хэрэг биш болохыг мэдэж эх нь бостол орноос суга үсрэн босоод:

	— Ойбай дүү минь Абай! Абай! Абай! гэж хашхирсаар зугтав. 

	Эх нь босож ухасхийвч амжсангүй.

	— Хүн байна уу, барь! Наадах мондийг бариад ир гэхэд Оспан гадаа дэвхцэн цовхчиж байснаа ээжийн тушаалыг дагаж түүнийг барихаар ирж яваа өөрийн их ах Такежаныг харчхаад захын гэрүүд тийш гүйж алга болов.

	Абай удтал өвчилжээ. Анхандаа хүмүүс «Салхинд цохиулж», «Саа дайрчээ», «хижигтжээ» гэж олон янзаар тааварлах боловч хэн ч оносонгүй. 

	Ялангуяа эмчилгээ хийгдсэнгүй.

	Гагцхүү хэвтсэн өдрийн маргааш нь эмэг эхийн тушаалаар нэг настайвтар авгай нар жаргахын өмнөхөн Абайг гадаа гаргаж, сая алсан хонины уушгиар домнож, нүүр лүү нь ус шүршиж;

	— Тонил шуламс! Тонил! Хүүгээс минь арил гэж шингэх улаан нар өөд харуулан эм дом болсон нь домносон ажээ.

	Абай хамаг бие нь чичирч, толгой нь эргэж арай ядан гадаа гарсан билээ. Нүд нь эрээлжилснээс юм уу, юутай ч гэсэн, шингэх нарны улаан туяа урьд өмнө үзээгүй мэт нэг л хачин харагдав.

	Үлгэр домог уу, аль зүүдэлж байна уу? Юутай ч гэсэн өөр ертөнцийн үзэгдэл мэт харагдав.

	Хоёр өдрийн дараа энэ хотынхон Көлкайнараас Чингис тийш нүүв.

	Нэлээд эртнээс нааш, энэ нутгийн ахлагчид, аж ахуй эрхлэгчид «Зуслангийн мөс нь гэсэж үү? Ногоо нь гүйцэж үү?» гэж ийш тийш зорчигчдоос асууж сурагласаар байжээ. Чингисийн бэл хормой нь ногоорох боловч ар тал нь мөд дулаардаг ч үгүй, ногоордог ч үгүй, цас их унадаг өндөр газар ажээ. Бүхэл Томбыхтынх усаар элбэг, уудам бэлчээртэй, тааламжтай сайн бууцнууд нь Чингисийн цаад тал юм.

	Хунаанбайнхан нүүхийн хамт орчны олон айлууд зэрэг нүүжээ. Их өвстэй Жидебай, Мусахул, Чингис зэрэг талын өвөлжөөнүүдээс ч өдий төдий айлууд нүүжээ. Нүүгчид өөрсдийнхөө харалдаа байгаа Ахбайтал, Көлденен, Жигитек, Шаткалан, Бөкенши зэрэг даваануудыг чиглэв. Чингисийн зарим даваанууд нь тэр газрыг нутагласан овогтнуудын нэрээр нэрлэгджээ. Энэ нь «Бөкенши, «Жигитек» гэх мэт даваа юм.

	Ходарын өвөлжөө ба Жексений өвөлжөөний хоорондох өргөн амыг өгсөж Бөкеншийн даваанд хүрдэг юм. Абай эрүүл байсан сан бол нүүдлийг зугаатай өнгөрүүлж наргиж наадах ажээ. Хавар Чингисийг давж зусланд гарах гэдэг нь настайчууд ба ялангуяа чадал тэнхээгүй ядуу хоосон хүмүүст хүнд зовлон мэт санагдавч хүүхдүүдэд аятайхан зугаа санагдана. Абай ч урьд жилүүдэд ч гэсэн өнгөрөгч онуудад Көлкайнараас тэртээ хол орших Байкошкар гол хүртэл арваад удаа нүүж хүрдэг газрыг сонирхон барагддаггүй цэнгэл гэж үздэг ажээ. Нүүдэл ч урьд жилүүдээс ялгаагүй зам зуураа Талдыбулаг, Барлыбай, Кызылхайнар зэрэг бууцнууд дайралдана. Зарим бууцанд өглөө ирж буудаллаад орой нь бас нүүх зэргээр тасралтгүй нүүж байна. Зарим бууцанд ирж ганц хоёр өнжих боловч их гэрүүдийг бүрнээр барихгүй «урианхай маяг», «Абылай маяг», «Жайпа», «Итарка» гэх мэт олон янзын нэртэй бага давчуухан зайгүй намхан овоохойнуудыг барина. Хүмүүс бүхэн өөрийн дуртай овоохойг босгоно. Нийт айлууд зусланд гарах замдаа хүүхдүүдийн «айл - гэр», «овоохой» гэдэг тоглоомыг тоглож яваа мэт харагдана.

	Өвөл, зун, намаржаандаа нэг нэгээс хол явдаг айлууд энэ замдаа бууцны байдлаас ойртоцгоож нэгэн хамт шавааралдан буудалдаг тул хүмүүс ба мал нь хутгалдаж бүүр овоохойнууд нь нийлж нэг айлыг нөгөөгөөс нь салгахын аргагүй болдог байна.

	Ингэж шавааралдан буудаллах явдал бусдад хөнгөн боловч хоньчин, малчин, хургачин, адуучин нарт ер нь зохимжгүй, хамгийн хэцүү хүнд ажилтай өдрүүд болдог ажээ. Нэгний адуунд нөгөөгийн морьд нь нийлж, заримын нь хонинд нөгөөгийн хурга хутгалдаад олон хот хонь хоорондоо нийлж учрыг нь олох аргагүй болдог байжээ. Энэ үймээнийг ашиглаж зарим хүмүүс арга заль хэрэглэдэг бөгөөд томоогүй хүмүүсийн өдий төдий хонь, ямаа, төлөг, бяруу нь зальт хүмүүсийн идэш болж үрэгддэг байлаа. Өөртөө байгаагаа харамлаж хүний «нийлмэл», «алдуул» дайралдвал түүнийг шөнийн цагт алан ярж хагас дутуу болгон залгиж суудаг зальтнууд ихэс дээдсээс ч гардаг юм.

	Бөөнөөр зэрэг зэргээр нүүдэллэхийн хамт шавааралдан буудаллахын бас нэг шалтгаан нь: Хүн амьтангүйгээс энэ хавийн уул хадаар зулзагалсан чоно нь хүн амьтан ирэх хүртэл хулгана, тарвага зэрэг амьтадыг барьж идэж аргацаадаг байсан бол одоо мал ирсэн учир чоно шөнийн турш амруулахгүй хуй шиг дайрдаг болжээ. Олон айлууд хотоо морьтойгоор манаж айл бүхний дэргэд оволзуулан гал түлж орилж бархиралдсаар шөнийг арай ядан өнгөрүүлдэг байжээ. Энэ бүгд нь тайван цаг ба бусад улирлуудыг бодвол зусланд гарах нь төвөгтэй болохыг гэрчилж байна. Бүх хүмүүс өдрийн турш морин дээр явж эрэгтэйчүүд нь жад, сэлэм сойыл, сүх зэргийг барьж явна. Энэ үзэгдэл нь нүүдлийн байдлыг хулгай дээрэм, хайгуул, байлдааны шинжтэй болгож хувиргадаг ажээ. Гэвч энэ жилийн нүүдэл урьдах онуудын байдлыг дахин давтаж байгаа боловч Абайд анх удаа тохиолдсон их зовлон зүдүүр болов. Абайг бүрэн ялж дийлсэн өвчингүй боловч эрүүл ч биш байжээ. Явах гэхэд нүд нь эрээлжлэн толгой нь эргээд ойчдог байлаа.

	Абайн өвчнийг дагаж нүүхгүй байж бас болохгүй.

	Хунаанбай нь Улжааныд гурав дөрөв хоноод ирдэг ба ихэнхдээ гоолиг сайхан царайтай тохал11 Айгызынд хонодог юм. Хааяа байбише12 Кункетэй хамт байна. Кунке бол тусдаа нэг хот айл бөгөөд нүүхэд Хунаанбай түүнтэй хамт явна.

	Хунаанбай хүүгийн нь өвчний байдлыг анхны үед ганц удаа асууж сураглаад дараа нь бүр мартжээ. 

	Абай морь унаж чадахгүй бөгөөд ачаатай тэмээнд ч суулгавал «Тэмээ ойчиж осолдох магад» гэж эх нь ачаатай тэмээнд ч суулгасангүй. Хөгшин эмэг эх ба Улжан хоёрын дунд ганцхан тэрэг буй. Энэ нутгийнхан нүүдэлчин байсан учир тэрэг гэдгийг мэддэггүй байлаа. Тобыктын  дунд анх удаа ирсэн ганц тэрэг нь Хунаанбайн хөгшин эх Зерегийн хөх тэнгэр гэхэд бараг болох юм. Хунаанбай ахлах захирагчаар анх сонгогдсон даруй эхдээ:

	— Нүүхэд сууж яваарай гэж Каркараль-аас зориуд авчирсан ажээ.

	Энэ үед уулархаг газарт мориор явах нь Улжанд ч бэрх байлаа. Улжаны нас нь ахиж бие нь хүндэрсэн боловч одоо Абайн өвчтэй байгааг бодоод өөрийн биеийн амрыг бодсонгүй, тэргэнд эмэг эхийн нь хамт Абайг суулгав. Харин өөрөө номхон хээр гүү унаж үргэлж энэ тэрэгтэй хамт явна.

	Зуслангийн үед Хунаанбайнхны удаанаар суудаг бууцны нэг нь Ботаканы тулга хэмээх газар юм. Зелкайнараас нүүж хүрэх хүртэл хориод хоног өнгөрчээ. Абай энэ хориод хоног замын турш өвчнөөс салж чадаагүй байсан ба саяхнаас нэлээд гайгүй болж өөрөө босож бага зэрэг явах буюу орж гарч чаддаг болжээ.

	Зүй нь сэтгэл санаа нь сэргэж урьдах хүүхэд байх үеийн наргиан шуугианд эргэж орох явдал байжээ. Гэвч чингэсэнгүй. Абай энэ жил ялангуяа сүүлийн хэдэн хоногийн дотор хүүхдийн тоглоом, наргиан шуугианаас холдож тасарчээ. Бүүр хүүхэд зангаа мартсан мэт. Энэ гайгаас болов уу? Аль өвдөөд тэгсэн үү? эсхүл сүүлийн үе дэх сэтгэл санааны гутралт зөрөлдөөний уршиг уу? Эсхүл хүүхэд үеэ өнгөрч том болоод ой ухаан нь ихдэв үү? Юутай ч гэсэн нэг л үл мэдэгдэм хачин хэрэг болжээ.

	Энэ жил Абай 13-тай ажээ. Бие нь ч томорч нуруу нь өндөр болж гар хөл нь уртасжээ. Урьд хамар нь богинохон мэт байсан бол одоо нэлээд уртассан харагдана. Царайд нь идэрчүүдийн шинж өржээ. Гэвч идэрчүүдийн шинж бүрэн бүрэлдээгүй, бие нь хүдэр, махлаг биш, нарийсан өндөржиж туранхайвтар болон сунажээ. Нар үзээгүй ургасан сулавтархан өнгөтэй нарийхан өндөр ургамал шиг болжээ.

	Урьд Абай харавтар царайтай хацар нь бага зэрэг улаан байсан, одоо хотоос саяхан ирээд тийм юм уу? Өвчинд баригдсанаас юм уу? Ямар ч л гэсэн царай нь цайжээ. Шингэвтэр хар үсний завсар энд тэндээс толгойн арьс нь хүртэл харагдах болжээ. Энэ ч гэсэн өвчтэй байгаад олон хоног нар үзээгүйн тэмдэг юм.

	Абайн энэ мэт байдалд нь түүний төлөв томоотой зан авир нь яг таг тохирчээ.

	Абай морь унаж ийш тийш явж л чадах болсон боловч гэрээс нэг их гарсангүй. Бусад хүүхдүүдийг бодвол өөртөө уйдахгүй байх шинэ арга, шинэ хань олжээ. Энэ нь ялангуяа эмэг эх ба дараа нь төрсөн эх нь ажээ.

	Эмэг эх нь уран үлгэрчин хүн болохыг Абай энэ жил ажиглажээ. Эмэг эх нь урнаар ярих ярианыхаа бүх явцаар хүнийг өөртөө татна. Абай анх өвчтэй байх үедээ нэг орой унтаж чадахгүй байсан учир үлгэр ярьж өгөхийг эмэг ээжээсээ гуйжээ. Чингээд эмэг ээж нь бодож сууснаа:

	 

	—... Өдөр сарыг бүрхэг бүдгээр өнгөрөөсөөр 

	Өвгөд хөгшид амьдран суужээ

	 

	гэж жижигхэн шүлгээр үлгэрээ эхэлсэн билээ. Абай түүнийг тогтоон авчээ. Дараа нь үлгэр яриулах болохоор эмэг эхийн өвдгийг аяархан алгадаж:

	 

	—... Өдөр сарыг бүрхэг бүдгээр өнгөрөөсөөр 

	Өвгөд хөгшид амьдран суужээ

	 

	гэж бас үлгэр яриулах гэж байгаагаа мэдэгддэг болжээ. Эмэг эх нь анхандаа хэдэн үлгэр ярьж өгчээ.

	«Ижил - Дон», «Жупар Корычы», «Хол мэргэн» зэргийг нэгд нэгэнгүй ярьж өгчээ. Абай өдөр ч, орой ч заримдаа бүүр нүүгээд явж байхдаа ч яриулдаг байлаа.

	Дараа нь бие нь нэлээд засарч зүгээр болмогц эмэг эхийн бас нэг яриануудыг олж авчээ. Энэ бол энэ нутагт Зерегийн багаасаа сонсож дуулсан, үзсэн зэрэг зүйлүүд байжээ. Зере үүнээс 20—30 жилийн өмнө Найманчууд13 энэ нутагт энэ айлд довтолсон тухай, энэ довтолгоонд өөрийн Достанбек гэдэг өргөмөл хүү нь нас барсан тухай. Найманчуудаас олзлогдож жил хагас шахам гинжтэй байсан Хожамберди Акыны** тухай ба түүний шүлгүүдийг цувруулан ярина. Тэрчлэн «Харашорын довтолгоо» гэх мэт довтолгоо, дээрмийн тухай ярьж өгчээ.

	Бас дараагийн өдрүүдэд Мамыр, Енлик зэрэг охидын зовлон зүдүүрийг ярьж өгөхөд Абай залхуурч ядрахгүй их л дуртай чагнаж суудаг билээ. Заримдаа эмэг эх нь ядарч, ярихаа боливол төрсөн эхээ шаардаж амраадаггүй байжээ.

	Улжан ч гэсэн сонирхолтой олон яриа мэдэх бөгөөд тэр нь ихэвчлэн шүлэг ярьдаг байжээ. Эдгээр шүлгийг одоо хүртэл мартаагүй, тэгээд олонд мэдэгдэлгүй хадгалж байдаг сургууль соёлгүй эхийн авьяасыг Абай ихэд гайхна. Эх нар нь хуучны үлгэр туульс, айтые14 зүйр үг, шог өгүүлэл зэргийг ярьж өгдөг байжээ.

	Абай хоёр эхийнхээ сэтгэлийг хөгжөөх, тэд нараас дахин олон зүйлийг яриулахын тул заримдаа хотоос авчирсан номуудын дотроос «Жүсип - Злиха» гэх зэрэг туужийг урнаар уншиж өгөх бөгөөд түүний дотор ээж нарт нь ойлгогдохгүй түрэг хэлний зарим үгсийг явц дундаа хасаг дээр орчуулж өгдөг байлаа. Үүгээр хөгжөөчхөөд үргэлжлүүлэн яриулдаг байжээ.

	Зере дайн тулааны тухай ярихдаа дайн бол олон түмнийг тарчилган зовоосон аймшигт зүйл байлаа гэдгийг ярьдаг ажээ.

	Абай нялх байхаас эхлэн үлгэр, яриа зэрэгт их дуртай байсан бөгөөд энэ зун бүр ч их зүйлийг сонсож мэджээ. Эхийнхээ ярианд цэнгэж хамаг сэтгэл санаагаа зориулж байсан өдрүүдийн нэгэнд эднийд хөгшин залуу хоёр гийчин иржээ. Залууг нь Абай таних бөгөөд үзмэгц ихээр баярлав. Тэр нь өнгөрөгч жил зусланд байхдаа ирж эднийд гурав хонож «Козы - Корпеш - Баяныг» уншиж өгсөн Байкокше гэдэг найрагч юм. Нөгөө хамт ирсэн настайвтар хүнийг Абай танихгүй боловч эх нь сайн таньдаг ажээ.

	Зочидтой хэрэг явдал, амар мэндээ асууж танилцсаны дараа Улжан, Абай тийш инээмсэглэн харж:

	— За хүү минь, эмэг эх бид хоёрыг шалаад суулгадаггүй байсан шүү дээ. Ёстой үлгэр туужийн эзэд ирсэн шүү. Энэ хүн бол Барлас гэдэг акын юм гэв. Тачирхан цагаан сахалтай махлаг бүдүүн дуутай Барлас, Абайд, анхнаасаа дотно харагдав. Барлас бол мэдсэнээ нууж амаа жимийж суудаг бусад хөгшидтэй адилгүй, харин юм ярихад дуртай, цагаан сэтгэлтэй хүн юм. Бас энэ айлд хэзээнээс нааш үерхэж явсан айлын хүн мэт ажээ.

	— За хүү минь «Цэцэн хүн ус шиг жирэлзэхэд сонсогч нь уяран чагнадаг гэдэг сэн. Ард түмэн бол ярихыг ч хүсдэг, сонсохыг ч хүсдэг шүү дээ. Чи сонсохоо залхуурахгүй бол Байкокше ярихаас залхуурахгүй гэж залуу нөхөр тийшээ харж инээмсэглэв.

	Барлас бол Сыбан овогтон хүн юм. Зусланд гарч ойртсон учир урьдын адил уулзан мэндчилэхээр эднийд иржээ. Барласад зам зуураа Мамай овгийн Байкокше дагажээ. Байкокше бол Барласын акын шавь бөгөөд он жил бүр ингэж нийлээд хэдэн сарын турш хамт явдаг байжээ. Гэрийнхний бүх хүмүүс нь хоёр акынг баяртайгаар угтан авсан акын ч үлгэр яриагаа дуртай ярив. Хоол бэлэн болох хүртэл Барлас Акын «Хобланды1 баатар»-ын тухай найрлалыг аялан уншив. Энэ бол казахын ардын аман зохиол ба бичгийн зохиолуудын дотор Абайн анх удаа сонсож байгаа бөгөөд их ч сонирхолтой гүнзгий утгатай найраглал билээ. 

	Барлас найраглалыг уншиж дуусаад хоол идэх гэж гараа угаахаар завдмагц Абай:

	— Энэ найраглалыг зохиосон хэн юм бол? гэж түрүүнээс хойш өөрийгөө ихэд баярлуулсан зохиолчийн нэрийг мэдэхийг хүсэв.

	— Хүү минь, үүнийг их дээр үеэс нааш уламжлагдсаар ирсэн гэдэг шүү... гэв.

	Хобландын салахын ёслол, Тайбурыл2 давхилт Казан3 ба Хобланды хоёрын гардан байлдаан гарсан зэрэг нь Абайг их л гайхуулсан тул хэвтсэний дараа удтал нойрсож чадсангүй билээ.

	Улжан маргааш нь:

	— Битгий яваарай. Яаралгүй хэд хоног энд байцгаана биз гэж тэднийг явуулсангүй. Энэ бол Абайн хүсэлт билээ. Урьд үлгэр жишээч сайхан зан чанарыг номоос, мэдлэг боловсролыг сүм хийдээс олдоно гэж боддог ажээ.

	Низами, Науай, Фзули нарыг тууж туульсын урчууд, Шайх-Сагди, Хажа-Хафиз нарын дурлалыг урнаар тусгагсад, Фердаусийг баатрын туульсыг зохиогч гэж Абай урьд боддог байжээ.

	Харин хасагт «Баян-Көрпеш» буюу «Боздак» зэрэг алдарт зохиолууд байдгийг мэддэггүй байжээ. 

	Хэл нь ойлгомжтой юм уу, амьдрал ахуйг нь сайн мэддэг юм уу, эсхүл заримдаа өндөр, заримдаа нэгэн жигд намуухан, заримдаа гэнэт долгилуулан аялсан Барлас, Байкокше хоёрын хоолойноос уу? урьхнаар эгшиглэсэн домборын аялгуунаас уу? ямар ч гэсэн Абай энэ үе хүртэл Барлас, Байкокше хоёрын аялсантай адил тууж туульстай тэнцэх зүйл огт сонсоогүй мэт санагдана. 

	Абай энэ хоёр акыны дэргэдээс өдөржин шөнөжин салсангүй. Хоёр акын Улжаныхыг энэ хот айлын хамгийн наргиан шуугиан ихтэй айл болгож хувиргажээ.

	Гүү барьж дуусаад энэ хотын бүх хүмүүс үдийн хэрд айрагт цугларан халж суугаад туульс сонсоцгооно. Өдөр бол хэзээ ямагт үргэлжилсэн урт туульс яригдана. Заримдаа цэцэн хүмүүсийн үг, шог яриа, шүлэг зэргийг ярина.

	Тэгээд хүмүүс цөөрч хөл бага болоод ирмэгц Барлас өөрийн зохиосон туульс, эсхүл өөрийн үеийн акынуудын туульсаас ярина. Чингэхдээ ялангуяа амьдралын хүнд байдал, олны хүсэл мөрөөдлийг илэрхийлсэн үгсийг онцлон тасалж ярина. Барлас бол нэгийг өргөмжилж, нөгөөд сөгдөж ярьдаг акын биш юм.

	Абай ба түүний эх нарын оройн цагаар сонсдог туульсын ихэнх нь Барлас өөрөө эрхэмлэн ямагт ярьж явдаг түүвэр зүйлүүд юм. Ийм үед Барлас нь Абайд өдрийн ярьж хөөрч суусан Барласаас ондоо болж харагдана. Барлас зөвхөн сонирхолтой, инээдэмтэй зүйлүүдийг яриад зогсохгүй тэр нь туршлагатай ерөөлч буюу заримдаа ихээр ядарч зүдэрсэн өвгөн мэт харагдана. 

	Тийм үед:

	 

	Уяхан дууг минь сонсож, 

	Учрыг нь ухаж мэдээрэй. 

	Хоосон үгээр хангинагч 

	Хуурамч зусарч акын биш 

	Гаслан зовлонд автагдаад 

	Гуньж гутрахад шүлэглэнэм.

	 

	гэж өөрийнхөө байдлыг ярьж эхэлнэ.

	— Юун гаслан бэ? гэж Абай заримдаа эхээсээ асуухад, Улжаан

	— Хамгийн үнэтэй чанар нь бол ялимгүй зүйлийг тэнгэрт тултал магтдаггүй заншилтай хүн байна. Барлас тэнүүлчин акын бус, түүний үгийг тогтоож авах хэрэгтэй билээ.

	Абай Барласын үгийг ажиглан сонссоор сүүлийн үед түүнээс бас нэг шинэ зүйлийг олж сонсов. Энэ нь ноёд түшмэдийг шүүмжлэн шоглож хэлсэн зүйл ажээ. 

	Тэр нь:

	 

	Ахлагч захирагч цолтой хүн 

	Ард олныг мөлжиж байна. 

	«Өг» гэхэд өгөхгүй, 

	«Оч» гэхэд очихгүй, 

	Хариу тавьж зөрвөл 

	Гав дөнгөөр айлгадаг.

	 

	гэж шүлэглэв.

	Абай эцэг нь гэртээ алга байгааг санаж «нутагтаа бүү ирээсэй» «Зочилсоор байгаасай» гэж боддог ажээ. Үнэхээр Барлас нар энд ирснээс хойш Хунаанбай энэ гэртээ ирсэнгүй. Харин хэсэг дээдсийг дагуулж олны дунд зочилж яваа учир Улжан, Барласыг явуулаагүй байжээ. Түүнээс биш дуучид, шүлэгчид Хунаанбай гэртээ байгаа үеэр тэгж олон хоног наргиж чаддаггүй юм.

	Барлас «Түшмэд ба ноёд» гэж хэнийг хэлж байгаагаа тодорхой ярихгүй боловч түүний учрыг Абай ойлгож ухамсарлаж түүний жишээг ойрхноос эрдэг байлаа. 

	Гэвч Абай ч бас өөрийн бодсон санаснаа хэнд ч хэлсэнгүй.

	 

	Ахлагч гэж ноён буй,

	Ах дүү садан нь завшдаг

	Бүрхэг өдрийн чоно шиг

	Бүрэлгэн сүйтгэж байдаг юм.

	 

	Абай «энэ бол ахлагч Майбасар» гэж бодно.

	 

	—... Ховдог амаа ангайхад

	Хоосон ядуу гэж өршөөдөггүй,

	Тэмээг тэр чигээр нь залгивал

	Түүнд хэн саад хийх вэ?

	Акын түүнийг үзэж

	Улам нэмэгдэж

	Цагаан үс нь олширсоор... 

	 

	гэж уртаар санаа алдахад Абай Барласын гаслан зүдүүрийг төсөөлнө. 

	«Төрийн багана доргиж» гэдэг үгийг Абай урьд сонсоогүй уй гашуу мэт санагдана.

	Нүүр царай нь тодорхой биш боловч олон үе, олон газар, гаслан зовж байгаа, эмэг эхийн адил олон нас насалж, их зүдүүрийг биеэр үзэж уур хилэн нь ихээр буцалсан нэг хүн бий. «Тэр хэн бэ?..» 

	Чухам хэн болохыг мэдэж чадсангүй.

	Энэ удаа Абай өөрөө ба эх нараар дамжуулан гуйж Барлас Байкокше хоёрыг бараг сар шахмын хугацаанд нутагт нь буцаасангүй. Энэ хугацаанд Абай, Барлас, Байкокше нартай сайн нөхөрлөн дотнын хүн болж сүүл сүүлдээ Барласыг ихээр хүндэлж түүний өвөрт ороод хэвтдэг болжээ. Их зочлон үйлчилдэг байжээ. Барлас цовоо ухаан сэргэлэн Абайг бахархаж хоёулхнаа байгаа үед:

	 

	Эрүүл чийрэг торниж

	Эрийн цээнд хүрээд

	Холын их хараатай

	Хатан зоригтой болоорой

	 

	гэж шүлэглэн хэлээд Абайд домбороо өгч өгүүлрүүн,

	— Май хүү минь! Энэ бол миний үнэн зүрхний ерөөл болог. Би үнэхээр чамд бахдан энхрийлж үнэн үгээ хэлж байна гэхэд Абай бачимдаад юу ч хэлж чадсангүй. 

	Энэ нь Барлас маргааш нь буцахаар болсон үдэш, оройн хоол идэж суухад яригдсан үг билээ.

	Өглөө акынууд явахаар болж морьдоо эмээллэн явахаар бэлэн болсон үед Абай эхийгээ дуудаж:

	— Ээж ээ! Энэ хоёрт сайн бэлэг өгч явуулаарай гэхэд Улжан хариу дуугарсангүй.

	Гийчид айраг ууж, дараа нь явахаар завдахад Улжан Барлас тийш харж юм ярих шинж үзүүлэхэд тэд цөм дуугаа хураав.

	— Миний энэ хүү хичээл номоос буцаж ирснээс хойш хэвтээр өвчинд баригдаж түүнээс салж чадахгүй байсан билээ. Харин та нар ирээд үнэтэй үгээрээ эмнэж хүүгийн минь өвчнийг эдгэрүүлсэн итгэлт гийчид боллоо гэв.

	Абай энэ үед үнэхээр бүх өвчин эмгэгээс ангижирч чийрэгжин зоригжжээ. Эх нь тодорхой хэлэхгүй боловч «Ухаантай, сэргэлэн ажигч» хүний шинж тодорч байв.

	Улжан үгээ тасалсан боловч төгсөөгүй тул:

	— ... Үргэлж ирж байгаарай. Тэр хөгшин эмэг эх ба бидний сэтгэлийг ч ихэд сэргээв. Хэрэг явдал чинь бүтэмжтэй болог! Манайд зорьж ирсэн явдалд чинь баярлаж бага сага бэлэг бэлтгэв. Аваад явцгаагаарай ... ... баяр бахдалаар буцацгаагаарай гэв.

	Абай гарч Барласыг мордуулж байхдаа эдний адуучин Беркимбай, Жаркын хоёр Барласт зориулж тарган бор морь, Байкокшед зориулж халтар зүсмийн шүдлэнг ногтолчхоод байгааг үзэв.

	Тэгээд хоёр акын бэлэг морьдоо хөтөлж «баяртай, баяртай» гэж дахин хэлсээр явав.

	Абай эхдээ бахдаж баярласан учир өөрийн хүүхэд байсан үеийн эрх байдлыг гаргаж эхийнхээ хүдэр биеийг чангаар тэвэрч хацар, хамар нүдийг нь дахин дахин үнсэв.

	Энэ намар Хунаанбайнхан түүний төрөл төрөгсөд хонио урьд урьдынхаас эрт ахарлав. Түрүүчийн цас орохоос нааш нүүдэггүй байсан бол өнөө жил намрын дунд сарыг хагаслалгүй өвөлжөө рүүгээ яаравчлан нүүв.

	Хамт нутагладаг Жигитек, Көтибах, Топан, Торгай зэрэг отгийнхонтой нүүдэл суудал хийх гэж байгаагаа ярьж зөвлөсөнгүй.

	Сүйндег бүр гайхаж цөхөхдөө Бөжейнд айлчилж очоод;

	— Садныхаа энэ санааг мэдэв үү! Тэр чинь энэ жил яагаад яаруу сандруу болчхов оо? гэж асуужээ.

	Гэрт Бөжей, Сүйндег хоёроос гадна өндөр хамартай, сэрвэгэр сахалтай, бүдүүн дуутай хүн сууж байлаа. Үүнийг Тусип гэнэ. Жигитекийнхэн дотроос Бөжейн дараа орох ихсийн нэг нь юм.

	— Ингэдэггүй юм сан. Яасан юм бол? Эсхүл намаржааны өвс муудаа юм болов уу? гэж Тусипийг хэлэхэд Бөжей өөдөөс нь харан хуурамчаар инээв.

	— За хаанаас даа! Намаржааны өвс хэзээ барагдаж байсан билээ. Одоо ч гэсэн зуныхаараа байна гэж Сүйндег хэлээд «Бөжейд нэг л нууц бодол байх шиг байна» гэж бодонгуут түүний зүг эргэн:

	— Харин, энэ жил мал гоц гойд таргалсан шүү. Ийм эрт өвөлжөөнд буувал мал нь өвлийн хүйтэнд яах юм бэ? Хонио бусдаас түрүүлж ахарласан нь энэ нүүдлээс л болсон юм байжээ! гэж хэлсэн боловч өөрөө эргэлзэн, Бөжей тийш харж аль, чи мэдсэн үү? Хэлээч! гэхэд:

	— Юу гэнэ ээ, надтай зөвлөсөн гэж үү?

	— Зөвлөөгүй гэсэн ч түүний нууц санааг чи мэдэх ёстой. Нууж даралгүйгээр хэлээч! гэв.

	— Хунаанбай хавар эрт нүүвэл Уахын газрыг булаахыг эрмэлздэг, зусланд эрт нүүвэл Керейн нутаг усыг булаахыг эрмэлздэг юм. Бас өвөл ч гэсэн түүний хүрч чадахгүй гэх газар алга. Эсхүл Тинейн бүргэд шиг өөрт чинь бууж юун магад гэж Бөжей шинэ аюулыг цухуйлгаж хэлээд үгээ таслав. 

	Сүйндек, Бөжейн ярианаас түгшсэн боловч түүнд үнэмших юм алга учир:

	— Яалаа гэж дээ! Тараг шиг исэж, хөөрөг шиг таргалж гүйцсэн биш бил үү? Жуантаякийг хөөгөөд Адетгаас авах юмаа авч дууслаа. Бас Көкшегийг ч хоосруулав. Одоо хэн үлдэв? Намаржааны Такыртуманаас тэртээ зуслангийн Байкошхар хүртэл гучаад нүүдлийн газарт гагцхүү түүний зуслан, намаржаа байдаг. Бууцны хооронд суга хөлрөх газаргүй шүү дээ гэв.

	Иргызбайтай зэрэгцүүлбэл Жигитект бууц ч цөөн, нутаг бэлчээрээр явцуу юм. Иймээс Тусип нь энэ талаар сэтгэл тайвангүй байдаг ажээ.

	Тусип, Сүйндегийн тоочсон Хунаанбайн дээрх бууцыг бодож сууснаа санаа алдав.

	— Ер нь хурганы бэлчээр тутамд нэг бууц байдаг шүү! гэж Сүйндег өгүүлэхэд,

	— Шинэ бууц нь юу гэж бодно! Тунгалаг сайхан устай горхитой, торго шиг сайхан өвстэй, булаг шанд нууртай газар шүү дээ. Үүнээс өөр юу хэрэгтэй юм бол доо? гэж Тусип дуугарав.

	— Зусланд гарахдаа яана гэж бусад бүх овгийнхон ганц булгийн дэргэд овооролдож байхад харин эдний хот айл бүхэн нь тус тусдаа нэг гол эзэмшиж байна шүү дээ! гэж Сүйндег ярихад Тусип:

	— Энэ бүхнийг хэдхэн жилийн дотор эзэмшээд авлаа. Гэтэл одоо юуны хувь авах гээ юм бол!? гэхээр нь

	— Харин ээ, юуны хувь юм бол доо? гэв.

	Бөжей тэр хоёрын яриаг чагнаж сууснаа нэлээд уурссан байдлаар түргэн эргэж

	— Юу гэнэ ээ! Юмыг шийдэх эрхтэй сэн бол ингэж ярих тань зөв байх сан. Гэтэл та хоёрын хоосон гомдлоос ямар ашиг гарах юм вэ? хэмээн загнаж орхив.

	— Чадалгүй амьтныг санаа нь зовоодог юм гэж хөмсөг зангидан Тусип тийш харснаа муугийн санаа их байдаг. Гэвч хоосон бодол хоол болох биш дээ! Дийлэх л аргагүйгээс хойш дэмий яриад яах вэ?

	Тусип одоо ойлгов. Эртнээс нааш ийм бодол Бөжейг зовоож байгаа ажээ. Шийн хавьд Тусип Бөжей хоёрын алдартай хадам эцэг Кенгирбайн хүүр бий. Тэр хавийн уудам бэлчээр болох Жидейбай, Барасыг Хунаанбай өвөлжөө болгоно гэж бас авчээ... Чингэхэд Бөжей ихээр хилэгнэж үхэх сэхэхээ үзэх гэсэн боловч Хунаанбай Тусипийг дуудуулж аргыг нь олсон байлаа. Тэгээд Тусип, Бөжейд ирж элдвээр ятгасаар түүнийг хөдөлгөхгүй болгосон байжээ. Бөжейгөөс Хунаанбайг илэрхийгээр эсэргүүцсэн ганц удаагийн эсэргүүцэл нь энэ бөгөөд сүүлийн хэдэн жилийн турш дотроо хадгалсан хор шарынх нь шалтгаан тэр л байсан юм. Гэвч үйлс бүтэмжтэй болж чадсангүй. Иймээс сүүлийн үед Тусиптээ уцаарлаа ярьж зөвлөх үед нь:

	— Хунаанбайтай ярих яриа төгсгөл боллоо. Одоо гагцхүү хэрэг үүсгэхээс өөр аргагүй юм. Чи эр хүн бол хэргээс бүү няц. Хэрэв чадахгүй бол татаж цуглуулсныгаа түүнд өгөөд байгаарай! гэж хэлдэг байлаа.

	Бас Сүйндегт ч ингэж хэлдэг байв. Жигитекийн доторх итгэл түшиг болох Байдалыд ч дотуур бодлоо цухуйлгадаг байлаа. Тэгэхдээ аль алины нь ч энэ мэт ганцаараа байхад нууцлан хэлдэг байжээ.

	Хунаанбайнхан намаржаанаас Кызылшох, Кыдыр, Көлхайнард долоо дахин нүүж хүрээд одоо энд байгаа өвөлжөөндөө тарж буух ёстой байжээ. Гэтэл өчигдөр өглөө Хунаанбай зарлиг буулган:

	«Надад дуулгалгүй нүүж болохгүй, тарж ч болохгүй» гэжээ. Хунаанбай өөрөө Майбасарыг дагуулан Чингис тийш очиж газар холгүй боловч өдөржин мориноос буулгүй газар үзэв.

	Бүрэнхий болж байхад Хунаанбай эргэж ирээд их эхнэр Күнке Байбишенд буужээ. Өнөөдөр тэднийг Сыбага15 авчирсан эмэгтэйчүүд цугларчээ. Тэдний дотор Хунаанбайн их бага эх Таншолпан Акбердуны хоёр байлаа. Бас бэргэн Бопай иржээ. Нэг нь Кункед бэр, нөгөө нь эгч нь болох Ирсайн ээж Жуманы, Жортарын ээж гэх мэт хоёр үеийн садан сүлбээний эмэгтэйчүүд иржээ.

	Бусдаас ялгаран нүүж ирсэн энэ хориод хот айл бол бүгдээрээ Иргызбай овогтон юм. Олонх нь Иргызбай, Өскенбай нарын их бага дунд, эхнэрээс гарсан садан хүмүүс билээ.

	Эдгээр эгч, бэргэн нарын нэг онцлог заншил нь жилд хоёр удаа Хунаанбайн аль нэг гэрт Сыбага авчирдаг байжээ. Үүнд нэг сыбагыг хавар авчирдаг юм. Тэд өвөл ирж чаддаггүй учир хавар ойртож буумагц Зере байгаа их гэрээс эхлэн энэ Кункен гэрт ирцгээж өвлийн турш хадгалсан сүр махаа16 авчирна. Хоёрдугаар удаа нь одоогийнх шиг тус тусынхаа өвөлжөөнд тарж буухаар нүүх үед тохиолдоно,

	Хунаанбайг орж иртэл инээлдэн шуугьж байсан хүүхнүүд Майбасар, Хунаанбай хоёрын үүд сөхөхийг хармагц чив чимээгүй болж хоймор очиж суух үед нь л ганц Таншолпан өгүүлрүүн:

	— Хүү минь, эх бэр нар чинь сыбага авчраад одоо буцах гэж байна. Хөгшин ээжийн чинь хувийг өгсөн. Түүнд хүн бүр бэлэг авчирсан байна гэж Зерег дурсан. Энэ хавийн хөгшин залуугүй бүх хүмүүс Зерег «Хөгшин ээж» гэж нэрлэдэг учир Таншолпан бас сүүлийн үед күндесийгээ17 тийнхүү нэрлэх болсон билээ.

	Хунаанбай дуу гарсангүй. Таншолпан бол ээж нарын нэг юм. Тэр нь анх эрд гарсны дараа адуунд хулгай дээрэм ороход морийг зайдан унаж, гартаа жад барьж давхиад тэр хулгайчтай тулалдсан эрэлхэг гавьяаг нь хүн бүхэн мэднэ. Дөрвөн хүүтэй хүн. Ийм олон хүүтэй эхнэр аргагүй нэр хүндтэй байх нь мэдээжийн хэрэг. Таншолпан, Хунаанбайн дуугүй суугааг зэвүүцэн аажмаар хөдөлж өгүүлрүүн:

	— Сыбагаг Кункед авчраагүй. Чи миний хүү ч гэсэн биднийг толгойлж байгаа болохоор чамд авчруулсан том. Бид маргааш өвөлжөөндөө нүүж, тэгээд өвлийн турш ичээнд орсон юм шиг хэвтэх болно. Ер нь хүний хувь заяа тийм шүү дээ. Энэ учраас жил өнгөрч дахин уулзах хүртэл сайн суугаарай гэж хүүгээ ерөөе. Бидэнд үүнээс өөр юу байх бил ээ дээ! гэв.

	Хунаанбай ээжийн зүг харж дуугүй толгой дохиод хэсэг дуугүй байснаа:

	— Салж нүүнэ гэнэ үү? Хэрэв салж нүүхгүй бол яах вэ. Тэгвэл дахин сыбага авчрах болно шүү гэж инээв.

	Хунаанбай инээхэд гэр доторх айлчин хүүхнүүд бас инээлдэв. Өндөр нуруутай, бор царайтай, Кунке нөхрийнхөө зөөлөн байгааг ашиглаж:

	— Би өнөөдөр тэгнээгээ задлуулж маргааш гэрээ барих гэсэн юм сан. Ер нь бид дахиад нүүх болоод байна уу? Энэ олныг өөрсдийгөө ч ацад оруулчхаад байна шүү! гэж Майбасарын зүг харав.

	— Хоёр дахин сыбага идэх болж байна шүү дээ, эргэлзэх юу байх вэ гэж Майбасар инээгээд чухам үнэн байдлыг хэлсэнгүй.

	— Тэнгээ бүү задлуул! Гэрээ барих гэж ажил гаргаад ч хэрэг алга! Маргааш дахин нүүнэ гэж Хунаанбай хэлэв.

	— Ээ хүү минь, тэр чинь юун нүүдэл бил ээ? гэж Таншолпаныг гайхсан байдлаар улам ширтэн харахад Хунаанбай:

	— Бүгдээрээ хамт нүүнэ. Маргааш өглөө эрт Чингис тийш нүүнэ. Би газар үзээд ирсэн. Өөрсдийнхөндөө дуулгаарай. Юм хүмээ сайтар бэлтгэж байгаарай гэв.

	Үнэхээр маргааш өглөө нь Кункехэн бусдаас түрүүлж өрхөө авч Иргызбайн хориод хот айл зэрэг нүүж Чингис голын дунд хэсгийг барин хөдлөв.

	Нүүдэлчид увж цувсангүй бүгдээрээ бөөгнөрөн бужигнаж бөөн хар юм болон явлаа. Урьд нүүдэлчид нь цувж яваа янгир, тогоруу шиг харагддаг байсан бол одоо тийм биш, анх хөдлөх үед харцаганаас айж сандарсан нугас шиг бужигнан яаран тэвдэж байлаа. 

	Хунаанбай үүр цайх үеэр яаралтай зарлиг буулгаж: 

	— Завааралгүй түргэн нүүцгээ! Нэгэн зэрэг бөөнөөр хөдлөх хэрэгтэй. Цувж болохгүй гэх зэргээр товчхон тушаал өгч хот айл бүхэнд нэжгээд хүмүүсийг давхиулсан байжээ. Ийм зүй бусын нүүдэл ер бусын үзэгдэл болон харагдаж байв.

	Кызылшохоос Чингис тийш явах нүүдлийн замын зүүн талд ганцхан толгой байдаг юм. Хунаанбай, Майбасар, Хамысбай ба Кункегээс гарсан том хүү Худайберди нарыг дагуулж нүүдлээсээ түрүүлэн тэр толгой дээр гарав. Хунаанбайн унасан соёлзсон сайхан өтгөн сүүлтэй сүмбэ шиг хээр халтар морь нь хоёр чихээ соотолзуулан ард яваа олныг «түргэн яваач» гэсэн шиг хөндөлдөн зогсож байв. Хунаанбай нүүдэлчдийн өмнүүр хөндөлдөн зогсоод тэдэнд нэг юм хэлэхээр бэлтгэж зогсоно.

	Энэ үед үүр дөнгөж цайж нар хараахан тусаагүй билээ. Хориод хот айл ачаагаа нам гүм чимээгүй ачиж байсан бол тэмээгээ босгож хөдөлж эхэлмэгц бужигнан шуугилдаж эхлэв. Ачаа нь хүндэдсэн тэмээ бархирч, эхээс төөрсөн ботго буйлалдана. Олон айлын өшөөтэй ноход нэг нэгийгээ архиран боргооно. Морьтой хүмүүс хашхиралдан баруун зүүн тийш давхиж, хүүхэд уйлж ээждээ зандруулав. Хашхирч гууглан мал тууж малчдын дуу энэ бүгдтэй нийлэн бүр ч их шуугиан дэгдэв.

	Хунаанбай нүүдэлчид багшран хөдлөх үед Хамысбай, Худайберди хоёрт:

	— Та хоёр түргэн очоод энэ бүх нүүдэлчдийн толгойлогч ахлагч нарыг цуглуулж ир! гэв.

	Худайберди, Хамысбай нар энэ тушаалыг сонсмогц ухасхийв. Өндөр нуруутай нарийхан Худайберди, өргөн цээжтэй Хамысбай хоёр уруудан нүүдэлчдийг амдан давхисаар төдхөн хүрээд эрэгтэйчүүдийн дэргэд түр зогссоноо цааш давхив. Энэ үед саяны хэсэг хүмүүсээс хоёр гурван хүн тасран гарч өнчин толгод тийш шогшиж байснаа Хунаанбай хүлээж байгааг үзээд морьдоо гуядан давхилдав.

	Худайберди хамгийн цаадах нүүдэлчинд хүрэх үед Хунаанбайн дэргэд хорь гучаад хүн цугларсан байлаа. Намрын энэ өдөр салхигүй, цэлмэг тэнгэрт үүл ч үгүй байлаа. Сүүлчийн хүмүүс Хунаанбайн дэргэд ирэхэд оч цацруулан буй том цар шиг наран тэртээ Аркат уулын хяраар манхайтал цухуйн хээр талыг гийгүүлж эхлэв.

	Нүүдэлчдийн өмнө Чингисийн олон шовх нурууд хөндөлдөн сүглийнэ. Нүд алдам хол үргэлжилсэн олон нурууны оргилыг нар агшин зуур алтан шар өнгөөр гийгүүлэв. Уулын орой өрхөө сая татсан гэр шиг харагдана. Нүүдэлчдээс үргэсэн болжмор огторгуйд хөөрч түр дуу нийлүүлэн жиргэнэ. Бараг үзэгдэхгүй өндөрт яваа хэсэг тогоруу зэрэгцэн зэллээд «Баяртай баяртай» гэх мэт аажимхан нисэж өнгөрөв.

	Худайберди, Хамысбай хоёр морьдоо хөлөрч амьсгаадтал давхин хамгийн сүүлчийн гурван өвгөнийг дагуулж ирэхэд Хунаанбайн дэргэд тавь гаруй хүн цугларсан байлаа. Сүүлчийн гурван хүний нэг нь Хунаанбайн тохал эхээс төрсөн Жакын ажээ. Хунаанбай түүнтэй товчхон мэндлээд морио гуядаж «явцгаая» гэв.

	Бүх хүмүүс өнчин толгойг морин туурайгаар доргиулан Чингис тийш чиглэв. Энэ үед нүүдэлчид тэндээс түрүүлсэн боловч яаралгүй явж байлаа.

	Олон хүмүүсийн гол дунд яваа Хунаанбайн хоёр талд эцгийн төрөл Үркер, Мырзатай, Жотар зэрэг авга нар нь мөн тохал эхээс нь төрсөн Жакын, Майбасар ээрэг дүү нар, ач нарын зэрэг арваад хүн явж байв.

	Хунаанбай өөрөө эхээс ганцаараа бөгөөд Байбшен ганц хүү нь юм. Хунаанбай бол голомтын эзэн их хөрөнгө өндөр тушаалын эзэн, насаар ч гэсэн бусад төрөл төрөгсдөөс ах учир өвөг эцэг Иргызбайн ач үр болох энэ хот айлын дотор нэг ч хүн өдий болтол Хунаанбайн өөдөөс хариу үг дуугарч үзээгүй аж. Эрэлт хүсэлт, гомдолтой байсан ч илээр хэлж үзээгүй юм. Хэрэв Хунаанбай бусдыг ташуураар далайлган сүрдүүлж дарангуйлан хавчих хэрэг тохиолдвол энэ хүмүүс нэг хүн шиг босоход бэлэн эв нэгдэлтэй том хүн ажээ. Бусдын газрыг булаах, хөрөнгө хогшлыг нь дээрэмдэх, малыг нь хулгайлах болоход эд нар Хунаанбайн хүслийг амархан биелүүлдэг юм. Гэр хотлынхоо хэрүүл маргааныг Хунаанбай хялбархнаар тасална. Өшөө хонзон санасан зарим нэгийг нь олз ашгаас хүртээлгүй олон удаа хоосон үлдээж, эцэс сүүлд нь бүр аргагүйдүүлэн эрхэндээ оруулж авдаг байна.

	Эв нэгдэл бол ашиг олз олох арга мөн гэдгийг Иргызбайчууд сайн ойлгодог учир тэд захаас эхлэн баяжжээ.

	Үргэлж марган хэрэлдэж байдаг Күндес эхнэрүүд ч сүүлийн үед илээр хэрэлдэж маргахаа больжээ. Залуу хөгшин алиныг ч гэсэн хадам ах нь буюу нөхөр нь, эсхүл хүү нь тайтгаруулан дарж байдаг ба болдоггүй нэгийг нь нөхрөөр нь буюу ширүүн хадам ахаар нь зодуулж бусад нь «боль боль» гэцгээнэ.

	Бүх хэрэг явдлаа Хунаанбайгаар захируулсан энэ хориод айл бүүрэлхсэн араатантай адил билээ. Иймээс олон Тобыхтын дотор онцгой бөгөөд их хүчтэй байдаг ажээ. Иргызбайнхны энэ хүрээ нь бат бэх учир хөрш нутгийн Топай, Торгой, Көтибах отгийг эрхшээлдээ оруулан авчээ. Анет, Жуантаяк, Сык-гогалак, Көкше зэрэг тоогоор олон боловч тэр болгон хувь хүртдэггүй отгийг олон янзын аргаар эрхэндээ оруулж зарим үед ураг барилдах зэргээр «урт аргамж, бөх тушаа» тавьдаг байлаа. Заримдаа өөрсдөө зориуд өдөөж тэднийг хэрэгт оруулаад тэр хэргээс өөрсдөө салгасан мэт болж тэднийг өөртөө татдаг аж.

	Бусад хориод овогтны дотор Иргызбайнхны танил тал, анд нөхөд нь их олон байдаг байжээ. Энэ олон шалтгаан Хунаанбайг захирагч болгох аятайхан нөхцөл бүрдүүлсэн билээ.

	Иргызбайн энэ хэсэг хүмүүс нь Хунаанбайг хүрээлж байгаа боловч;

	«Хаашаа нүүж байна? Яагаад нүүх болов?» гэж асуух хүн нэг ч байсангүй. Харин заншлаараа «гай гамшиг руу л аваачив гэж үү дээ, аяндаа л үзэгдэнэ биз» гэж боджээ.

	Хунаанбайн хээр халтар толгой хаялан жороолсоор ямагт онцгойрч түрүүлэх тул бусад нь зарим үед арга буюу цогиулж хатируулна. Сайхан хээр халтар морь унасан хүдэр биетэй, Хунаанбайг бусад нь хамбыгаа дагасан лам нар адил дагацгаана. Хааяа зарим залуучууд Хунаанбайтай зэрэгцэж ирвэл дэргэд нь яваа настай хүмүүс шивнэж: «Тат!», «Хойшоо бол» гэж зэмлэнэ. Хунаанбай өрөөсөн нүдээрээ эргэн тойрноо харж Иргызбайнхнаас өөр овгийн хүмүүс алга болохыг ажиглажээ. Иргызбайнхны айл бүрд малчин, зарц, «дүрвэгчид» зэрэг өөр овгийнхон байдаг боловч тэднийг энд ирүүлсэнгүй ажээ. Тэд нар цагаачин тул олз ашгаас хувь хүртдэггүй юм. Хунаанбай нөхдөө дагуулан нүүдэлчдээс түрүүлэв. Тэгээд Хунаанбай хориод хот айлын хориод ахлагч нарт Чингисийн аль хавцал, аль өвөлжөөнд очиж тооноо босгохыг хуваарилж хэлэв. Хунаанбайн энэ үг бол зөвлөгөө биш, эцсийн шийдвэр болох тул тушаал гэсэн үг.

	Зургаа хоногийн дараа Хунаанбайнхны нүүдэлчид явсан энэ замаар нэг томоохон нүүдэл ирж явав. Энэ нь Бөкенши, Борсах отгийнхон бөгөөд эд нар бас л Кызылшохоос өнгөрч Чингис хүрэхээр явж байна. Мал нь олонгүй боловч хүн нь олон ажээ. Тэд багшран бөөгнөрч нүүсэнгүй, сарнин бутарч дураараа явцгаана. Нүүдэлчдийн дунд морьтой хүн энд тэнд хааяа үзэгдэх төдий бөгөөд зөвхөн зарим эрэгтэйчүүд, настай эмэгтэйчүүд морь унажээ. Хүүхэд өвгөд хөгшид, залуу эмэгтэйчүүдийн ихэнх нь ачаан дээрээ суужээ. Бодвол адуу малаа оторт гаргаад зөвхөн өвөл унах ганц хоёр морьдтой үлдсэн хүмүүс бололтой.

	Зарим эрэгтэйчүүд тайлаг, шар унажээ. Энэ олон нүүдэлчдийн дотор хоёр гурван айлын нүүдэлчид онцгойхон бөгөөд тэр нь Бөкенши овгийн Сүйндег, Сүгир Борсах овгийн Жексений нүүдэлчид байлаа.

	Эдгээр нүүдэлчдийн урьд талд Сүйндег, Сүгир, Жексен нартай хамт хөгшин залуу нийлсэн хориод хүн бусдаас тасархай явна. Гэвч энэ олон хүний дотор яриа хөөрөө инээдэм тоглоом ч алга. Бүгдээрээ нэхий дээл өмсөөд урамгүй гунигт байдлаар явах бөгөөд энэ нь намрын бүрхэг тэнгэртэй адил харагдана. Ялангуяа Сүйндег, Сүгир, Жексен нар амаа боолгосон юм шиг огт дуугарсангүй. 

	Олон хүн тэдний амыг харах боловч Сүйндег аяархнаар:

	— Очоод үзье л дээ. Нүүр учирч яръя. Хариуг нь биечлэн сонсъё гэв.

	— Ямар ч гэсэн очоод үзье!

	— Ямар ёс журамд нийцдэг бол, өөрөөс нь дуулъя! гэцгээж Сүгир, Жексен нар бас түүнийг зөвшөөрөв. 

	Энд цугларсан олон хүн дотроос залуучууд настай тариачдын уур хилэн ихээр бадарчээ.

	Хунаанбайнхан намаржаанаас эрт буцсан тул бусад айл өрх хонио эрт ахарлаж эрт дуусаад бас эрт нүүжээ. Бүхэл зуны турш Хунаанбай нь Бөкенши, Борсахчуудыг хялайн харж тэдний эсрэг олон арга явууллага хийсэн билээ.

	Сүйндег энэ байдлыг сэжиглэж нэлээд хэдэн хоногийн өмнө Бөжейтэй зөвлөхөөр очсон боловч олигтой хариу дуулж чадалгүй буцжээ. Тэгээд намаржаанд нэлээд удсан боловч эрт нүүсэн Иргызбайнхныг асууж сурагласаар байжээ.

	Одоо Иргызбайн хамаатан болох Топай, Торгай, Көтбах нар Базенши нарыг даган нүүж явна.

	Нүүдэлчид Чингист хүрмэгц ам амыг өгсөж өөр өөрсдийн хуучин өвөлжөө тийш чиглэв. Бөкенши, Борсах нарын Чингис дэх өвөлжөө нь төдий л олонгүй гол дунд нь Харашоход Жексений өвөлжөө байдаг юм. Энэ бол Ходарыг дүүжилж алсан газар ажээ.

	Сүйндег, Жексен нар хэд хэдэн нүүдэлчдийг өөрсдийн өвөлжөөнд очих замаар явуулсан боловч өөрсдөө тарж бутралгүй нэлээд нүүдэлчдийг хойноосоо дагуулан шууд Харашохын шугуй дахь голд хүрч түүнийг өгсөж нэлээд явахад Ходарыг унагасан хад харагдав. Түүний хаяа дахь өтгөн өвсийг хадаад олон нуруу болгон хураажээ. Жексений өвөлжөөнд үхэр тэмээ идшилж хадны дэргэд буусан олон цагаан гэрээс утаа суунаглан хонь ямаа нь бэлчиж харагдана. Энэ газар бол одоо Жексений бууц байхаа больж энд буусан тэр олон цагаан гэрийн бууц болсон бололтой.

	Хадны өвөр талаар Сүйндегийн өмнүүр олон адуу таран идшилж хоёр зах нь амны хоёр хажуугаар өгсөн таржээ. Олонх нь зээрд хул зүсмийн адуу байсан тул Хунаанбайнх болох нь тодорхой ажээ.

	— Болохоо байж, хүү минь, Сүйндег одоо яах юм бил ээ? гэж Жексен нүднийхээ нулимсыг бөмбөрүүлэв.

	— Зусланг чинь дээрэмдээд, өвөлжөөг чинь бас иджээ гэдэг чинь энэ болж дээ хэмээн санаа алдахаас өөр юм Сүйндег хэлж чадсангүй. 

	Эдгээр хүмүүс энэ тухай сураг сонссоноос биш яг ийм юм болчихно гэж огт бодоогүй ажээ. Жетпис ихээр уурлан хилэгнэжээ.

	— Ганц Жексен биш, бүх Бөкенши, Бүх Борсахын газрыг булаан авчээ. Ингэж дарлуулж байснаас үхсэн дээр гэж Жексенийг хэлэхэд Бөкенши, Борсахын нэлээд хэдэн залуучууд морьдоо ташуурдан урагш ухасхийж

	— Газар бол амин чухал хэрэг!

	— Бөкенши, Борсахчууд хүн биш гэж үү?

	— Одоо тэсэж байж яасан ч чадахгүй

	— Айж суусаар ийм юманд хүрэв!

	— Сөгдөж суусаар цаг алдлаа.

	— Та нар бидэнд дандаа хорио тавьж байдгаа болигтун! гэцгээн Сүйндег, Сүгир нарыг хилэгнүүлэв.

	Эдгээр үг Сүйндегийн толгойд ташуураас дутуугүй чанга туссан тул их л уурсав. Энэ олныг хэрэв дураар нь тавивал байгаа адууг нь дээрэмдэхээс буцахгүй бололтой. Гэвч саяны яриаг үүсгэгчдийг ажиглавал дээд язгуурын хүн нэг ч алга, харин ядуу доод тариачин, хэргэм ямбагүй харц нар юм. Эд зориглосон хойно хэрэг үүсгэх нь зайлшгүй боловч түүний буруу нь хэнд ноогдох вэ?

	Эдгээр хүмүүсийг удирдаж ирээд адуу мал дээрэмдэж айл амьтныг сүйтгэсэн гэмтэн нь маргааш гэхэд Сүйндег болох нь зайлшгүй. Сүйндег энэ байдлыг эргэцүүлэн бодоод ихээр айн түгшив. Сүгир Жексен мал хөрөнгө, амь биеэрээ хариуцах нь эргэлзээгүй тул Сүйндег мориныхоо жолоог гэнэт угзран зандарч өгүүлрүүн:

	— Залуучууд аа! Зогсоцгоо! гэв. 

	Цугларагсад зогсож түүн тийш ширтэв.

	— Та нар ийм бодолтой байвал тэр гайгаа надаас хол байлга! Би та нарын энэ хэрэгт оролцохгүй! Очвол тэр байна! Хунаанбай та нарын сэртийсэн хорин цагаачнаас айхгүй нь лав! Айдаг сан бол ингэх байсан гэж үү? Та нар хорь байвал тэд зуу шүү. Хэрэв та нар зуу байгаа бол тэд мянга болно шүү гэж олон цагаан гэр тийш заав. 

	Цугларагсад ажиглавал гэр, хадны тэндээс мөн уулын амны хоёр хажуугийн уулсаас адуун тийш аажим алхуулж яваа олон хүнийг харав. Бүгдээр уурга барьж зарим нь эмээл дээгүүр хөндлөн тавьж, зарим нь тахимдаа хавчиж, зарим нь зүгээр чирсэн харагдана. Барагцаалбал зуу гаруй хүн байлаа. Тэд адууны дунд ирж хэсэг зуур зогсож бөөгнөрөөд Сүйндег нарыг чиглэн галгиулав. Сүйндег саяны ярианаас хойш цугларагсдын дотор нэг ч хүн дуу гарсангүй. Бүгдээрээ ирж буй олон хүнийг угтан галгиуллаа.

	Энэ үед Бөкеншийн дотор олон бор алаг адууны эзэн хамгийн баян нь болох Сүгир аяархан өгүүлрүүн:

	— Садан төрөл, олон түмэн бий. Бидэнд хариу авах цаг ирнэ. Олны шийдвэрийг хүлээе. Харин бачимдсандаа болж хэрэг бүү үүсгэгтүн хэмээн гуйж эхлэв.

	— Хэн хэргийг түрүүлж үүсгэвэл тэр нь хэргийн бүх бурууг шууд өөрийн толгойгоор хариуцна. Харин эрт хэлэв шүү! гэж Сүйндег зандрангуй маягаар хэлэв.

	Адууны дундаас эдэн тийш чиглэн ирж яваа олон хүний гол дунд толгой хаялан хөхлөө сагсалзуулсан хээр халтар морио тайвнаар алхуулан Хунаанбай явж байлаа. Хунаанбай нь Сүйндегийн дэргэд бүх хүнээ дагуулж ирсэнгүй, адуунаас нааш бага зэрэг яваад хамт явсан олон хүний нэлээдийг буцааж хажуудаа ахмад насны арав гаруй хүн үлдээжээ. Сүйндегийнхний дэргэд тэднийгээ дагуулж ирэв. Хунаанбай их л хүйтэн царайтай зэвүүн харагдах бөгөөд «Яах гэсэн юм бэ?» гэсэн дээрэнгүй царай үзүүлэн толгойн бүх үс нь арзайн босоод үг хүлээж авах шинж огт алга ажээ. Ер нь дээдэс, ялангуяа Хунаанбай ийм дээрэнгүй шинжтэй байдаг билээ. Энэ нь сүрдүүлэх гэсэн хэрэг болохыг Сүйндегийнхэн мэдэж байвч ямагт ийм сүрдүүлгээс айдаг учир Бөкеншийн олон хүн урьдаар мэндлэв. Хунаанбай уруулаа үл мэдэг хөдөлгөн дуу гаралгүйгээр мэндлэв. 

	Тэгээд нэлээд чимээгүй зогссоны дараа Сүйндег өгүүлрүүн,

	— Ноёнтон! Энэ морьтой хүмүүс чинь юун улс вэ? гэв, Хунаанбайг бүх тобыктын дээдэс «ноён» гэж нэрлэдэг билээ.

	— Зүгээр адуугаа оторт гаргахын өмнө тамгалуулах гэж цуглуулсан юм гэж Хунаанбай хэлэв.

	Энэ яриа цааш үргэлжилсэнгүй. Жексен эргэж ар тийшээ харвал түрүүчийн нүүдэл уулын хормойгоос нэлээд өнгөрсөн байжээ.

	— За ноёнтон гуай манай нүүдэлчид тэр ирж явна. Бид өвөлжөөнд буухаар ирж явна. Гэтэл энд ийм болжээ. Юу болж байгаа нь энэ вэ? гэв.

	— Тэгээд юу гэж, чамайг энд хэн нүүж ир гэсэн юм бэ? Дур зоргоороо өөрөө мэдээд нүүхийн оронд урьдаар ярилцаж байгаад нүүвэл яасан юм. Нүүдэлчин чинь гэдрэгээ буцна!

	— Ноён олны эзэн, олон түмэн газрын эзэн биш үү!

	— Ноён огторгуйд байх юм уу? Чингисээс Иргызбайд өвөлжөө олгохгүй гэдэг чинь хэний тушаал бэ?

	— Ганцхан энэ Чингис гэхээс биш энэ хавийн бүх нутаг дахь өвөлжөө чинь багадаж байна гэж үү? гэж Сүйндег эсэргүүцэн хэлэхэд Хунаанбай түүний яриаг дуустал чагналгүйгээр:

	— Ээ Кишекен, Бөбен гэж үгээ эхлэв. 

	Жигитек, Бөкеши отгийг хүндэтгэж хэлэхдээ ингэж «Кишекен, Бобен» гэж нэрлэдэг ажээ. Хунаанбай энд үед түүний бүх отгийг нэг газар цугларуулан бүх хүмүүстэй нь нүүр учирч хэрэлдэн заргалдаж байгаа хүн шиг байв.

	— Ах болж түрүүлж бойжоод нүд алдам үргэлжилсэн Чингисийн их нутаг дээр дураараа тонгочлоо... Иргызбай та нараас цөөн бөгөөд дүү байжээ. Чингисийн уудам бэлчээрээс нэг ч сайн хөрстэй бууцыг өгсөнгүй «бусад бууц» гэнэ... Чингисийг бодвол бусад газар чинь өвөлжөө гэж үү? Би та нарын аяыг дагаж ямагт хоосон үлдэж чадахгүй. Иргызбайд ч Чингисийн сайн өвөлжөө хэрэгтэй шүү... Иргызбай ч одоо томоохон отог болов. Гэтэл Иргызбай бол та нарын дайсан биш, садан төрөл чинь шүү дээ. Хүний тоонд ордоггүй олзны хүн гэж үү гээд заргалдаж ч, шийдвэрлэж ч хэлэв.

	— Ноёнтон тэгээд Бөкенши-гээс хэчнээн өвөлжөө авахаар шийдэв? гэж Сүйндег одоо энэ оногдол хэмжээг мэдэхийг хүсэв.

	— Чингисийн энэ хавьд байгаа Бөкеншийн бүх өвөлжөөг авна.

	—Тэгвэл бид хаачих вэ? гэж Жетпис ууртайхан хэлэв.

	— Бөкенши хөөгдөх хэрэг үү?

	— Өөр газар дүрвэж зайл гэсэн үг байх даа!

	— Хайрлах харах хүнгүй болох нь тэр үү? гэж нөгөө олон залуучууд шуугив.

	Тэгээд Хунаанбай Сүйндегийн зүг ширтэж ташуураараа саяны яриаг үүсгэсэн хүмүүсийн зүг заан:

	— Цаадуулаа зогсоо! гэж зандрав.

	Сүйндег хар толгойгоо бодож Хунаанбайн талд хэлбийж нөгөө залуучуудад:

	— Дуугаа тат! Битгий шулганацгааж дэмийрээд байгаарай гэж би эрт хэлсэн шүү дээ! гэхэд цугларагсад арга буюу дуугаа намдуулав. 

	Тэгээд Хунаанбай өгүүлрүүн:

	— Бөкенши, Борсахчууд аа! Та нарын өвөлжөөг аваад хээр хаяна гэж бодож байна уу? Авбал зүгээр авахгүй, харин зохих өртгийг нь өгч авна. Энэ Чингисийн хавиас бууц өгнө. Та нар Жигитек, Кекше хоёрын хооронд очиж суурьших хэрэгтэй. Дээд тал нь Талшокы, урд тал нь Карауыл, Балпан. Тэнд бууцгаагтун! Одоо энэ нүүдэлчдээ тийш эргүүлж тэнд очих хэрэгтэй. Миний шийдвэр энэ байна! гэв.

	Энэ үед баруун зүүн талаас нэлээд морьтой хүмүүс ирж Сүйндегүүдтэй нийлжээ. Баруун талаас ирсэн хоёр хүний нэг Сүйндегийн их хүү Акылбек ажээ.

	— Манай өвөлжөөнд Какып, Жортар хоёр буужээ. Одоо яах вэ? гэв. 

	Зүүн талаас ирсэн Сугирын хөрш Кабас:

	— Манай өвөлжөөнд Ирсай, Мырзатай, Уркер гурав буужээ. Одоо нүүдэлчнээ хааш нь аваачих вэ? Ачаагаа буулгах гэсэн учрыг нь олж ядаж байна. Энэ мэт өвөлжөө бууц, төрөлх нутгаа булаалгасан айлуудын хөгшин залуу хүмүүс тал бүрээс 4—5-аар ирсээр байлаа. Тэд нүүр царай нь хувирч, хилэн нь шатаж тэсэж ядан байлаа.

	Ар талд ирж яваа нүүдэлчдийн эрэгтэй, эмэгтэй бүх хүмүүсийн эсэргүүцэл, хараал, зэвүүцэл бүхнийг эдгээр хүмүүсээр дамжуулсан бололтой. Бөкенши, Борсахын хэсэг олширсоор байв. 

	Хунаанбайд огт санаа зовох шинж алга. Сүйндег өөрийн овгийнхон хүнд аюулд учирсныг мэдээд, бас өөрөө ч хүний хөлд гишгэгдэж байгааг бүрнээ ойлгож:

	— Яах юм бэ? Би яах юм бэ? Ондоо хүн бол учир байх сан гэхэд Жетпис:

	— Шударга ёс устгагдах нь энэ үү? гэв.

	— Харж хайрлах хүнгүй бол оо биз... 

	— Ингэхийн оронд энэ хөөрхий болсон Борсах, Бөкенши нарыг тонилгон хөөчихвөл таарна гэж цугларагсад дахин хилэгнэж эхлэв. 

	Энэ үед Хунаанбайн дэргэд хоёр хэсэг хүмүүс ирэв. Урьдах нь арваад хүн бөгөөд түүнийг Байсал толгойлжээ. Көтибахын доторх дээдсийг дагуулжээ. 

	Хунаанбайтай мэндлэлцэж:

	— Ноёнтон! Өвөлжөө чинь өнөтэй болог!

	— Өвөлжөө чинь үүрд өнөтэй болтугай!.. гэцгээж гал бүрээс баяр хүргэцгээв.

	Үүний дараа хамгийн толгой нь Хулыншакаар толгойлуулсан Торгойн тав, зургаан хүн ирэв. Хулыншак «таван халзан» гэж олонд алдаршсан дайчин жадач зоригтой таван хүүгээ дагуулжээ.

	Хулыншак, Хунаанбайд ойртож ирээд:

	— Хунаанжан хүү минь сайн байна уу? Өвөлжөө чинь өнөтэй болтугай! гэв.

	Бөкенши, Борсах нар одоо эргэцүүлбэл энэ хүчирхийлэл ганцхан Иргызбай хийж байгаа биш Көтибах, Торгай, Топай овгийн бүх дээдэс Хунаанбайн хийсэн хэргийг дэмжин тусалсан нь илэрхий болов.

	Сүйндегийн ганц горьдлого нь Көтибах бөгөөд ядахдаа «шийдэмгий зоригтой Байсал нь Хунаанбайн хэрэгт оролцохгүй байх» гэж боддог байж билээ.

	Нууцаар чухам ямар яриа явагдсан, ямар бодолтой болох нь илэрхий бус боловч энэ ярианы байдлаар үзвэл Хунаанбай олжайн бүх дээдсийг хойноосоо дагуулж чаджээ. Хунаанбайн эрүүл энхийг ерөөж шинэ бууцанд нь баяр хүргэхээр ирсэн Байсал, Хулыншак нар зөвхөн Хунаанбайг ерөөхөөр ирсэнгүй Бөкенши, Борсах нарт сүр үзүүлэх гэж иржээ. Хунаанбай зориуд тэгүүлжээ.

	Энэ байдлыг Сүйндегээс гадна Жексен бас тааварлаж:

	— Энэ бол миний төрөлх нутаг шүү дээ. Тэгээд бас өчигдөрхөн энэ олны нүдний өмнө энэ хадны дэргэд Борсахын нэг хүүгийн цус асгарсан биш үү? Манай овгийн баатар эрийн цус асгарсан газар шүү гэв. 

	Эдгээр хүмүүс ийм үг хэлнэ гэж бодоогүй ажээ.

	«Тэсвэргүй золиг түүнийг хэлээд яах юм» гэж Сүйндег дургүйцэв.

	Жексений энэ үг Хунаанбайг ихэд түгшүүлэв. Учир нь энэ үгийг заргад бамбай болгох хүн гарахгүй байх гэж санадаг байжээ. Гэвч түргэн хариу хэлэв. Жексений хэлсэн үгийг Бөкенши, Борсахын газрыг авсны шалтаг болгон ашиглаж:

	— Юу гэнэ ээ? «Баатар минь» дэмийрч байна уу? Тэр чинь баатар эр байсан бол та нар хүний үнэргүй амьтад ажээ. Тэр чинь баатар биш. Борсахын сүнсэнд бүү үзэгд!. Бүр Тобыхтын сүнсэнд бүү үзэгд!.. Тэр бол шуламс байсан юм. Тэгээд би тэр шуламсыг устгаж түүний ул мөр нь арилаг гэж энэ газрыг өөр хүний нутаг болгож байгаа юм шүү. Яаж галзуурах нь тэр вэ? гэв.

	Энэ үг Бөкенши, Борсахын цугларсан олонд чулуугаар цохисноос хүнд болж Ходарын үхэл Бөкеншийн газрыг булаахын шалтаг болсон нь цөмд нь тодорхой болжээ. Энэ үгийг сонсоход Сүйндег тэсэж ядан:

	— Юу гэнэ ээ! Бөжей ч цэцэн хүн байна шүү. Ходарыг үхэхэд «Энэ гогцоог ганцхан Ходарын хүзүүнд хийгээд зогсохгүй, мөн Бөкенши, Борсах нарын хүзүүнд нэг адил хийж байгаа юм шүү» гэж Бөжей хэлсэн билээ... Баатар эр Ходар минь, чи хилс тамлагдаж дээ, хөөрхий зайлуул гэснээ дуу нь сулран мориныхоо хүзүүг тэврэн ойчив.

	Ээ харла аа! Ээ харла аа! Би ёстой хүний үнэргүй амьтан байна. Ойбай дүү минь!.. дүү минь Ходар гэж Жексен бархиран уйлж морио гуядан Ходарын өвөлжөө тийш ухасхийн давхив. 

	Тэсэж ядаж байсан Бөкенши, Борсахынхан «Ойбай дүү минь!» гэцгээж Жексений хойноос давхихад Сүйндег ч тэднийг дагав. Байсал, Хунаанбай хоёр энд удаан зогссонгүй, дуугүй хойш эргэхэд Хунаанбай «Саяны үгийг хэлэхгүй байдаг байжээ» гэж дотроо бодлоо. Гэвч Байсалд түүнийг мэдэгдсэнгүй. Харин Бөкенши нар ийм байдалд хүрсэн шалтгааныг тааварлаж өгүүлрүүн:

	— Өдөөгч нь хэн болохыг үзлээ шүү дээ! Тэсэж ядтал нь үймүүлбэл хамаг нууцаа задруулах нь байна шүү. Эднийг ингэж өдөөгч нь Бөжей, үнэхээр Бөжей байна. Бөжей бол Тобыхтын дотор миний ул мөрийг шагайгч байх нь ээ. «Найрамдалтай байцгаа» гэнэ. Хэн буруутай болохыг харж байгаа биз дээ? гэж хэлээд Байсалын зүг ширтэж:

	— Гэвч үзэлцэнэ дээ гэж хэсэг дуугүй байснаа Байсалд аяархан шивнэж: — Чи очоод Сүгир, Сүйндег, Жексен гуравт олныг бүү бужигнуул, болиул гэж хэл! Чингисийн аль ч талаас тэр гуравт чамлахааргүй хувь өгнө. Бүү гомд! Би тэднийг гомдоохгүй. Миний энэ үгэнд итгэцгээ! гэв.

	Олжайханы анх байсан газарт үлдээсэн хэсэг хүмүүсийн дунд зогсож байгаа Майбасар хошуу тойрон уйлалдан давхиж яваа Бөкенши нарыг хараад:

	— Нөхөд өө, хараач. Доголон хонь үдээс хойш майлдаг гэцгээдэг билээ. Гэвч тийм биш ажээ. Харин Бөкенши нар л үдээс хойш майлдаг байна шүү. Аль хавар үхсэн намар үгүйлдэг улсыг хэн үзсэн юм бэ? Үзсэн хүнгүй айх гэж хэлээд ха, ха гэж инээв.

	Хавар Ходарын хүүрт хэн ч ойртохгүй байхад гагцхүү хоньчин Жампепис Аптимбей хоёр ирдэг байсан билээ. Харин Жексен тэр өдөр өөрийн хотын эмэгтэйчүүд, хүүхдүүдэд: «Юунд уйлах юм бэ, нүд чинь сохрог!» гэж зодож жанчаад Ходарын хүүрт ойртуулаагүй юм. Жампепис, Аптимбей хоёрт өөрсөдтэй нь адил хоньчин, ядуучууд тусалж Ходар, Камка хоёрын хүүрийг Кутжаны булшны хажууд аваачиж гашуудан үгүйлж угааж цэвэрлэсний дараа оршуулсан юм.

	Кутжаны булшны хоёр талд харагдаж байгаа шинэ булш нь Ходар, Камка хоёрынх байжээ. Бөкеншийн бүх хүмүүс орилолдон давхиж ирээд, энэ булшны дэргэд бууцгааж байв. Сүйндег тэргүүтэй хүмүүс ирэхийн өмнө энэ булшны хажууд сууж байсан гурав, дөрвөн хүн нь Жампепис, Аптимбей ба хоёр гурван малчид билээ.

	Тэд зуны турш ирж чадсангүй учир өнөөдөр нүүдэлчидтэй хамт ирээд бусдаас урьд ном уншиж байгаа хүмүүс ажээ.

	Өөрсдийн нь дэргэд орилолдон бархирч ирсэн олон хүнийг үзээд тэд ихэд гайхав. Учир нь уйлагчдын дотор Сүйндег ч байна. Энэ бол гайхалтай хэрэг ажээ. Тэд ялангуяа Жексен, Жетпис хоёрыг их гайхжээ. Тэр хоёр гурван хүүрийг дахин дахин тэвэрч:

	— Уучлаарай баатар минь, уучлаарай!

	— Ах минь уучлаарай! гэцгээн эхэр татан уйлна. 

	Үнэхээр гашуудлын хар нулимсыг асгаруулсаар байв.

	Гэвч Жампеписын сэтгэл нь тайтгарсангүй. Жампепис энэ зун Ходар, Камка хоёрын үхэлд гашуудан зовж нуруу нь бөхийж их л туржээ. Тэгээд Жампепис, Камкагийн булшийг тэврэхээр уйлан ирж яваа Жексенийг цээж рүү нь цохиж:

	— Нүд чинь сохрог! Нүд чинь сохор балайнууд... гэв. 

	Удсангүй гурван булшны дэргэд зөвхөн эрэгтэйчүүд биш бүх нүүдэлчдийн эмэгтэйчүүд, хөгшин залуу хүмүүс овооролдож бүх овог даяар орилолдон бархиралдаж байлаа.

	Бөкенши, Борсох нар Чингисээс дахин эргэж нүүсэн болов Хунаанбайн заасан шинэ өвөлжөөнд очсонгүй. Кизилшох Кыдыр, Көлкайнарт ирж гэрээ овойлгож бариад тэнд удаан байв.

	Энэ үед бусад овогтон өвөлжөөнд бууцгааж тохижиж амжжээ. Өвөлжөөндөө өвс буулгах, хөрзөнгөө ухах, малын хашаа хороог сэлбэх, дулаалах, байшин барих, пин засах зэрэг ажил нь өвөлжөөнд хүмүүсийн зайлшгүй хийдэг өвлийн бэлтгэл ажил билээ. Бөкенши, Борсах энэ бүх ажлаас хоцорч хаана очихоо мэдэхээ байж, цөөхөн хоногийн дотор дүрвэсэн хүмүүс шиг болжээ.

	Хунаанбай жороо Жумабайг Сүйндег Сүгир нарт илгээж «тэр Карауыл, Балпан, Талшохын хавиас аль дуртай газраа аваг, бас зусландаа зориулж их Шалкарыг бүхэлд нь аваг!» харин олныг уруу татахгүйгээр түргэн нүүж очих хэрэгтэй» гэж хэлүүлжээ. Чингисээс нэжгээд өвөлжөө авч, Карауыл, Балпан хүртвэл, ялангуяа зуслангийн хоёр голыг дангаараа эзэмшвэл юунд гомдох билээ.

	Тэгээд Сүйндег, Сүгир хоёр өөрсдөө алдаагүй болохыг мэдэж нүүх ажилдаа бэлтгэж эхлэв. Өнөөдөр бусад Бөкенши нарт хэлэлгүйгээр Сүйндег, Сүгир, Жексен гурав үүр цаймагц тэмээгээ барьж олс дээсээ бэлтгэн овоохойгоо буулгаж эхлэв. Тэд ингэж ятгалга ухуулгад орсон учир бусад Бөкенши, Борсах нараас хорь гучаад хүмүүс ялгаран мордоцгоов.

	Энэ цуглаан бол тариачдын цуглаан юм. Дунд нь өндөр биетэй дунд хэрийн насны Даркембай явж байв. Тэд Кызылшохын захын бууцанд байгаа Жексений хотод ирж Жексен, Жетпис хоёрыг дуудаж:

	— Олныг хаяад хар амиа бодож хаачихна вэ? Бүү хөдөл! Битгий нүү! Юу үзсэн ч олонтой хамт үзэх болно! Овоохойгоо буулгаж болохгүй! гэв.

	Жексен эсэргүүцэж чадсангүй, зөвхөн залилахыг оролдон:

	— Та нар чинь юу мэдээд энэ вэ? гэж хэлмэгц Даркембай түүний үгийг тасалж:

	— Түүний оронд та хоёр мориндоо морд! Бидэнтэй хамт яв! Сүйндег, Сүгир нарт очиж хэлэлцээ хийнэ! гэв.

	Жексен, Жетпис хоёр арга буюу дагаж явав. Энэ олон, Сүйндег, Сүгир хоёртой ч удаан ярьсангүй товч товчоор тушааж хэлээд нүүхийг нь болиулав. 

	Сүйндег эдний хэлснийг бас л аргагүй зөвшөөрч:

	— Тэгээд та нар олсон арга ухаанаа хэлээч жада? барьсаар өвөл ойртож байна? Эмгэд хөгшдийг бээрүүлж, хүүхэд шуухдыг дааруулан алийн болгон суух бил ээ? Хаачих гэж байна, та нар? гэв.

	Даркембай түргэн хариу өгч өгүүлрүүн:

	— Сүйндег, Сүгир, Жексен та гурав мордоцгоож бидний урд ороод яв! Бөжейд очно. Олон түмнээс тасарвал үйлээ үзнэ. Төрөл садан нараараа хамгаалуулъя. Хэрэв харж хайрлах хүн олдохгүй бол тэгээд юу болохыг бас үзнэ! гэв.

	Сүйндег, Сүгир, Жексенийг дагуулсан энэ хүмүүс үдийн хэрд Чингист байгаа Бөжейнд ирж буув. Бөжейн өвөлжөө бол соргог сайхан өвстэй, өтгөн шугуйтай хамгийн хөрслөг Тохпамбет гэдэг газар юм. Бөжей өөрийн эцэг Кенгирбайгаас өвлөн авчээ.

	Бөкенши нар ирсний дараа Бөжей яаралтай хүн явуулж холгүй байгаа Байдаль, Тусип хоёрыг дуудаж ирсэн нь ямар ч гэсэн Жигитекүүд нэгдмэл санаатай байя гэсэн нь энэ ажээ.

	Энэ Сүйндег олигтой ярьж өгсөнгүй, хаяагаа манаж хэлсэн ганц хоёр үгэндээ:

	— Төрөл садан чинь чамаас зөвлөгөө авахаар иржээ. Зөвлөгөө өгч, чиг зааж аль! гэв.

	Бөжей үүний нууц санааг мэдээгүй ажээ. Түүний саяны үгийг сонсоод «хэзээний Хунаанбайг зулгуйддаг аймтгай байдлаа гаргаж байна» гэж бодоод энгүүнээр инээв. Гэвч Сүйндег ингэж хаяагаа манаж байгаа боловч бусад олонх нь тийм биш юм.

	Даркембай, Сүйндегийн энэ шинж чанарт их л зэвүүцэн дургүйцэж, Бөжейн энгүүнээр инээснийг ажиглаад:

	— Бөжей гуай зусардсаар яваад хамаг хэрэг өнгөрлөө шүү дээ. Тэсвэр зориг байхгүй болохоор нохой ч, шувуу ч толгой дээр гарах болов... Юм болгонд «азная, байзная» гэдгээ давтахгүйгээр биднийг хүний тоонд оруулж эрэлхэг зоригтой болгох зөвлөгөө өгөөч гэв. Байдаль бол ийм зоригтой байдаг, шууд хэлэхийг хүсдэг, өөрөө ч зоригтой хүн юм. Байдаль бол Жигитекийн гол түших хүн нь юм.

	Сүйндег чи энэ Даркембайгаас зөвлөгөө авах хэрэгтэй. Энэ эрэлхэг ядуу хүнээс эр хүний үг сонстож байна гэж Байдалы хэлээд Даркембайн зүг талархан харав.

	Бөжей энэ маргааныг хүчээр биш арга зүйгээр нь нэг тийш болгож Хунаанбайн шившгийг илрүүлэн олны өмнө үзүүлэхээр боджээ. Бас Бөкенши нарт маргаашийн тохиолдох аюулыг тодорхой ойлгуулж өгөх нь зүйтэй гэж боджээ.

	— Бөкенши, Борсах миний ач нар юм. Та нарыг тэнхрүүлж байгаа нь бас намайг тэнхрүүлж буй хэрэг юм. Би та нараас тасраад амар жимэр суухыг хүсэхгүй. Гэвч Хунаанбай бол та нартай төрөл садан хэвээр, эв найрамдалтай байхыг хүсдэггүй юм. Дам сонсвол Талшох, Карауыл, Балпан зэрэг газрыг өгөхөөр болсон гэнэ. Үүний учрыг ойлгож байна уу? гэж цугларагчид тийш харж хэсэг зуур дуугүй сууснаа, — Энэ нь Кишекен, Бөбений газар нь нэг дороо байвал хоёр овогтны нэгдэл нь задрах болно. Ойр сууж ус бэлчээрийг булаалдан зөрөлдөж байг! гэж үүрд өшөө хонзонтой болгох гэсэн бодлого юм. Гэвч түүний бодож санасан бүхэн биелэгдэхгүй байх. Би төрөл садандаа үнэнч хэвээрээ байна. Хэзээ нэгэн цагт Талшох, Карауылд ирвэл царай алдахгүйгээр бүхнээ хуваалцахад бэлхэн байна. Энэ бол ондоо хэрэг. Гэхдээ юуны урьд заргалдах хэрэгтэй. Кишекен та нарт бид санаа зовохгүй бол хэн санаа зовох бил ээ дээ! гээд Тусип өөд харснаа Хунаанбайд энэ чинь буруу, энэ чинь хүчирхийлэл! гэдгийг ойлгуулахыг бодъё. Тэгээд бусад хэрэг явдлыг шийдвэрлэе! Та нар зөвшөөрөх үү? гэв.

	Бөкеншийнхэн, Байдалы, Тусип ч үүнийг зөвшөөрөв.

	— Тэгвэл Тусип чи морд! Саяны яриаг Хунаанбайд хүргэж өнөөдөр хариу авчир! гэж Бөжей үгээ төгсгөв.

	Тусип нэгэнт өчих болсон тул Байдалы:

	— Харин чи шийдвэртэй ярьж, хэлэх гэсэн бүхнээ хэлэх хэрэгтэй. Айж түгших хэрэггүй, үүрд дайсагнах ч гэсэн хатуу ярьж олны гомдлыг бүрэн хүргэ гэж Тусипийг зоригжуулав.

	Тусип энэ үгийг хатуу барьж тэр өдөр Хунаанбайнд очиж уулзав.

	Хунаанбай, Карашохыд их байбише Кункегээ өвөлжүүлэхээр болж өөрөө тэнд байгаа ажээ. Тусип нар жаргахын өмнөхөн ирж гадаа сууж Хунаанбайтай удтал ярилцаж «Эв найрамдалтай байх» тухай дурдаад хамгийн эцэст:

	— Энэ хэрэгт чинь ганцхан Бөбен биш, мөн Кишекен нар ч дургүйцэж байна... гэхэд Хунаанбай цочсон юм шиг харж ихээр зандран:

	— Кишекен бусдын төлөө дургүйцэх болж байна уу?

	Тэгвэл энэ Херей Уак, тэр Сыбан бас л дургүйцэж байна гэдгийг яагаад мартав? Хол ойрын хүн бүхэн гомдолтой. Хэнд гомдож байна вэ? Хулгайлж дээрэмдсэн малаа эргүүлж өгдөггүй гэж Кишекенийхэнд дургүйцдэг юм. Бас Байдалы, Бөже, Тусип... та нарт дургүйцдэг юм. Бөкеншийн төлөө явахын оронд өөрийгөө цагаатгаж ав! Хулгайчид, дээрэмчдээ болиул! гэв. 

	Тусип ихээр уурссан учир дуугаа чангаруулан:

	— Хулгайлах, дээрэмдэх явдал хаана ч байна. Бөжей, Тусип хоёр хулгайч гэж үү? зэргэлдээ отгийн хүмүүсийн үгийг хэлж төрөл садны төлөө тэмцсэн гэж бас зэмлэх нь үү? Цагаан ч байсан элдвээр гүтгэн ховлож яллах гэв үү? Бөжей, Тусип хоёр хэрэг хийсэн бол хэлэх хэрэгтэй! Хэрэг хийгээгүй цагаан бол юугаа хэлэх вэ дээ!

	— Чамайг бузар гэмтэй гэдгийг хэзээ ч хэлнэ... 

	— Тэгвэл тэр гэмийг минь одоо хэлээд аль! гэж Тусип чичрэн цомцойж суув.

	— Бөжей миний ул мөрийг шагайхаа болих хэрэгтэй. Бусдыг бамбай болгож над руу буугаа сумлахаа болих хэрэгтэй. Хэрэв үүнээс хойш болихгүй бол модон сумаа хайрлаад яах вэ? дуустал буулга! Харин одоо бүх хүчээ түүний эсрэг хандуулна гэдгийг эрт хэлье! Тэгэхдээ Бөжей өөрийн толгойгоор хариуцна. Херей, Уак-аас хулгайлж авсан малыг буцааж өгөх хэрэгтэй, өгүүлэх болно. Маргааш танай хотонд хуралдаан хийлгэнэ. Нөгөө талаар Бөкеншийг дэмжихээ зогсох хэрэгтэй. Чи ч гэсэн. Бөкеншийн яриаг чамаар шийдвэрлүүлэхгүй, чи гай зовлон эрэхийг хүсээгүй бол тэдний хэрэгт бүү оролц! Хэрэв оролцсон бол миний эсрэг довтлохоор оролцлоо гэж үзнэ. Яв, очоод Бөжей, Байдаль нарт миний хэлснийг нэгд нэгэнгүй хэл! гэв.

	Энэ яриа үүгээр төгсөж Тусип, Хунаанбай хоёр салж хоёр тийш явав.

	Маргааш үдийн хэрд Майбасарын хоёр зарлага Камысбай, Жумагул нар давхин ирж Жигитекийн доторх Үркимбайнд буув.

	Өвөлжөөний дэргэд байгаа зургаан гэрийн бүх ноход нь хуцаж давхихад зарлагууд зандран ташуураар цохиж хөөж явуулав.

	Олон гэрийн үүдээр шагайн харж байсан хүүхдүүд хүртэл энэ догшин зарлагаас айж нүхэнд орсон оготно шиг хаалганы цаагуур алга болов.

	Үркимбайн том бор гэрт гэрийн эзнээс гадна, Бөжейн ойрын төрөл Каумен, Караша нар сууж байжээ. Үркимбайн гэзэгтэй жаал охин хаалганаас зугтаж ирээд эцгийн суганд орж:

	— Зарлага! зарлага! гэв.

	— Зарлага ирвэл хэрүүл маргаан үүсдэгийг хүүхэд хүртэл мэднэ.

	Булигаар цүнх зүүж энгэртээ том том зэс тэмдэг хадсан хоёр зарлага гэрт орж ирмэгц нөгөө жаал охин:

	— Тэр, аав аа! Тэр байна гэж эцгийнхээ өвөрт улам шигдэв.

	— Юу вэ? Юу болж сүйд болоод байна вэ? гэж Үркимбай зэвүүцэн угтав.

	— Чухал ажилтай, чухал тушаал авчирлаа... Яаралтай явна гэж Камысбай гэрийн хойморт гарч Жумагул галын дэргэд цомцойж суув. 

	Караша:

	— За ямар тушаал бэ? Бас юу болов? Дандаа «болохоо байлаа, сүйд боллоо» гэж явах чинь үү? гэж хэлээд хөмсөг зангидаж Камысбай тийш ууртайгаар харав. 

	Гэвч хэрцгий зарлага түүнийг тоосонгүй:

	— Та нар гэр барина. Караша, Каумен та хоёрыг эрж явна. Үркимбай, Караша, Каумен та гурвын хотонд хуралдаан болж олон түмэн цугларна. Херей, Уакын заргачид ирнэ. Овогтны хоорондын заргыг тасалж, хулгайч нарын хулгайлсан малыг төлүүлнэ гэнэ... Тушаал ийм байна.

	— Хэн тэгж байна? гэж Каумен сандрав.

	— Хэн төлүүлдэг юм бэ? гэж Караша дахин лавлав.

	— Хулгайчдаас төлүүлэх үү? Аль хулгайч бусчууд бас хохирох уу? гэж Үркимбай ч эргэж харав. 

	Хуралдаан тоймгүй их хохирол учруулах бөгөөд тэр нь олон овгийн олон заргач нар ирж цугларна гэсэн үг юм. Энэ хавийн хамгийн том, тарган ховдог ноёд нь өдөр хүндэтгэл, орой хоногийн хоол идэж яаралгүй сар болно гэсэн үг. Аль хотод хуралдаан тохиолдвол тэр айлд их хохирол учирч бусдаас гойд ядарч зүдэрдэг нь хэзээний мэдээжийн хэрэг. Ноёд аль хотод хуралдаан хийвэл тэр айлыг дээрэмдэж тонох болно.

	Энд байгаа хүмүүс хуралдааныг хялбархан хүлээж авдаггүйг Камысбай эртнээс сайн мэднэ. Заргач ба ахлах заргачид хэлж чадахгүй боловч зарлагуудтай ихээр зөрдөг байлаа. Гэвч Майбасарын тушаал хатуу болохоор дургүйцлийн нь хүлээн авч болохгүй.

	— Энэ бол ноёдын тушаал, Хунаанбай, Майбасар хоёрын тушаал юм. Харин миний тушаал биш шүү! гэж Караша тийш ихэмсэг байдлаар харж байснаа түргэн зөвлөж түргэн гүйцэтгэх хэрэгтэй байна. Та гурав өөрсдийнхөө байгаа бүх гэрийг энд авчирч баригтун! Идэшний малаа бэлтгэ! «Жигитек юуны урьд идшинд 50 хонь гаргах хэрэгтэй» гэсэн юм. Одоо тэр тухай зөвлөчихье! гэв.

	Энэ тухай зарлагуудтай яриад хэрэг бүтэхгүй болохыг Каумен сайтар ойлгосон учир тэр нь хэрүүл үүсгэхийн оронд харин Байдалытай зөвлөсөн нь дээр гэж үзэв. Тэгээд Үркимбай, Караша хоёрт:

	— Та хоёр наашаа харж бай! гэж нэлээд дуугүй суусны дараа, — ганцхан бид биш, мөн Жигитек ч үүнээс хувь хүртэх ёстой. Бөжейтэй ярилцъя гэхэд тэднийх хол байна. Ингэхээр чи түргэн мордож энд ойр байгаа Байдалыд очиж энэ зарлагуудад өгөх хариуг аваад ир! гэв.

	— Зүйтэй байна, тэг! гэж Үркимбай ч үүнийг дэмжсэн тул зарлагууд ч татгалзсангүй.

	Караша түргэн босож дуугүйгээр гарч явав.

	Тэгээд зарлага тохитой сууж цай ууж байв.

	Үркимбай тэдэнтэй ярилцахгүй боловч Майбасарын тушаалыг ихээр зэвүүцэн суужээ. Бүх Тобыхтын дотор тогоондоо ганц хэрчим бузар мах хийгээгүй нь хэн бэ гэвэл хамгийн түрүүнд Үркимбай орох билээ. Хоёр зарлага удаан хүлээлгэсэнгүй.

	Яаралтай давхиж ирээд түргэн бууж морьдоо сандран уяж орж ирсэн хэдэн хүмүүс нь Караша нар байжээ. Карашатай хамт Байдалыгаас гадна хулгайчдын зам тосогчид гэж алдаршсан Карашагийн нөхөд иржээ.

	Жумагул зарлага заль мэх ихтэй тул энэ хүмүүсийн ирснийг, сайн хэрэг гэж үзсэнгүй:

	— За юу болж бүхлээрээ сандарч явна вэ? гэж хэлмэгц нь өндөр нуруутай хар царайтай Кажахан гэгч:

	«Эцгийн чинь дайсан довтолбол хамт довтол» гэсэн үг байдаг. Та нарт Жигитекийн бүх малыг булааж өгөхөөр ирэв! гэв.

	— Бүх малыг нь биш, тавьхан хонь хэрэгтэй. Үлдэх мал чинь ихдээд байвал эзнийг нь ирэхэд хөтлүүлээрэй!.. Юунд яарсан юм? гэж Камысбай ихэмсэг зан гарган уурлаж хэлэв.

	— Түүнийг чи авч өгөх юм уу? гэж хэлээд Караша, Камысбайн дэргэд сөхрөн суув.

	— Би авч өгвөл яах гээ вэ!..

	— Хамаг олныг зовоож нулимсыг асгаруулсан тэр харгис зангаа татах юм биш үү?..

	— Бүү чалч! Харин тэр Байдалийн хариуг хэл!

	— Хариу сонсох нь уу?.. Хариу нь энэ байна гэж Караша гартаа барьж суусан бүдүүн зандан ташуураа далайн босон харайнгуут Камысбайн толгой руу хэд цохив.

	Завилж суусан Камысбай яаран босох гэтэл Үркимбай өөрийн бүх нөхдөд зандран тушааж өгүүлрүүн:

	— Барь, хоёр нохойг зод! гэв.

	Жумагул, Камысбай хоёр амь тэмцэж элдвээр хараан доромжлох боловч арван эрчүүд тэдний яриаг тоосон ч үгүй, харин унагааж аваад өвдөглөн даржээ.

	— Байдалийн хариу нь энэ байна. Хоёр нохойг сайтар банздаж нурууны нь цусыг гоожуулан Майбасарт буцааж явуул! гэв...

	За... тийш зайл! гэж Караша, Камысбайн толгой дээр сандайлан, хонгыг нь банзадсаар байв. Үркимбай нар Жумагулийг тийнхүү нэгэн адил банзаджээ.

	Хоёр зарлага Жигитек нарт ихээр банздуулж нүүрэнд хатаж тогтсон цусыг арчсан ч үгүй, арай ядан мордоод давхисаар Карашоход байгаа Хунаанбайнд шууд ирэв.

	Хунаанбайтай хамт Байсал, Майбасар нараас гадна Кулыншакийн баатар хөвүүдээс Наданбай, Манас хоёр Иргызбайн Жуман, Төлепберди зэрэг олон залуучууд сууж байжээ.

	Хунаанбай анхандаа юу ч хэлсэнгүй, дараа нь зарлага тийш ширтэн харж байснаа Байсалд:

	— Үүнийг харж байна уу? Яаж төрөл байж чадах билээ. Бөжейн энэ хэрэг бол энэ хоёрыг биш харин намайг ташуурдсан хэрэг... Босоцгоо! гэж бүх хүмүүстээ зандран тушааж: — Одоохон очоод эд нарыг зодуулсан Үркимбайн гар хөлийг хүлж миний өмнө аваад ир! гэв.

	Өөр хүн нэг ч үг дуугарсангүй. Хунаанбай ч гэсэн цааш юу ч хэлсэнгүй. Арван эр гэрээс яаран гарч мордоод тоос татуулан алга болов. Кулыншакийн баатар хөвгүүдийг дагуулан энэ хүмүүс үдшийн хэрд Үркимбайн хотод хүрч бүх гэрүүдийн эрэгтэйчүүдийг зодож жанчсаар Үркимбайг гэрээс нь чирч гаргав. Үркимбай гэр дотор тэднийг эсэргүүцээд ашиг олохгүй, харин ихээр зодуулах учрыг мэдсэн тул юу ч хэлсэнгүй. Нүүрэнд нэг ч дусал цус ч алга, гагцхүү уур нь ихээр хүрч царай нь жигтэйхэн болжээ. Гэвч шүдээ зууж, хөмсгөө зангидан тэсвэрлэсээр байхыг хичээжээ. Үркимбайг гадаа гаргасны дараа гарыг ард нь хүлж тарган бор моринд унуулан Телепберди ард нь сундалж бүгдээрээ Харашохыг чиглэн тарчигнуулан давхиж одов.

	Энэ үед үдшийн харанхуй болж байв.

	Эд Чингисийн дунд орших Үркимбайн бууцнаас урагшилж голыг уруудан давхиж дараа нь голыг хөндлөн гарсан их замд хүрэв. Тэгээд баруун тийш Харашохыг чиглэмэгц урд талын хэсэг улиас дундаас бөөн хүмүүс гарч ирээд

	— Дайрцгаа! Дайрцгаа!

	— Мориноос нь хуу тат!

	— Нохдыг алах хэрэгтэй. Алах хэрэгтэй! гэж бүгдээрээ цагаан морьтой гучаад хүн гэнэдүүлэн дайрав. Эд цөм бугуйл уурга барьжээ. 

	Хунаанбайн талынхан:

	— Хүрээд ир!

	— Үзэлцэнэ...

	— Өөрсдөө бууж өг! гэж хашхиран довтлов. 

	Эд бугуйл уургаар бүрэн зэвсэглэжээ. Уургаар ээлжлэн нүдэлцэж томоохон зодоон үүсгэв. Үдшийн харанхуйгаар замыг тосож хажуугаас дайрсан Караша ажээ. 

	Өдөр Байдаль түүнд:

	— Нэгэнт хэрэг үүсгэжээ. Гэвч одоо сэрэмжтэй байх хэрэгтэй! гэж тушаасан юм. 

	Караша үдшийн харанхуй хүртэл уул хадаар явж байх үед оройхон Үркимбайн хот тийш явж байгаа олон хүмүүсийг үзээд хэрэг биш болохыг тааварлажээ.

	Тэгээд уулнаас түргэн бууж өөрийн хотын тав зургаан залуучуудыг дагуулан, замд Каумены эрчүүдийг бас дагуулж Үркимбайн хотод дайсантай тулалдаж болохгүйг мэдэж тэдний буцах замыг тосож байжээ.

	Караша уургаар цохихдоо дадлагатай бөгөөд түүний талын залуучууд ч морин дээрээс уургаар чадамгай цохиж чаддаг Котжакан нарын зэрэг хүмүүс ажээ. Тэд дайсныг гэнэдүүлж байгаад тулалджээ.

	Хунаанбайн талын хүмүүсийг энэ тулалдаанд Кулыншахын баатар хүү Манас удирджээ. Манас зам тосогчид зайлшгүй гарахыг урьдчилан мэдсэн бололтой. Хажуугаас олон хүмүүс дайрахад төдий л айж тэвдсэнгүй. Тахимдаа хавчуулж явсан уургаа суга татан авч:

	— Нөхөд өө! Битгий сандраарай. Олноос айж болохгүй. Хүчээ сарниулахгүйгээр тулалдах хэрэгтэй. Бүү няцацгаа гэж тушаав.

	Тэгээд олон хүмүүс ширүүнээр тулалдав. Манас нөгөө талын хоёр хүнийг цохиж унагав.

	Хүмүүс байлдаж байхад Төлепберди аргагүй болж сандрахад хүрвэл Үркимбайг унагаад зугтахаар шийдвэрлэжээ. Гэтэл энэ бодлоо биелүүлэхээс өмнө Караша дэргэд нь ирж аргагүй түүнийг хийлгэв. Гар нь хүлээстэй Үркимбай нэг дайран өнгөрөхөд Карашагийн морийг таньж:

	— Караша аа! Би энд байна. Намайг авраарай! гэж хашхирсан юм. 

	Тэгээд дахин эргэж дайрахад хоёр хүн сундалсан Жакынпын хурдан хөх бор морь Каргшад гүйцэгдэхгүй их зовоов.

	Гэвч Караша хоцорсонгүй, олноос тасран хөөв. Төлепберди ар тийшээ сандран урд талаа гүйцэд харж чадахгүй байгаа байдлыг Үркимбай ашиглаж өөрөө мориноос гулсан ойчив. Жигитекүүд Үркимбайг ийнхүү аварчээ. Хунаанбайн талаас энэ удаа олзлогдсон хүмүүс байсангүй. Жигитекүүд уулыг цуурайттал хашхирч байсан учир тэдний тал нь олширсоор байлаа. Тал бүрээс:

	— Хаана байна? Хаана байна? гэж хашхиран давхисан морьтой хүмүүсийн дуу ихдэж байгааг Манас ажиглаад:

	— Одоо зайлъя! Зугтаж тулалдах хэрэгтэй!.. Зугтаж тулалдах аргыг хэрэглэе!.. За явцгаая! гэж нөхдөдөө тушааж өөрөө удирдан зугтав... 

	Үркимбай суллагдсаны дараа тэд уул даван давхиж одов.

	Хунаанбайн талынхан олзлогдоогүй боловч Жигитекүүдээс айж зугтаасан ба Үркимбайг аваад явж чадсангүй, харин орхиод явжээ. Жигитекийнхэн шөнийн тулалдаанд Үркимбайг аварч, өдөр Хунаанбайн хоёр зарлагыг зодсон явдал нь давуу хүчтэйгээ үзүүлж өшөө авсан хэрэг байжээ.

	Маргааш цагийн байдал эрс өөрчлөгдөж өвлийн хүйтний шинж мэдэгдэж эхлэв. Чингисийг давж салхилах ширүүн салхи цасыг хөөн уулын бэл, дэрсний цасыг түргэн арилгаж газар харлуулдаг тустай салхи юм. Өвөл ч гэсэн Чингисийн салхи бол аж ахуйд их тустай. Уулын бэлээр нэг долоо хоног буюу арав хоногоор тасралтгүй салхилан өвлийн цас арилган малын бэлчээрийг өргөтгөж малчдад багагүй тус хүргэдэг билээ.

	Бас энэ салхи бол баруунаас зүүн тийш салхилах учир хүйтнийг авчрах салхи биш боловч онцгой хүчтэй салхилах учир заримдаа уулын бэлийн хайрга чулууг ч хийсгэнэ.

	Голдуу хонь мал идэх шаваг, жижиг бутарганаас өөр өндөр сулхан үндэстэй өвсийг суга татан хийсгэдэг байжээ. Чингисийн гол өвс нь шаваг болох бөгөөд хонь малд тэжээл шим сайтай өвс юм. Аль өвөлжөө хонинд тохиромжтой бол тэр сайн гэж үнэлдэг байна. Чингис бол хонинд их тохиромжтой учир олон овгийн хүмүүс сайн өвөлжөө эрэхдээ Чингист ирж хоргоддог байжээ.

	Чингисийн салхи бусад аль ч цагт тустай боловч намар төдий л тус хүргэхгүй, харин агаарыг хүндрүүлэн цаг уурыг түргэн өөрчилдөг билээ. Өнөөдөр салхи салхилж эхэлмэгц цас орж эхлэв. Энэ бол энэ жилийн хамгийн түрүүчийн цас ажээ.

	Хүйтэн салхи, эсгий гэрт байгаа хүмүүсийг ихээр дааруулав. Энэ үед Чингисийн ар өвөр талын бүх айл өвөлжөөнд ойртон бууж цагийн байдлыг ажиглаж суужээ.

	Өнөөдөр тэр айлууд бүгдээрээ эсгий гэрээ буулгаж эд хогшлоо өвөлжөөнд зөөгөөд байшиндаа орцгоож байв. Олон түмэн энэ мэт ажлаар хөөцөлдөж байхад Хунаанбайн Карашохы дахь хот айлууд өглөөнөөс хойш сандран Ас18 өгч байгаа хүмүүстэй адил бужигнаж байлаа.

	Их эсэргүүцэлтэй тулгарч Үркимбайг олзлон ирж чадаагүйгээ Манас нэгд нэгэнгүй тоочсоны дараа Хунаанбайн хотоос ийш тийш гарч давхисан хүмүүсийн тоо олширчээ. Өчигдрийн Байсал тэргүүтэй дээдсийн цуглаан одоо хүртэл тарсангүй. Одоо энд тал бүрээс Иргызбайн бүх эрэгтэйчүүд арав хориор цугларсаар байна.

	Хунаанбай энд ирсэн олон хүмүүсээс арав гаруй эрчүүдийг шилэн авч Майбасараар толгойлуулан Бөкенши нарт илгээжээ.

	Кызылшох дахь Бөкенши нар одоо хүртэл нүүгээгүй байлаа. Майбасар нар очмогц яаралтай тушаал өгч бүх Бөкеншийг Талшох, Карауыл тийш нэгэн зэрэг нүүлгэв. Сүйндег, Сүгир нар энэ мэтийн шалтгааныг эрж түргэн нүүхийг яарч байсан учир хамгийн түрүүнд нүүцгээж бусад Бөкенши нар арга буюу Сүгир, Сүйндегийг дагаж нүүв.

	Өнөөдөр зөвхөн Бөкенши биш, мөн Хунаанбайн өөрийн талаас Өскенбайн их гэр Зеренх, бас түүнтэй хамт нутагладаг Изгутты, Карабатыр, Жуантаяк нар хэзээ ямагт Улжаан нартай хамт нүүдэг Жидебай, Барахын хот айлууд нүүжээ.

	Хунаанбай энэ үе хүртэл энэ айлыг өвөлжөөнд явуулахгүй, өөрийн талын хүмүүсийг нэгэн газар бөөн байлгахыг бодсон боловч нэгэнт хүйтэн орсон тул хөгшин эх ба Улжаныд байгаа нялх хүүхдүүдээ дааруулан суулгаж байж чадсангүй.

	Тэдний бүх хүүхэд, «Өвөлжөөнд нүүе, даарч байна» гэж Зере, Улжаан хоёрыг шаардсаар байсан тул Зере Хунаанбайд уурлаж арга буюу өнөөдөр нүүлгэсэн байжээ. Тэгээд Хунаанбай энэ айлын ачааг ачиж нүүдэлчдийг явуулсны дараа өнөөдрийн их хөлтэй байгаа байдлыг ашиглахаар шийдвэрлэжээ.

	Өглөөнөөс хойш тал талаас цугларан ирсээр байгаа олон хүн үдийн хэрд их хүч болж уур жад, сүх, бугуйл барьж довтолгоонд зэхжээ. Энд Иргызбайгаас гадна Торгай, Топай, Жуантаях, Анет, Сах-точолох зэрэг отгийн хүмүүс цугларчээ. Бас Көтибах овгийнхноос олон хүн иржээ. Эдгээр хүмүүс бол Шунай, Ши Жидебай Кадырээс Чингис хүртэлх их газрыг эзэмшиж Карахшоход ойрхон өвөлждөг хүмүүс ажээ.

	Үдийн хэрд Хунаанбай бүрэн хувцаслаж Байсал, Майбасарыг дагуулан гадаа гарч, цугларсан олонд хандаж:

	— Төрөл төрөгсөд өө! Одоо мориндоо мордоцгоо! гэж чангаар хашхирч тушаав. 

	Цугларагсад нэгэн зэрэг мордож Иргызбайн эрчүүд гартаа зэвсэг барьсан тул бусад цугларагсад тэднийг дуурайж зэвсэг барьцгаав. Энэ үед салхи ширүүсэж хүйтрээд өглөөний цас нь одоо ихэдсээр байлаа. Эргэн тойрон манантаж Чингисийн их өндөрлөгийг давж шуурсан цасан шуурга улам ширүүнээр салхилна. Хунаанбай хээр халтар мориндоо хөндөлдөн сууж эргэн тойрон тэнгэрийн байдлыг ажиглаж: «Энэ нь хүний барааг харагдуулахгүй сайн болжээ» гэж бодно.

	Хунаанбайн хөмсөгний хооронд байдаг хоёр атираа нь одоо улам гүнзгийрч царай нь зэвхийрээд нүүрний шар үс нь хүртэл босжээ. Том хурц ганц нүд нь улайрч түргэн эргэлдэн гялалзаж байв.

	Цугларагсад мордож гүйцсэний дараа өөрийн хоёр талд зогсож байгаа Майбасар, Байсал хоёрт хандаж:

	— Яв! гэж тушаав. 

	Уулын бэлийг таржигнуулж Жигитек тийш шууд чиглэсэн олны түрүүнд Хунаанбай явж байлаа. Тэд морьдоо амьсгаадтал хатируулсаар байлаа.

	Хунаанбайн талынхан үд өнгөрөхөөс өмнө Токдамбайн баруун талын хошууны үзүүрээр гарч ирэв.

	Бөжейн өвөлжөө бол эндээс холгүй юм. Тэднийх өвөлжөөндөө буужээ. Яндангаас нь хөрзөнгийн утаа багшран салхи даган суунаглана. Бөжейн бууцны хавиар олон хүн бараа харагдах боловч ихэвчлэн явган хүмүүс бөгөөд бууцны дэргэд ч уяатай морь цөөн харагдана. Харин эмээлтэй морьд нь бууцнаас урагш хойш үргэлжилсэн их шугуй дотор өрөөлтэй идшилж байгааг Хунаанбай түргэн ажиглав.

	Иргызбайн талынхны олон хүмүүсийг үзмэгц Бөжейн хотод цугларагсад морьд тийшээ яаран гүйлдэв. Тэд бас л довтолгоонд бэлтгэж гартаа уурга, жад зэргийг барьсан ажээ.

	Хэрэв бага зэрэг удвал тэд ч мордоцгоож амжаад хүчтэй тулалдаан болох нь тодорхой харагдав. Хунаанбай үүнийг түргэн зуур ажиглаж малгайны бүчийг уях зуур морио давиран гуядаж:

	— Дайрцгаа! Дайрцгаа! Олжай, Олжай! гэж хашхиран ухасхийхэд бусад дагалдагчид ч: 

	— Иргызбай, Иргызбай!

	— Топай, Топай!

	— Олжа, Олжа!19 гэх зэргээр хашхирч Хунаанбайн хойноос давхив. 

	Энэ байдал нь их салхитай өдөр дүрэлзэн шатсан түймэр шиг газар тэнгэрийг донсолгон бузар хар хүчийг дүрсэлж байв.

	Бөжейн талынхан энэ ирж яваа хүмүүсээс тооны талаар маш цөөн бөгөөд бүх Жигитек довтолгоонд гарч чадаагүй байжээ. Байлдахын урьд талд байлдах газраа хэлэлцэж тохирсны дараа довтолгоонд орох заншилтай ажээ. Гэтэл Хунаанбай энэ заншлыг баримталсангүй, шууд иржээ.

	Бөжейн дэргэд одоо цугларагсад нь зөвхөн Чингис дэх Жигитекийн цөөн хүмүүс юм. Гэтэл гол дээр байгаа Балнан, дэрсэнд нутаглагч Жигитек нарт хэл хүргэж чадсангүй, бас ууланд байгаа хүмүүсийн ихэнх нь өвөлжөөнд буух ажлаар хөөцөлдөж энэ тухай юу ч сонсоогүй байлаа. Бөкенши овогтны арваадхан тариачдыг Даркембай удирдаж иржээ.

	Жидебай, Мусакул, Кытыр, Көлкайнар, Кызылшох зэрэг газраас уурга барьж Карашох тийш хэсэг хэсгээр яаран явж байгаа морьтой хүмүүсийг үзээд Даркембай: «Энэ ер нь зүгээр биш, Жигитекийн эсрэг Бөжейн эсрэг довтолгоонд бэлтгэж байгаа байх» гэж боджээ.

	Тэгээд Даркембай үдээс өмнөхөн ирж Бөжей болон бусад Жигитект мэдэгджээ.

	Даркембай замдаа Байдалы, Хараша, Хаумен, Үркимбай нарыг яаруулан мордуулж дагуулж иржээ. Одоо Бөжейн бууцны урд талд дөч шахам хүн байна. Тэдний гол дунд Бөжей зогсож түүнийг ганцаардуулахгүй гэж Даркембай, Байдалы, Караша, Үркимбай, Хаумен, Хожахан нар эргэн тойрон зогсжээ.

	Энэ ахмад насны хүмүүсийн хамт Хунаанбайн довтолгоог хэсэг залуучууд хүлээж байжээ. Тэд Каумены зоригт хоёр хүү Базаралы, Балагаз ба Карашагийн хүү Абылгазы мөн Жигитекийн доторх өөр ойр төрөл садны эрчүүд Бейсемби, Абдилда, Оралбай зэрэг залуучууд юм. Тэд анхандаа

	— Кенгирбай, Кенгирбай! гэж хашхиран, явган ч гэсэн уурга жад зэргээ бариад эсрэг довтлохоор шийдвэрлэсэн байлаа. 

	Гэтэл Байдалы:

	— Больцгоо! Бөжейг ганцаар үлдээх гэж үү? Үхвэл хамт үхнэ гэж хатуу тушаажээ.

	Хунаанбай нар тун ойртон ирж явна. Зогсох царай огт алга. Сүр бадруулан уургаа дээш өргөж шуугилдан айсуй.

	— За дүүрч дээ, санамсаргүй дайрууллаа даа, дүүрчээ гэж Бөжей ихээр гаслав. 

	Эдний гол найдвар нь өвөлжөөний дээд ба доод талд идшилж байгаа морьдодоо гүйж яваа эрчүүд билээ. Тэдний зарим нь мориндоо хүрч тав, арваар бөөгнөрч уургаа барьцгаан дайсны нэг захаас довтолсон боловч олонх нь морьдоо түргэн барьж чадаагүй байлаа.

	Энэ учраас Олжайн талынхан энэ явган хүмүүсийг мориндоо мордох завдал өгөлгүйгээр довтлов.

	Хунаанбай давхиж яваад баруун зүүн талаар зуугаад орчим хүмүүсийг хоёр хэсэг болгон довтлуулж тэд өрөөлтэй морьдыг үргээж, эмээлийг нь уургаар цохиж эвдэн сүйтгэсээр байна. Жигитекийн талаас анхандаа эсрэг довтолсон хэсэг хүн Хунаанбайн толгойлж яваа олон хүний хажуугаас дайрсан боловч хутгалдан бараа нь ч үзэгдэхгүй болов.

	Хоёр тийш хуваагдаж салсан олон хүнээс гадна Хунаанбайг тоймгүй олон хүн дагажээ.

	Хөндлөнгөөс дайрсан Бөкейн талын хүмүүсийн морьд нь удсангүй сулран гарсан ба нэг хүний эсрэг дөч тавин уурга чиглэсэн учир тэд амархан дийлджээ.

	Морио барьж чадахгүй явган хоцорсон эрчүүд дэргэдээ очсон олон хүмүүст:

	— Буцацгаа, буцацгаа гэцгээн явган тулалдахаар завджээ. 

	Гэвч явган хүмүүс яахан байлдах бил ээ! Морины эрчээр давхин ирж уургаар цохиход явган хүмүүс өнхрөн ойчиж байв. Өвөлжөөнөөс холдож явсан бүх хүмүүс арга буюу цохигдож тоогоор олон ба нөгөө талын бэлтгэл хамгаалалтгүй байгаад сагсуурсан Олжайн талынхны хашхиран орилолдох нь улам их болжээ.

	— Айдос! Айдос!

	— Иргызбай, Иргызбай!

	— Топай, Торгай! Топай, Торгай! гэж хуланц өвөг Айдосыг нэрлэж хашхиран дараа нь түүнээс нааших хөгшид өвгөдөө нэрлээд Жигитекийнхэн ойртмогц:

	— Хүйс тэмтэрцгээ, устгацгаа! гэж бүх чадлаар айлган сүрдүүлж зандарсаар айсуй.

	Тэд өвөлжөөний гаднах хүмүүсийн учрыг олчхоод одоо тал бүрээс өвөлжөө тийш довтлов. Эргэн тойрон их шуугиан үймээнд автагдаж хашхиралдан орилолдож пачигнан тарчигнаж жинхэнэ байлдан дагуулагчдын байдалд оржээ.

	Бөжей нарын хэсэг хүмүүс одоо хүртэл өвөлжөөний урд талд хөдлөлгүй зогсож уурга жад зэргээ бэлтгэцгээн үхэх сэхэхээ үзэлцэхэд бэлхэн зогсож байв. Ойр орчмыг дайсан эзэлж гүйцсэн үед Байдалы чанга дуугаар:

	— Өнгөрчээ! Арга үгүй болжээ! Хашаа тийш явцгаа! Хаалганы дэргэд зогсоод хашаанд оруулахгүйгээр тулалдаж үхэх сэхэхээ үзэлцье гэж тэднийг өвөлжөө тийш хөдөлгөв.

	Хашааны гол хаалганы дэргэд Байдалы, Бөжей нар зогсож тэднийг Базаралы, Балагаз, Кожакан нарын зэрэг зоригт залуучууд хүч нэмэв. Дайсан өвөлжөө тийш давхилдан ирцгээж Хунаанбайг тойрон зогсож түүний зарлиг буулгахыг хүлээж зогсов. Мориноос буусан хүн ганц ч алга.

	Даркембай энэ үед хашааны дотор Бөжей, Байдалы хоёрын хоорондуур чихцэлдэн орж цахиур буугаа Хунаанбайн зүг чиглүүлэн шагайв. Даркембай сая хашааны дотор талаар гүйж ирэхдээ чухам хаанаас авсныг бүү мэд, гал хүргэвэл асахад бэлэн цахиур буу авчирчээ. 

	Даркембай яаран сандарч Бөжейг тохойгоороо чичиж гуйн өгүүлрүүн:

	— Энэ сохор биднийг хайрлах шинж огт алга, биднийг бас хүйс тэмтрэх нь! Буудна! Цусыг нь асгаруулна! гэж цахиураа цохихоор завдахад:

	— Битгий бууд! Хойшоо бай! Сүнс байдаг нь үнэн юм бол үүнээс учрах аюулыг үзнэ дээ!.. гэв. 

	Энэ үед Хунаанбай чангаар хашхиран тушааж:

	— Захаас нь барьж аваад ир! Ичээнээс нь чирээд гарга! Захиргаагүй болсон энэ боолуудыг гар хөлийг нь хүлээд аваад ир! гэж Майбасар түрүүтэй бүх Иргызбай нарыг өвөлжөө тийш зэрэг хөдөлгөв. 

	Гэвч хаалганы дэргэд очиж айсхийн зогсоход Хунаанбай дахин бархирч:

	— Дайрцгаа! Мориноосоо бууцгаа! Бүгдээрээ дайрцгаа! гэж бас Котибай, Топай, Торгайн эрчүүдийг хөөж бүгдийг оруулав. 

	Байдалы, Бөжей нарын дэргэд байсан Базаралы, Балагаз, Даркембай нар чадамгайгаар тулалдсан боловч олны хүчинд аргагүй автагдав. Даркембай, Базаралы нар намхан оройтой хашаанд тулгамдаж уургаа сайтар далайж чадсангүй.

	Хунаанбайн талынхны шоргоолж шиг хүмүүс нь Жигтекийн дөчин хүнийг түргэн хугацаанд ялж Жигитек нарыг хашаанаас чирч гаргасаар байв.

	Караша, Үркембай нараас эхлэн бүх залуучуудыг хашаанаас гаргамагц тав, арваараа хамтарч банздаж эхлэв. Нүүр ам цээж нь цусаар бүрхсэн Караша, Даркембай хоёр Хунаанбайг хамгийн муугаар хараан зүхэж хашхирсаар байв. Гэвч уул хараал олны шуугианд замхарч Хунаанбайд сонсогдсонгүй. 

	Майбасар хашаанаас авч гаргасан бүхнийг харж:

	— Зод! Банзад! Эсэргүүцэл гаргадаг Жигитекүүдийг бүү хайрла! гэж зодуулсаар байв. 

	Хүнийг зодож жанчихад зүрх нь эмтэрч залхуурдаггүй хэрцгий нарыг хоёр зарлага Хамысбай, Жумагул хоёр толгойлжээ. Хунаанбай хашаанаас чирэгдэж гарагсад ба тэдэнд үрэгдсэн сүйтгэлийг ч тоож харсангүй зөвхөн том хашааны гурван хаалгаар гаргаж байгаа Жигитекүүдийг нүд цавчилгүй харж ганц хүнийг хүлээн ядаж зогсоно. Түүнийг шүдээ зуун занан хүлээх бөгөөд тэр нь хамгийн сүүлд авч гарсан Бөжей ажээ. 

	Бусдыг бодвол Бөжейд нугарч сөгдсөн шинж огт алга. Хашаанаас чөлөөтэйгөөр гарах бөгөөд бусадтай адил хэн ч түүнийг түлхсэнгүй. Жигитекийн бусад хүмүүстэй адил хувцас нь урагдаж ханзарсан ч үгүй, годон малгайгаа өмссөн хэвээр ажээ. Гагцхүү тал бүрээс нь Иргызбай нар хүрээлжээ.

	Хунаанбай морио гуядаж Бөжейн дэргэд тулж ирэхэд түүний хамт зогсож байсан Байсал ч морио давирч зэрэгцэн зогсов. 

	Хунаанбай, Майбасар, Камысбай хоёрт зандран тушааж:

	— Банзад! гэв. 

	Тэгээд Бөжейг Камысбай, Жумагул хоёр тэр дор нь заамдан барьж өвдөглөн дарав.

	— Банзад! Шууж байгаад банзад! гэж Хунаанбай шүдээ зуун чичирч зогсов.

	— Хунаанбай нүд чинь сохрог! Нүд чинь ширгэг! гэж Бөжей хашхирсаар байлаа.

	Камысбай энэ үед түүний дээл хувцсыг шууж ташуураа далайж эхлэв. Бөжейн цав цагаан биеийн ууц нуруу нь харагдан хөндлөн хэвтэж байна. Цугларсан олон түмэн энэ үед нам гүм болж гөлрөн харцгааж байв. Камысбайн далайсан ташуур Бөжейн нуруунд ойртож ирэх үед нэг хүн, өөрийн биеэр Бөжейг халхлан дээр нь ойчив. Энэ нь Көтибахын Пушарбай гэдэг хүн бөгөөд Бөжей худ дотнын нөхөр нь ажээ.

	— Боль л доо! Хунаанбай, болиоч! гэж хашхиран ойчив.

	Хунаанбай ихээр зэвүүцэн гал шиг шатаж ташуур далайлган:

	— Банзад! Энэ нохойг хамт банзад! гэж зандран хэлмэгц Хунаанбайн яг дэргэдээс нь ихээр зэвүүцсэн чимээ гарав.

	— Зодохыг чинь харъя! гэж Байсал чангаар хашхирав.

	Хунаанбай бүр ч ихээр зэвүүцэн хялайн харахад Байсалын царай нь онц өөрчлөгдсөнийг ажиглав. 

	Гэвч Хунаанбай өөрийн хэлсэн үгийг буцсангүй:

	— Зод! Хоёулыг зод! гэхэд Майбасар түрүүтэй Иргызбайчууд болон зарлагууд зэрэг цохиж эхлэв. 

	Байсал ухасхийн тулж ирээд Майбасарыг хойш түлхэж Пушарбайг салгаж аваад чанга дуугаар:

	— Көтибах! Көтибах! Миний хойноос! гэж хашхирч агшин зуур бүх көтибахыг ялгаж гаргав. 

	Көтибахууд Хунаанбайн талаас ялгарч Кигитекийн талд оров.

	Гэвч эдэнтэй нийлж зодоонд гарч чадах Жигитекийн тоо энд тун цөөхөн учир Хунаанбайнхантай байлдсангүй. Байсал тэвчин ядаж Бөжейн төлөө, Пушарбайн төлөө бүх төрөл садан нарын төлөө уур хилэн нь буцалж Жигитекийн талд орсон нь илэрхий болов. 

	Майбасар нар Бөжейг цааш банздаж чадсангүй суллаж тавив. Бөжей газраас босож эргэн явж байгаа Хунаанбайд хандаж:

	— Хунаанбай! Би сая чамайг сумнаас хамгаалсан билээ. Гэтэл чи намайг галд хийлээ шүү! Үүнийг битгий мартаарай! гэж хашхирав.

	Хунаанбай, Көтибахуудаас бусад хүмүүсээ аваад Харашох руу давхин одов.

	Нар шингэж бүрэнхий болоод, шөнийн харанхуй бүрхэж эхлэв. Том гэрийн өнцөг булан хүүшилсээр шөнийн харанхуй жигдрэв.

	Энэ бол Жидебай дахь өвөлжөөнд буй байшингийн хамгийн том тасалгаа нь ажээ. Тасалгаа дотор зочдод зориулж хивс, ширдэг, хөнжил зэргийг дэвсэж засжээ.

	Абай энд эмэг эх ба төрсөн эхтэйгээ хамт байдаг юм. Дэн бариагүй учир байшингийн дотор харанхуй бөгөөд хүмүүсийн олонх нь гадуур мал хурааж хотлуулах зэрэг ажлаар хөөцөлдөнө.

	Абай Чингис нуруу тийш харж цонхны тавцан тохойлдон эрүүгээ тулж сөхрөн сууна. Байшингийн баруун талын орон дээр Зере эмгэн хүүхэд саатуулж сууна. Өвдөг дээрээ суулгаад тоглуулж байгаа нь Айгызаас төрсөн гурван настай ач охин Камшат ажээ. Хөгшин эмгэн хэзээний заншлаараа өлгийн дууг дуулна. Энэ нь нэг л онцгой, эмгэнээс ч эртний дуу аж.

	Эл бүүвэйн дууг Зере эмгэнээс өөр дуулах хүн ер үгүй бөгөөд эгшигт сайхан аялгуу нь Абайд эмэг эхийн нь адил хамгийн халуун дотно санагдана. Абай нялх байхдаа энэ дууны аясаар бүүвэйлүүлэн унтдаг байсан. Одоо ч тэр дууны аяс нь өөрчлөгдөөгүй, үг нь солигдоогүй хэвээр бөгөөд эхийн хувиршгүй энэрэнгүй сэтгэл шиг хэвээр ажээ. Энэ дуунд намуухан үдшийн амгалан тавиун амьсгал нэвт шингэжээ. Абай буруу харж суугаад эмэг эхийн заримдаа гунигтай, заримдаа халамжтай энэрэнгүй болж буй дууг сонсож, дууны аясаар хамт хөдөлж байгаа мэт санагдан, цааш тасралтгүй үргэлжилсээр байгаасай гэж хүснэ.

	Өвөлжөөнд бууснаас хойш Абай орой бүр хэнд ч мэдэгдэж ажиглагдахгүйгээр эмэг эхтэйгээ хоёулхнаа зориуд үлддэг байв.

	Яагаад тийнхүү ганцаараа үлддэгийнхээ учрыг өөрөө ч үл олно. Зөвхөн орой болж, мал хотлох үеэр бага эх Айгызийнд очоод, өөрийн бага дүү Камшатыг тэврэн эрхлүүлж яваад эмэг эхдээ авчирч өгнө.

	Камшат унтаж өгөхгүй удна. Хэрэв эмгэний дуу агшин зуур зогсвол нялх охин мойл шиг хар нүдээ нээж сэрчхээд урт сормуусаа нойрмогоор анивчлан «дахиад дуул» гэсэн шиг уйлна.

	Охин ч мөн л эмээгийн дуунд их л дасжээ. Ийм оройнуудыг Абай үргэлж нам гүмийн дунд дув дуугүй өнгөрүүлэх ба ер нь ганцаараа байхыг хүснэ. Заримдаа гадуур явбал бас л ганцаараа ойролцоо байгаа дов толгодын дээр гарна. Хөдөө хээрийн цэлмэг үдэш нь түүнийг эрхэндээ оруулж хамаг дур сонирхлыг нь булаана.

	Абай, эмэг эхийнхээ дууг анхааралтай сонсох боловч Чингис уулын ноён оргилуудыг дуугүй ширтэнэ.

	Жидебайгаас хориод модны зайтай байгаа Чингисын орой бүрэнхий болоход цэнхэрлэн холдож харагдана. Аварга загасны нуруу шиг олон давхар атираатай оргилын халил хавцгайнууд анир чимээгүй шөнийн харанхуйд алгуурхан шингэнэ.

	Эдүгээ тэр анд болж байгаа бол? Тэнд нэг л бүтэлгүй хэрэг гарсан тухай айл хотлоороо тодорхой юм мэдэхгүй байсан боловч Борсак, Бөкеншийнхэн Харашохаас хөөгдөн уйлаан майлаан болсоор нутаг усаа орхив гэсэн сураг сонссон байлаа. Чингисийн атираат сүрлэг уулст аймшигт хэрүүл дэгдсэн нь бүхнээ илэрхий бөгөөд энэ тухай Абай ч жаал жуул юм гадарлаж байв.

	Уулнаас үлээх хүйтэн салхи нь тэнд буцлан буй догшин ширүүн амьдралын жихүүн амьсгалыг авчрах мэт. Эмэг эхийн сэтгэл хөдлөм урьхан аялгуу нь тэр салхины нөөлөгтэй мөргөлдөж түүний жихүүн хүйтнийг зөөлрүүлнэ. Эмэг эхийн аялгуу нь тийм хүчтэй биш ч гэсэн бүхнийг захиран эрхэндээ оруулах чадалтай ажээ. Абай уулсын зүг чимээгүй ширтэн харж байснаа гэнэт цээжээ өндийлгөн уулсын оргилоос дээш тэнгэр өөд харлаа. 

	Тэргэл саран дээш хөөрөн аажим хөвсөөр хэсэг хар үүлний цаагуур нуугдав. Сар далд ороход сонин үзэгдлүүд буй болов.

	Абай бодож байсан зүйлээ мартаад түүнийг сонирхон ширтэнэ.

	Сар өтгөн хар үүлний цаагуур орсноо агшин зуур дахин ил гарч дахин нуугдах нь жирийн байдлаас түргэн хөвж жасырынбах20 тоглож байх шиг харагдана. Заримдаа огт харагдахгүй болоод дахин гялсхийж, инээмсэглэн гарч ирээд агшин зуур далд орж харагдахгүй болно. Бас заримдаа зориуд нүдээ ирмэн тоглож байгаа мэт зөвхөн нэг булангаа цухуйлган хөвж байснаа далд орно. Абай ийнхүү олон янзаар хувирч буй байдал аальгүй сарыг анх удаа үзсэн ажээ... Нэг үе сарны өчүүхэн зурвас нь харагдаж байснаа гэнэт далд ороход Абай өөрийн эрхгүй ичив. Сар чухам сээтгэнэсэн төрхгүй хүүхэд шиг санагдав. «Залирхаг сонин зан авиртай хүүхэд байна даа» хэмээн бодож байтал нь гэнэт араас нь гүйж ирж яваа хүний хөлийн пижигнэсэн чимээ сонстов. Энэ нь элгээ хөштөл хөхрөн гүйж яваа Оспан байв. Араас нь нэг хүн мөрдөн хөөж айсуй. Араас нь хөөж яваа нь бархиран уйлж, уур хилэн нь буцалсан Смагул байв.

	Сматул бол Айгызаас төрсөн Абайн дүү бөгөөд Оспан тэр хоёр нас чацуу юм.

	Оспан Смагулыг дээрэнгүйлж гэдгийг Абай ойлгоод цонхны тэндээс ухасхийн босоод Оспаныг урьдаар нь угтаж барьж авлаа. Смагул ч гүйцэж ирээд Оспаныг бариад авлаа. Оспан нэгэнт өөрийн гэрт орж амжсан учир зодолдоход бэлтгэж ар тийш эргэн:

	— За чи яах нь вэ? гэж Смагулыг заамдаж авахад Абай тэр хоёрыг салгаж,

	— Юу болов? Яах нь вэ? гэж асуухад Смагул улам чангаар уйлав.

	— Миний цохиур, улаан шивнүүрийг хулгайлсан... 

	— Хэзээ? Суу уйлхай! гэж Оспан эхлээд инээж байснаа дараа нь уйлж байгаа маяг үзүүлэн «улаан шивнүүрийг» гэж Смагнулыг шоолов.

	Абай, Оспаныг загнаж:

	— Цохиурыг нь өг! гэж тушааж хэлэхэд Оспан:

	— Аваагүй, худал хэлж байна! гэж булзав.

	Гэвч Абай түүний үгэнд итгэсэнгүй, Оспаныг нэгжиж эхлэв. Оспан зүгээр зогсож нэгжүүлсэнгүй, бүх чадлаараа ноцолдон, Абайн гараас мултарч гараад зуухны дэргэд очиж хоёр гараа ардаа хийн, байшингийн буланд шигдэж зогсов. Тэнд том модон суулганд тэмээний айраг хийж тавьжээ.

	Намар Зере болон хүүхдүүддээ Улжан иймэрхүү цагаан идээ бэлтгэж өгдөг байжээ.

	Оспан өөрөөс нь чадалтай ахыг яаж ч чадахгүй учир суулгыг унагааж айргийг асгаад Абайг хэрэгт оруулахаар шийдэж зориуд тэнд очоод зогсжээ. Абай түүний муу санааг ойлгоод Оспанд халдсангүй, зөвхөн ихээр уурсан загнаж,

	— Бушуухан шивнүүрийг гарга! Гараа үзүүл! гэж Оспаны чихнээс барьж аваад хайрлахгүйгээр мушгив. 

	Оспан чанга дуугаар бархиран ёолж айрагтай суулгыг битүүлэн тагласан даавууг хөлөөрөө унагав. Суулгыг өшиглөж унагах гэсэн боловч Абай тавьсангүй, тэгээд Оспан дуугаа улам чангалж бархираад гартаа нууж байсан улаан шивнүүрийг айраг дотор полхийтэл хаяад хоёр гараа дээш өргөж:

	— Ёо! ёо, хар л даа, алга байна гэж чарлав.

	Абай, үүний юу хийснийг анзаарсангүй, харин Смагул Оспаны бүх хөдөлгөөнийг ажиглаж байсан учир шивнүүрийг айраг дотор хийснийг мэдээд ухасхийж суулганы дэргэд очоод ханцуйгаа шамлаж хиртэй гараа суганд тултал дүрж шивнүүрээ эрж эхлэв. Ханцуй нь ч айргийн төвшинд хөвж байв. Абай одоо Смагулын энэ явдалд уурлаж Оспаныг тавиад түүнийг татах гэх зуур Оспан гүйж очоод Смагулыг шилэн хүзүүгээр нь цохиж нүүр амыг нь далд ортол айрагт живүүлж элгээ хөштөл инээв. Смагул шивнүүрээ олсонгүй ам хамарт нь айраг орж цацаж зугтаад бас бархирч уйлав, тэгээд уур хилэн нь буцалж Оспанд ойртох зуур:

	— Муу золиг!.. гэж их муухайгаар хараав. Тэр нь Оспанд уурласандаа болж Улжаныг хараасан үг байжээ.

	Сандарч яваад Смагулын үгийг Абай бүрэн ойлгоогүй боловч гэнэт эргэж дэмий гайхаж зогсов. 

	Гэвч Абай эхийгээ хараахад зэвүүцэн уурлаж,

	— Муу тэнэг!.. Түүний эх чиний ч эх биш үү? Чамд хэн тэгж сургасан бэ? гэж Смагулын хацрыг хайр гамгүй хэд хэдэн удаа алгадав.

	Уг будилааныг үүсгэсэн Оспаныг ч хайр гамгүй зодов. Чингэж хоёр дүү нь бархиралдан уйлж хоёр тийш зугтааж, Оспан эмэг эхийнхээ дэргэд очиход Смагул гэр лүүгээ эхдээ очихоор явлаа.

	Оспан, Смагул хоёр ямагт юм булаацалдан зодолддог бөгөөд өчүүхэн төдий эвлэрэнгүй байх боловч өдөржин зодолддог байжээ. Энэ орой Оспан, Смагулынд очоод нэг л дотно нөхөрсөг болсон байсан. Учир нь Смагул бүх шагайгаа асгаж түүний дотроос Оспанд шинэвтэр будсан угалзын шивнүүр үзүүлж гайхуулжээ.

	Оспан үүнийг үзээд Смагулын дэргэдээс гарсангүй. Томчууд цөм малаа хотлохоор гадуур гарахад тэд хоёулхнаа үлдсэн байв. Оспан бүрэнхий болох боломжтой цагийг хүлээсэн ажээ. Тэгээд бүрэнхий болж эхлэхийн хамт олон шагайн дотроос улаан шивнүүрийг сэмхэн аваад гэр лүүгээ зугтахад түүнийг Смагул мэдчихээд хойноос нь хөөсөн нь тэр ажээ.

	Смагулын хараал нь Абайг их л зэвүүцүүлэв. Эхийгээ их л өрөвдөж том тасалгааны яг голд нь бодол болон хэсэг зуур зогсов.

	Дараа нь Смагулын бархираа дуу дахин ойртож байгааг олж сонсов. Түүнтэй хамт бага эх нь болох Айгыз ширүүнээр уцаарлан ирж явна. Айгыз том гэрийн үүдийг угз татан онгойлгоод Смагулыг түлхэж оруулаад:

	— Май! Барьж идэцгээ! Жанчиж зодоцгоо! Энэ золбин золигийг ганцаардуулцгаа! Май гэнэм! гэж Абайд ойртон ирж зогсов.

	Абай:

	— Бага ээж ээ! гэж хэлэх зуур Айгыз түүнийг яриулахгүйгээр үгээ сацаж:

	— Та нар чадалтайдаа бардах байх, та нар нэг эхээс дөрвүүл, олон шүү дээ.

	— Бага ээж ээ! Ядахдаа түүний юу гэж хэлснийг асуугаач!

	— Үгүй, асуухгүй! Чиний учир мэддэг чинь тэр үү! Чи ч күндес эхнэрийн хүү гэж бодож ингэж байгаа биз.

	— Бурхан минь та юу гэж байгаа юм бэ?

	— Зодох явдал сайн юм бол удахгүй Халел ч сургуулиас ирнэ шүү, тэр чамаас хариугаа авна даа гэж орос сургуульд сурдаг өөрийн том хүү Халелийг дурсав... 

	Тулалдаанд гарахад бэлдэж байгаа зөрчилтэй хоёр айлын маягийг үзүүлэв.

	— Бага ээж ээ! Яадаг билээ, эх хүн та ийм сургамж өгөх гэж үү дээ?

	— Бүү марга, бүү дуугар! Та нар их эхнэрийн хүүхдүүд, эд нар бага эхнэрийн хүүхэд тул зодуулж байх хувь заяатай биз!

	Абай өөрийн гэрт, өөрийн бага эхээс ийнхүү шударга бус зүхэл сонссондоо маш зэвүүцэв. Нүүр царай нь цусгүй хувхайрч, амьсгал давхцан бүх бие нь чичрэв. Гэвч уйлсан шинж үзүүлсэнгүй.

	— За болиоч, ер нь яасан хүн бэ? гэж их гомдолтойгоор хэлээд цонх руу эргэж явлаа. Өөр хариу хэлж чадсангүй. 

	Зере энэ хэрүүлийг бүрэн мэдээгүй боловч Айгызын ууртай орж ирснийг ажиглаад зэвүүцжээ. Бас Абайн зовсон царайнаас ч ажлаа. Тэгээд Камшатыг орон дээр хэвтүүлж, босож ирээд бэрээ хатуу занаж,

	— Гар! Хүүхдүүдийн минь хооронд тэмцэл үүсгэж юу чалчаад байна? Амьд байгаа дээрээ бушуу зайл! гэхэд Айгыз хөгшин эмгэнээс эмээж гэдрэг эргэж:

	— Намайг бага эхнэр гэж дарлах санаатай байгаа биз дээ... харж бай, маргааш ирэг! гэв.

	Энэ нь Хунаанбай ажээ. Хунаанбай цэвэрхэн бага эхнэртээ үнэхээр халуун хайртай, иймээс Айгыз нөхөртөө их найдаж байв. Энэ үгийг Зере дуулалгүй салсан боловч Абай сонсог гэж боджээ. Яг энэ үеэр Айгызын ар талаас хүйтэн дуу гарав. Тэр бол Улжан ажээ. Улжан гэрт ороод нэлээд удсан боловч дуугарсангүй, болж байгаа явдлыг ажиглаж хүлээж байв.

	— Найз минь боль, одоо болох байх! Би хэдэн хүүхдээ харж суудаг сан, одоо тэднийг ч хайрлахгүй нь үү! гэв.

	— Намайг тонил гэж хэл л дээ.

	— Одоо боливол дээр! Яв! Чиний хэлсэн бүхнийг хөөцөлдөхийг хүсэхгүй байна. Гагцхүү уураа хол зайлуул! Одоо хүрэлцээтэй болсон шүү, яв! гэж номхон дуугаар хэлэв. 

	Айгыз, Смагулыг гараас нь бариад Улжаныг хэсэг ширтэж байгаад хариу дуугарч чадсангүй гараад явлаа.

	Улжан үл мэдэгдэм санаа алдаж Айгызын араас ширтэж баахан зогссоноо гадуур хувцсаа тайлав. Хармаанаас хэт авч зуухны ирмэгт байсан лааг ноцоов. Гэрийн дотор бүдэг улаан гэрэл сүүмэлзэхэд эх нь Абайн маш их гуньхралтай, хөмсгөө зангидаж зовлонтой байгаа байдлыг харлаа.

	— Абай минь, яав хүү минь? гэж эх нь асуухад:

	— Ээж ээ! Бага эх минь яагаад ингэж үргэлж муу авир үзүүлдэг юм бэ? хэмээн эхийнхээ дэргэд ирэв. 

	Хүү нь том хүн шиг юмны учрыг лавлаж байна. Иймд Улжан бусдаас нуудаг байсан боловч Абайгаас нуухыг хүссэнгүй, ер нь Абайд бүх юмны учир шалтгааныг хэлдэг байжээ.

	— За хүү минь, нэг хүний хоёр эхнэр ямар ч гэсэн үргэлж хэрүүл маргаантай шүү дээ, зөвхөн нэр төрөө бодож ялзарсан шархыг долоож анагаахыг оролдох юм. Хүү минь чи эхийн аль олон зовлонг мэдэх вэ дээ гэв.

	Абай эхийнхээ үнэн байдлыг ойлгож, хариу хэлж чадсангүй дуугүй босоод, байрандаа очиж суув.

	Энэ үеэр гаднаас Абайн их ах Такежан, бас молда Гавитхан хоёр ярилцан шуугилдсаар орж ирэв. Эд нар гэрийн доторх хүмүүсийн гуньхралтай байдлыг сэргээж сэтгэл санааг нь засмаар хөгжилтэй ирлээ.

	Такежан Абайгаас хоёр насаар ах юм. Такежан хэн бүхэнтэй ялгаагүй наргиж тоглодог заншилтай хүн. Гавитхан хэдийгээр Такежанаас ах боловч түүнтэй хамаагүй үерхдэг, чацуу нөхөртэйгөө адил тоглодог байсан, одоо бас молдаан гэлэнг элэглэж шоолж байв. Гавитхан татаар хүн бөгөөд үүнээс хэдэн жилийн өмнө цэргээс оргож Хар каралид байдаг хасгуудад ирсэн аж. Тэнд Бертис овгийн Иргызбайнхантай холын сүлбээтэй нэг айлд бүл нэмж оржээ. Тэгээд тэр жил Оскенбай - Ас21 болоход:

	— Чи нэг нөлөөтэй хүний ивээлд байвал дээр биз гэж Хунаанбайтай танилцуулсан юм.

	Гавитхан залуу хүн боловч их мэдлэгтэй молдад22 тооцогдож Хунаанбайн айлд суурьшсан юм.

	Гавитхан номхон, томоотой, хэл нь сонин, зан авираар хүмүүс түүнийг гойд үзэж хүндэлдэг ажээ. Түүнтэй зөвхөн Такежан наргиж тоглоно.

	Сүүлийн өдрүүдэд Гавитхан орой бүр «Мянга нэгэн шөнийн» үлгэрүүдээс ярьдаг заншилтай болжээ.

	Энэ өдөр ч унд ууцгаасны дараа Улжаны хүсэлтээр өчигдрийн дутуу орхисон «Гурван сохор»-ын үлгэрийг залгаж ярив.

	Гэвч энэ өдөр, орой тэр үлгэрээ дуусгаж чадалгүй орхилоо. Учир нь энэ үед цонхны дэргэдүүр морин төвөргөөн сонстон өнгөрөхөд гэрт байсан хүмүүс:

	— Энэ хэн байх бил ээ?

	— Харин хэн бэ? Яаруу яваа хүн шиг байна гэж гайхаж байтал гаднаас зарлага Жумагул орж ирэв.

	Жумагул мэндэлж ч дуусаагүй байж, өнгөрсөн өдөр Тохпамбетын айлд болсон хэрүүл зодооны тухай ярьж эхлэв. Түүний баруун хацар шархтаж, өөрийн шарх ба бас өчигдрийн болсон зодооны тухай эхнээс нь эцэст нь хүртэл ярьж гарлаа. Зере ч сонсог гэж зориуд чанга дуугаар ярина.

	Бөжейг зодож жанчсан тухайг улам бахархалтай эрчимтэй ярина.

	Зере, Бөжейг зодсон тухай сонсоход Жумагулийн зүг түргэн эргэж хараад лавлан асуугаад хэлсэн нь:

	— Хайрламаар сайн хүмүүсийн ганцхан голомт нь юм сан, та нар ичгүүрээ барсан хүмүүс юм даа, муу золиг чи юунд хүүхдийн дотор түүнийг бахархаж ярьж байгаа юм гэж Жумагулд хатуу сануулж хэлэв.

	Бөжейг дотночлон хүндэтгэдэг учраас буюу эсхүл хөгшин эмгэний саяын үгнээс болоод тэр үү, ямар ч гэсэн гэрийн дотор байсан бүх хүмүүс жигтэйхэн зэвүүцэж чив чимээгүй болчхов.

	Зөвхөн Такежан эцгийн энэ явдлыг магтаж дэмжив. Тэр:

	— Болж, бидний хөлд орооцолдохгүй яваг гэв. 

	Улжан түүнийг хүйтэн харж:

	— Бүү чалч! Бусдын хийсэн нь ч хүрэлцээтэй гэв. Дээрх яриаг Жумагултай хамт орсон хоньчин хөгшин Сатай ч дуулав. 

	Сатай хэсэг дуугүй чагнаж суугаад, өдөр хонь хариулж явахдаа өөрийн үзсэн явдлуудын тухай ярилаа. Энэ өдөр үдийн хэрд Бөжей, Байсал, Байдалы нарын арав шахам хүмүүс Кенгирбайн булшинд зориуд очиж ном уншиж удаан бөөгнөрч байснаа баруун зүг тийш Шунай руу явцгаасан байжээ.

	Сатай тэдний дагалдагсдын нэгэнтэй уулзахад:

	— Бөжей, Хунаанбайтай заргалдаж гомдол мэдүүлэхээр Харкаралид очихоор явж байгаа ба зориуд эцгийн булшинд очоод ном уншиж мөргөл үйлдсэн юм гэжээ.

	Үүнийг сонсмогц өөрийн яаруу ирсэн ажлын тухай хэлэв. Хунаанбай ч гэсэн маргаашаас Харкаралид очихоор шийдэж Абайг дагуулаад явахаар Жумагулийг явуулсан байв.

	Гэрийн дотор хүмүүс энэ мэдээг сонсоод дуугүй доош харж хэсэг сууцгаав. Маргааш нь үдийн үеэр Абайг холын замд үдэж гаргахаар бүх төрөл садан нь гадаа гарчээ. Тарган хул зээрд моринд мөнгөн эмээл тохож, Абайг мордуулахаар Жумагул барьж байлаа. 

	Абай хамгийн түрүүнд эмгэн эхтэйгээ салах ёс үйлдэхээр очоод:

	— Баяртай, сайн сууж байгаарай, эмгэн эх ээ! гэж хоёр гараараа эмгэний туранхай жижиг гарыг нь чанга атгав. 

	Эмгэн Абайн духыг нь үнсэж:

	— Тэнгэр тэтгэж, замдаа сайн яваарай, Абай минь! гэв. 

	Бусадтай нь холоос «баяртай, баяртай» гэж мордохоор мориндоо очиход эх нь хул зээрд морины цулбуурыг Жумагулийн гараас аваад:

	— Нааш ир, хүү минь! гэж дуудаж аваад писмилда23 гэж өөрөө мордуулав.

	Хүү нь мордоод хормойгоороо өвдгөө хучиж явахаар бэлтгэхэд Улжан урт том цагаан гараа зээрд морины дэлэн дээр тавьж нэг юм хэлэх дүр үзүүлэв. Абай үүнийг мэдээд эхийнхээ зүг юу хэлэхийг нь угтан харахад, Улжан түүний нүүр лүү хэсэг ширтэж байгаад:

	— Хүү минь томчууд заримдаа дотно, заримдаа хэрүүлтэй байдаг. «Күндесийн үнс нь ч күндес» гэдгийг чи мэдээд ч хэрэггүй. Бөжей гуайг үзэхдээ мэнд хүргэхээ бүү март, нэг үед тэр хамгийн ойр дотнын хүн билээ. Хэний буруу, хэний зөв болохыг яаж мэдэх вэ? Эцэг чинь түүнийг дайсан гэвэл чи шударга бай! Муу юманд хамсаатан олон, ойр саднаасаа бүү сал! гэв.

	Абай явлаа. Эргэж харахад нь эхчүүд нь гэрт оролгүй үдэж удаан зогсов.

	Эхийн сүүлийн хэлсэн үг нь Абайн чихэнд сонсогдсоор байгаа мэт санагдана. Абайг Бөжей ч их хайрладаг ажээ.

	Абай эцэгтэйгээ хамт Харкаралид байсаар олон өдөр өнгөрлөө. Одоо өвөл болж, цас зузаан оржээ.

	Хунаанбай жижиг хотын яг дунд нь байгаа ногоон дээвэртэй том модон байшинд байрлав. Энэ нь Хасгуудыг дотно угтдаг худалдаачин татаарын байшин билээ.

	Энэ хотод ахлах захирагч Хунаанбай олон тооны төрөл садан, бараа бологчдоо дагуулан ирлээ.

	Хунаанбай тасалгааны зэргэлдээ байгаа гурав дөрвөн өрөөнүүдэд түүний талын Майбасар, Жакып, Хараатай нар байрласан байжээ. Майбасар, Хунаанбай хоёрын тасалгаанд хэлмэрч цагдаа нар өдөр шөнөгүй ирдэг байлаа.

	Майбасарын зарлага Хамысбай, Жумагул нараас гадна Хунаанбайн зарлага Харабас ч иржээ.

	Ингэж нийт 30 шахам бараа болсон хүмүүс найман тасалгаанд оржээ. Хунаанбайн хамаатай хүмүүсийн дотор өөр отог ястнуудынх байлаа. Ер нь Хунаанбайн харьяа татаар Гавитхан, Киргиз, Ызгутты, Арав Бердхожа, бүр шадар жард черкес гаралтай хүмүүс ч байв. Харкаралийн төвд Тобыкт отгийн бүтэн нэг хот айл бий болсон шиг болов. Абай эцгийн дэргэд үргэлж байхаас залхуурсан цагт байшин бүхнээр хэсүүчилдэг байсан. Энэ өдөр өглөөний цай уусны дараа Абай эцгийнхээ тасалгаанаас Майбасарын байсан тасалгаанд очихоор гарлаа. Өдөр цэлмэг бөгөөд жихүүн байв. Харкаралийн эргэн тойрон уул толгод гялалзсан цасаар бүрхэгджээ. Хотын хойд талд байгаа үзэсгэлэнт сайхан уулын гоолиг нарс модод цасанд дарагдсан байв. Цасанд дарагдсан модтой уулс Абайд дээлээ эргүүлж өмссөн өвлийн өвгөн шиг харагдана.

	Хүйтэн жавар зүүнээс үлээнэ. Абай үнэгэн малгайныхаа бүчийг уях зуур эмгэн эхээ дурсан санав. Гэрээсээ гарах гэж байхад «малгайныхаа бүчийг уяж яваарай, чихээрээ хатгуулах муу байдаг. Түүний хорыг харахгүй юү» гэж өөрийн дүлий болсноо жишээлж хэлсэн юм. Ер нь хүйтнээс болгоомжилж явахыг их захидаг байсан.

	— Мэнд байгаа болов уу? Жавартай хүйтэн шуургатай өдрүүдэд намайг бодож байгаа байх аа гэж Жидебайд байгаа гэр орныгоо дурсан санав.

	Хөлөө тавимагц дагтаршсан цас хяхнан дуугарна. Ороод удаж толь болтлоо нягтарсан цасанд шинэхэн хар савхин гутал нь халтирна. Абай одоо хүүхэдтэй адилгүй харин нас бие гүйцэж яваа эрийн шинжтэй хувцаслажээ. Хар хилэн гадартай үнэгэн малгай өмссөн байв. Сүүлийн үед өвгөчүүд пушбак малгай өмсөхөд залуучууд нь үнэгний зоогоор хийсэн малгай өмсдөг заншилтай болжээ. Хэрмэн дээлийн гадуур том захтай хар хилэн дээл өмсжээ. Дээл нь урт биш, биед нь таарсан бөгөөд ханцуй нь ч тийм урт биш ажээ. Өргөн бөгөөд урт ханцуйтай дээлийг зөвхөн Харкаралийн хасгууд өмсдөг байлаа. Зах нь ч Тобыкт отгийн маягаас өөр юм. Бас Тобыкт нарын малгай нь Харкарали нарынх шиг дөрвөн ирмэгтэй биш зургаан ирмэгтэй. Абай өөрийн отгийн тийм малгайтай явна. Бүс нь хятавчгүй энгийн алт мөнгөнд ногоон чулуу шигтгэсэн нарийн бухар бүс. Энэ нь залуу хүний шинжийг бүрдүүлэх ажээ.

	Абай, гудамжинд сүлжилдэн яваа нутгийн морьтой хүмүүстэй дайралдав. Олонх нь Хунаанбайн сууж буй байшин руу чиглэж явна.

	Эд урьдах заншлаар зарга мэдүүлж, нэхэмжилж явдаг хүмүүс ажээ.

	Абай, Майбасарын байранд хүрэв. Хаалтаар орохын хамт хашааны дотор бөөгнөрсөн Тобыкт нарыг харлаа. Гаднын өөр хүнгүй. Цөм танил тал, төрөл садны төлөв настайчууд байв. Тэдний гол дунд өндөр нуруутай хүрэн царайтай Майбасар цагаан хурган дотортой дээлээ нөмрөн зогсож, түүний дэргэд Жакып, Төлепбербас бус залуучууд байна. Бусад байранд байсан Тобыкт нар цөм энд цугларчээ.

	Дөрвөн залуу хүрэн зээрд зүстэй нэгэн байдсыг төхөөрөхөөр ноцолдож байв. Хунаанбайг Харкаралид ирснээс эхэлж «Хунаанбайтны шүүсэнд» гэдэг нэрээр зүг бүхнээс идэшний тарган мал сүрэг сүргээр нь авчирсныг Абай сайн мэднэ. Майбасар тарган байдасны нэгийг нь алж өөрийн талын бүх хүмүүсийг зочлох зорилготой бололтой.

	Иргызбайн овгийнхон Хархаарали орохоор нутгаас гарснаасаа хойш замд хийгээд хотод үргэлж ийнхүү зочлуулж байгаа юм.

	Эд бусдаас илүү эрх ямба эдэлж онцгой хүндэтгүүлдэг маань Хунаанбайн ач юм гэж түүнд баясаж талархдаг ажээ. Алах гэж байгаа тарган байдсыг үзэхдээ Хунаанбайг дахин нэг дурсаж талархацгаав.

	— Энэ удаа манай ноёны үйлс тун бүтэмжтэй болж байх шив дээ гэж Жакып хэлэв. Ахлах захирагч Хунаанбайг сүүлийн үед Харкаралийн гомдол мэдүүлэгчээс гадна Тобыкт нар ч гэсэн Хунаанбай гэж дуудахгүй «ноён» гэж дууддаг болжээ.

	— Үзэн ядсан дайснуудын шар нь хөдлөг! Маргааш сүм ч дуусна... Манай ноён нийтийн хүсэл талархлыг өөртөө татаж байгаа нь ил байна гэж бахархан ярина.

	— Үнэхээр сүм гэмээ нь сүм болжээ. Харкаралид ийм чимэг байгаагүй юм... гэж Бурахан Төлепберд нар ч баясан ярина...

	Абай, Харкаралид ирснээс хойш «сүм» гэдэг үгийг эцгээсээ, бусад ахмад хүмүүсийн амнаас олон удаа сонссон билээ. Тэр, сүм эцгийн нь нэр хүндийг нийтэд улам алдаршуулж байгааг ч мэднэ.

	Хунаанбай энэ хавьд анх удаа өнгөрсөн зунаас эхэлж өөрийн зардлаар сүм байгуулж эхэлсэн юм. Тэр сүм өнөөдөр дуусна. Харкаралид байгаа молда, бөө нар, олон отгийн ахмад настан, өвгөд хөгшид цөмөөрөө сүм бариулсны учраа Хунаанбайг маш хүндэтгэдэг болжээ. Үүнээс хоёр хоногийн өмнө Хунаанбайнд ирсэн хутагт Хасан Сартауы:

	— Та харцаас төрөөд хаадын зэрэгт хүн байна... сүм бол энэ дэлхийг бүтээгч бурхны гэр. Харанхуй бүдүүлэг олны дунд түүнийг анх удаа бий болгосон чи бурханд бүр дотно хүн болох чинь зайлшгүй гэж цугларсан олон ахмад, ноёдын өмнө ерөөсөн билээ. Хунаанбай ийм их жаргалыг ерөөсөн хутагтад нэг тэмээ, нэг морь өргөн гэрт нь хүргүүлсэн ажээ.

	Абай, эцгийгээ бусад ахлагч нараас илүү чадал зоригтой гэдгийг мэднэ. Тэрээр эцгийнхээ чухам юуны учраа ийм нэр хүндтэй болсныг ойлгохыг хичээн олон удаа эргэцүүлэн бодож тандан ажих болжээ.

	Дэргэд нь ойрхон байх болсон үеэс эхлэн эцгийн нь авир нэг л тайлагдашгүй оньсого болсон билээ.

	Хүрэн зээрд байдасны амттай зөөлөн махыг хоолны өрөөнд авчрав. Өөр байруудад байсан Тобыкты нар хашаан дотор бөөгнөрч байв. Майбасар ирсэн зочдыг урьж, тэд гэрийн зүг чиглэхэд хаалга нээгдэж, Харабас орж ирэв. Тэр яарч алхана. Майбасар түүнийг хүлээж зогсосхийв. 

	Харабас ойртож ирээд:

	— Алшинбай гуай ирнэ... ноёныд Алшинбай гуай ирнэ гэнэ. Та нарыг хүрээд ир гэж байна. Түргэн ирээрэй гэж байна гэж Майбасар, Жакып нарт хэлэв.

	Майбасар сэгсүүргэн дээлээ өмсөж хаалга руу явлаа. Жакып ч тийш чиглэв. Абай бусдын хамт үлдэх гэсэн боловч Майбасар эргэж,

	— Абай, хамт явъя!.. хадам эцэг чинь шүү дээ, мэнд хүргээрэй! гэж элэглэн инээв.

	Үүнээс хоёр жилийн өмнө Хунаанбай, Алшинбай хоёр дотно найз байснаа сүүлд нь худ болцгоож Алшинбайн хүү Түсипийн охин Дилдаг Абайтай суулгахаар хэлэлцэж тохирсон ажээ. Тэгээд Алшинбай, Абайн хадам өвөг болжээ.

	Хунаанбайг Харкаралид ирснээс хойш, Алшинбай хэдэн удаа ирж зочилсон юм. Энэ хавийн бүх ахмад хүмүүс түүнийг өөрөөр нэрлэнэ. Абай, Алшинбай гэж хэлж байгаа хүнийг одоо хүртэл үзээгүй. Цөм «Алшекен» гэнэ. Түүний нэр хүнд нь энэ хавьд ахлах захирагч Хунаанбайтай адил ба заримдаа бүр түүнээс ч давна.

	Бүх Тобыкты, бас нийт харкаралийнхан түүний удам угсааг «дээдэс» гэж нэрлэнэ. Алшинбай нь нэртэй цуутай ноён Тиленшийн хүү бөгөөд өвгөн эцэг нь Хазбек ноён билээ. Эдгээрээс үзэхэд Абайн хүүхэн нь эрх ямбатай хүний охин шиг санагдана. Тийм хүүхний өртөгт өгсөн мал ч багагүй байв. Учир нь Хунаанбайтнаас Харкарали руу гардаг сүрэг сүрэг адуу, тэмээ бараг Алшинбайтанд очдог байсан. Зөвхөн худ юм уу аль өөр талаар холбоотой юм уу? ямар ч гэсэн Алшинбай, Хунаанбай хоёр мах цусны дотно нөхөд юм. Иймээс ч Майбасар, Жакып хоёр Алшинбай ирнэ гэдгийг сонсохтойгоо гүйх наахнуур болцгоон аливаа хүслийг нь биелүүлж тал засахад бэлэн байв.

	Харин Абай байсан газарт Алшинбайн нэр гарвал Майбасар түүнийг шоолж,

	— Хадам эцэг чинь тэр!.. Энэ хавьдаа чадалтай хүн. Түүний дээрээс бүү ор!.. Хэрэв орвол толгойгоо бөхийлгөж ёслох хэрэгтэй! гэж элэглэдэг байсан. Сая элэглэж инээсэн учир нь ч тэр ажээ.

	Абай, Майбасарын ийнхүү тоглоом тохуу хийдгээс болоод Алшинбайн байсан газар ордоггүй зайлж явдаг болжээ. Гэтэл нэг өдөр Алшинбай, Хунаанбай хоёр зориуд дуудаж аваачаад «бүү зов» гэж хэлсэн юм. Абай өөрийгөө нэлээн том хархүү боллоо гэж бодож явсан үедээ залуудаа төдийлөн тоогдоогүй сүйт бүсгүй шиг ичиж зовон амьтнаас нүүр буруулахад хүрчээ. Алшинбай гэдэг нэр Абайд аятайхан санагддаггүй байв. Майбасар, Төлепберд, эсвэл зарлага Жумагул нарын зэрэг шооч хүмүүс «хадам», «хүүхэн», «болзоот хүү» гэх зэргээр шоолоход Абайн дургүй хүрч улмаар Дилдаг сэтгэлдээ бодохоо ч байжээ. Абай энэ үед хүүхэн гэж бодохоос дургүй хүрдэг болсон байв. Тэднийг гудамжаар ирж явахад Майбасар улам сүр бадруулж Абайд чухал асуудал ярьж буй дүр үзүүлэн:

	— Сүм барьсны найр өнгөрч, зав бололцоо гармагц чамтай нэг ярих чухал асуудал бий. Чи одоо хүүхэд биш, эр хүн болсон биш үү? Дургүйлхдэгээ боль! Малыг сүрэг сүргээр нь Алшинбайд зүгээр өгч байгаа биш шүү дээ гэв. 

	Абай энэ удаа ч хариу дуугарсангүй. Майбасарын ярих гэсэн зүйлийг хэлэлтгүй мэдэж байв.

	Харабас бүр тулгаж:

	— Ярилцана, сүүлд хэлнэ гэж хойшлуулах хэрэг юу байсан юм, тэртэй тэргүй Абай түүнийг мэднэ гэв.

	— За, за Харбас гуай ийм юмаар магтдагаа болиоч, танаас гуйя. Морь бэлэглэхээ л мэдэж байгаарай гэж Харабасын мөрөөр тэврэн дүүжигнэв. 

	Абай Майбасартай адилгүй, Харабастай чөлөөтэй ярилцан тоглож эрхэлдэг байв.

	— Ажил дуусаг, би хэлснээ мартахгүй. Чамтай ярилцахдаа ярилцана. Бүр ноцтой ярилцах болно гэж Майбасар үгээ дахин үргэлжлүүлж санаагаа улам гүнзгийрүүлэв.

	Абай «энэ тухай эцэгтэй минь ярилцаж шийдвэрлээд, хэлж байгаа байх. Тэгвэл тоглоом биш үнэн болно шүү, яасан хэцүү юм дээ» гэж санаа зовж, нүүр нь зэвхийрэв. Ер нь энэ тухай яриа гарвал Абай их зовох ба Дильдагийн нэр нь улам хүйтэн санагдаж түүний нэр Абайд хүчээр хийсэн ногт шиг санагдана.

	Абай зөвхөн хөмсгөө зангидаж, Майбасарын зүг зэвүүцэн харснаас цааш ах хүнд хариу үг дуугарч чадсангүй... Тэд явсаар Хунаанбайн байрны хашаанд орлоо. Хашааны дотор энд тэнд хэд хэдээрээ бөөгнөрч суугаад шуугилдаж байгаа заргачин, отгийн ахлагч, ноёд харагдана. Тэд шүүх, байцаах, шийдвэрлэх, зэмлэх, буруушаах, хэлэлцэн тохирох асуудал хэлэлцэж байв.

	Цугларагсдын олонх нь Бошанууд байгаа нь тэдний малгай, дээл хувцаснаас нь ил байлаа. Хааяа энд тэнд Балхашаас ирсэн хүмүүсийн Дадан Тобыкты хувцасны маяг хэлбэр, Даганд Херейнхний хонин дээл, шовгор оройтой малгай үзэгдэнэ.

	Эдгээр олон отгийн хүний бас нэг ялгарах тэмдэг морины нь им, тамга юм. Өчигдөр Харабас отог бүрийн морьдын им тамгыг Абайд ялган салгаж хэлж өгсөн билээ. Абай хашаан дотуур явах зуур цугларсан хүмүүсийн дэргэд уясан морьдын им тамгыг харж тэднийг ялгаж байв. Тэр нэг «гархин тамга» гэж хэлдэг хоёр дугуй тамгатай Арган, Бошаны морьд. Энэ нэг «янгирцаг» тамгатай нь Херей. Харин тэр бор морь хэний вэ? Аа тэр «шанаган» тамгатай Найман шүү дээ. Найманаас бас хүн ирсэн байх нь гэв. Арабын «шын» үсэгтэй адил тамгатай Төрегийн хүний морь хоёр газар байхыг харав. Абай эдгээрийг харж гадаа зогсохыг хүссэн боловч настайчууд хүлээсэнгүй цөм байранд орцгоов. Жакып түрүүлж ирээд Хунаанбайн тасалгааны хаалгыг татаж онгойлгов. Дөрвүүлээ нэг зэрэг орж нэг зэрэг мэнд хүргэв. Том саруул тасалгааны үүднээс аваад үнэтэй хивс дэвсчээ. Байшингийн хананд хот маягаар өлгөсөн гоёмсог хувцас, дээл, хатгаж оёсон алчуур, арабын гоё ном судар байв. Эдгээрээс гадна ор дэвсгэр, шувууны өдөөр хийсэн дэр, торгон бүтээлэг, хаалга, цонхонд сайхан хөшигтэй байна. Хунаанбай, Алшинбай хоёр том эвхмэл дугариг ширээний дэргэд зөөлөн дэр хажуулдан түшиж суужээ. Өндөр дуугаар хүндэтгэн мэнд хүргэхэд тэр хоёр зөвхөн уруулаа өчүүхэн төдий хөдөлгөн хариу мэндчилэв.

	Орж ирэгсэд Хунаанбай, Алшинбай хоёрын, хоёр талаар хуваагдаж суулаа. Алшинбай ямар нэг зүйлийн тухай ярьж байснаа эдний орж ирэхэд үгээ тасалж яах вэ? гэсэн байртай Хунаанбайн зүг харахад цаадах нь ярь гэсэн дохио өгөв.

	Дунд зэргийн махлаг биетэй улаан царайтай, цагаан сахалтай Алшинбай хар бешбетийн24 дээрээс үнэгэн дээл нөмөрч сууна. Толгойдоо өмссөн чулуу чантуу малгайны нь хоёр талаар цагаан хуйх нь харагдана. Саяхан хусуулсан үс нь дахин ургасан боловч түүний хожгорыг нууж чадахгүй байв.

	Алшинбай үүд рүү харж үгээ үргэлжлүүлэн:

	— Баймурийн битүүхэн гомдолтой байна гэхэд Хунаанбай толгойгоо гэнэт өргөж Алшинбайн зүг харав. 

	Алшинбай, Хунаанбайн хувирсан царайг ажиглаж:

	— Тэр, «Бөжейг зочилбол Хунаанбай дургүйцнэ гэж амьтан ярилцах юм. Хэдий болтол Тобыктынхон миний тогоог мэдэх юм бол?» гэж надад хэлсэн гэв.

	— Баймурийн яагаад түүнтэй түншлэх болсон юм бол? Тэр тухайгаа ярив уу? гэж Хунаанбай шамдан асуув.

	«Түүнтэй» гэдэг хэн болохыг Абай мэднэ.

	Уржигдар Хунаанбай, Алшинбайтай нэлээн ярилцаж эцэст нь Бөжейн тухай хэлэхдээ: «Бөжей гомдол мэдүүлж надтай заргалдахаа боливол сайн. Хэрэв болихгүй бол биеийн хэмжээг аваад хойд насны хувцас өмсгөж цөлүүлэхээс нааш зогсохгүй» гэсэн билээ. Хунаанбай, Бөжей хоёрын хоорондох тэмцлийг эвлэрүүлэх гэсэн хэлэлцээр Алшинбай, Харкаралийн бас нэг баян хасаг Баймурийн хоёроор дамжин хийгдэж байв.

	Энэ өдөр Алшинбай тэр асуудал одоо юунд чиглэгдэж байгаа тухай хэлэхээр ирсэн бололтой.

	Баймурийн Бөжейг дэмждэгийг Хунаанбай мэддэг байлаа. Энэ удаа Алшинбайн үг үүнийг улам тодорхой болгов. Хунаанбай тэр тухай сонсохыг хүсэхгүй байв. Учир нь гол харгалдаж буй хүн нь Баймурийн биш, гомдвол гомдож л байг, гомдлоо гээд Алшинбайг л сандаргана уу гэхээс Хунаанбайг сандаргахгүй шүү дээ. Нөгөө талаар Алшинбай Хунаанбайд энэ тухай зөвхөн мэдэгдсэнээс биш «чамаас болж би садан Баймурийгаа гомдоов» гэж хэл ээ ч үгүй. Сүүлийн жилүүдэд Алшинбай, Хунаанбай хоёрын нөхөрсөг харилцаа нь хэд хэдэн шалгалтыг давсан юм. Тэдэнд төрлөөс «нөхөр» худын харьцаа үнэтэй болоод харилцан холбоотойгоор тохиолдсон бэрхшээлийг арилгаж, түүнд гарсан гарз хохирлыг төдий л тооцдоггүй болжээ. Тэгээд ч Алшинбай түрүүний яриагаа түүгээр дуусган шууд Хунаанбайн хүссэн зүйлийг ярьж эхлэв.

	— Юуны урьд Бөжейн хэлсэн үгийг сонс, тэгээд дараа нь яах тухай ярилцъя, таны хэлүүлсэн зүйлд Бөжей түргэн хариу өгч: «хойд насны хувцсыг манай ноён хийгээгүй, бурхан хийсэн. Хэн маань өмсөхийг, гайгүй үзэмз» гэж хэлсэн байна. Баймурийн юм уу, аль өөр дэмжигчтэй юм уу, ямар ч гэсэн Бөжей найдлагатай болжээ гэв.

	Энэ үгийг сонсохдоо түрүүнээс хойш чив чимээгүй сууж байсан Майбасар, Жакып нар суудалдаа цочмог хөдлөн, хөмсгөө зангидаж дотроо занасан байдалтайгаар «Энэ чинь яаж галзуурна вэ?» «Үүнийг үхэл хүлээжээ!» «Маргауд цөлөгдөх чинь тэр!.. Чамайг одоо хайрлахгүй» гэж бодоцгоож байгаа нь тэдний нүүр царайны хувьслаас илүү харагдаж байв.

	Бөжей юу гэж хариу өгөх бол гэж Абай хүлээж байсан билээ. Алшинбайн хэлж ирсэн саяны хариуг сонсохдоо Абай ч гайхаж, дотроо: «Яасан их бадарсан уур хилэн бэ? Яасан буцалсан занал жигшил вэ? Бас яасан зоригтой хүн бэ?» гэж бодно.

	Хунаанбай энэ шийдвэртэй хариуг сонсоод толгойгоо дээш өргөж эгц урд нь байгаа цонх руу ганц нүдээрээ ширтэж дуугүй удаан суулаа. Хувхай царай нь барайж их уурласандаа улам харлаж байв. Нүүрний нь шар үс өрвийн тодхон харагдав.

	Үүнээс өөр ямар нэг дуу чимээ, хөдөлгөөн, эсхүл үгээр уур хилэнгийн шинж тэмдэг үзүүлсэнгүй. Цөмийг нь дотроо нуун, битүү хуягласан шиг болов. Түүний царайг хөндлөнгөөс нь хоёр удаа халти харсан Алшинбай гайхахын зэрэгцээ бас баясаж: «Ер ажиггүй байна. Элэг зүрх нь мах биш, чулуу юм!» гэж бодно. Хунаанбайг бусад ноёдоос илүү үнэлдгийн нэг учир нь ийм үед онцгой тэсвэртэй, биеэ барьж чаддагт нь байжээ.

	Тасалгааны дотор нам гүм. Үүдний тасалгаанд байсан Харабас хаалгыг аяархан онгойлгон орж ирээд:

	— Ноёнтонтой Майыр25 уулзъя гэж байна гэв. 

	Хунаанбай тэгээд ч хөдөлсөнгүй. Удалгүй хаалга дахин нээгдэж бүдүүн биетэй, улаан шар царайтай Майыр орж ирэв. Дэргэд нь сэрвэгэр сахалтай туранхай биетэй хасаг хэлмэрч Касаха дагалджээ. Энэ хэлмэрч өдөр шөнөгүй ирж очдог байв.

	Майыр Алшинбай, Хунаанбай хоёртой гар барилцаж мэндлээд газарт суулгүй Хунаанбай эгц өмнөх нь байсан ганц суудалд суув. Том цэнхэр нүд нь баахан гялгар бөгөөд бүх нүүрийг нь зузаан бужгар шар сахал бүрхжээ. Шилэн хүзүү нь хүрэн улаан, давхарласан зузаан махтай. Түүнийг хасгууд нэрээр нь нэрлэхгүй бусад Майыртай адил гадна хэлбэр дүрсээр нь нэрлэдэг байсан. Гэвч үүний түрүүчийн Майыруудыг зөвхөн ямар нэг содон тэмдгээр нь: «Гоё майыр», «тарган майыр» гэж эсхүл нүүрний цоохроор нь «цоохор майыр» гэдэг байсан бол энэ Майырын гаднах хэлбэр дүрс нь хэдэн янзаар нэрлэсэн ч хүрэлцээтэй байв.

	Иймээс нэрийг хэд хэдэн янзаар хувиргаж, заримдаа «хялар майыр» заримдаа «үстэй майыр» хааяа «тэнэг майыр» гэж ч нэрлэдэг ажээ. Алшинбай, Хунаанбай хоёр бас тэдний хамаатнууд түүнийг ухамсар бага, мунхаг гэсэн таамаг ойлголтоор гол төлөв «тэнэг майыр» гэж нэрлэдэг байлаа.

	Энэ Майыр Хунаанбайн хэлсэн бүхнийг дагаад байхгүй, өөрийн чиглэл зам бүхий хүн юм. Иймд Хунаанбай түүнийг хялайн үздэг байв.

	Тойргийг хасгаар Дуан гэдэг, түүний захирагчийг нь «Дуаны толгойлогч» гэж нэрлэдэг байсан. Харкаралийн тойргийн захирагч нь Хунаанбай, Майыр хоёр байжээ. Заримдаа Хунаанбайг «ахлах захирагч» гэж нэрлэдэг бөгөөд тэр бол тойргийг удирддаг эзэн Майырин орлогч нь юм. Гуравдугаар зэргийн хүн нь бага захирагч гэж нэрлэгдэх ба одоо тэр хотод ирээгүй байлаа.

	Майыр Бөжейн тухай ярилцахаар Хунаанбайд иржээ. Хунаанбай ч энэ хэргийн тухай Майыртай ярилцахыг тэсэж ядан хүлээж байв.

	Ийм үед Хунаанбай хэлэх гэж бодсон зүйлээ олон юм нуршиж тойруулахгүй шууд хэлдэг ажээ. Тэр заншлаараа үгээ түргэн эхэлж:

	— Майыр чи Тобыкты отгийн хүн биш шиг бил ээ дээ? Харин. Харкаралид ирээд төрөл садантай бол оо юу? Бөжейг цөлөх тухай бичгийг зохиох хэрэгтэй гэж би чамд аль түрүүн хэлсэн юм. Яагаад энэ хэргийг өдий болтол удаашруулаад байна вэ? Чи түүнтэй төрөл садан болж, хайрлаж, хамаг чадлаараа хамгаалах санаатай байна уу? гэв.

	Ганц нүдээрээ Майырыг салгалгүй ширтэнэ. Майыр хэлмэрчийн зүг харж орчуул гэв.

	Хэлмэрч Хасха Хунаанбай, Майыр хоёрын зүг ээлжлэн дэмий ширтэнэ. Сөгдөж суусан хэвээр улам бөхийж дороо хөдөлнө. Нэг талаар орос хэл бага мэддэгээс гадна, нөгөө талаас хоёр ноёны тийм ууртай ширүүн хэлсэн үгийг тэр хэвээр нь хэлэхээс зайлсхийдэг заншилтай байжээ. Тэгээд газар луу чимээгүй ширтэж дэмий л хуруугаараа газар ухаж, Хунаанбай түүний удсанд уурлаж:

	— Ей хэлмэрч! Чамаас гуйя, гагцхүү миний хэлсэн бүхнийг үлдээхгүй зөв орчуулж өг! Нүхний амсар дээр сууж байгаа далан хэлт чогчиго шиг эргэлдэхээ болиоч! гэв.

	Болжмор шувуутай зүйрлэхэд нь Майбасар тэсэлгүй инээж түргэн зуур Хунаанбайн ууртай царайг хараад биеэ барив. Гэвч дотроо инээд нь хүрэн тэсэж ядан сууна. Тэгж зүйрлэсэн нь Абайд ч сонин санагдав. Шувуу агнаж явахад олон удаа дайралддаг тийм годгонуур шувуу нүдэнд нь харагдах шиг болов. Үнэндээ хэлмэрчийн энэ байдал нь түүнтэй адил инээд хүрмээр байсан боловч Майбасарын хөнгөмсгөөр хөхрөхийг хараад Абай биеэ барив.

	Хэлмэрч түгдэрч удаан орчуулав. Майыр сандарсангүй. Тэрээр бууриа алдалгүй тод тогтуухан дуугаар:

	— Бидэнд өшөөтэй хүнээс өшөө хариу авахын тулд захиргааг өгөөгүй юм... Бөжей Ералиноваас гаргасан баримт бичиг олон бий, түүнийг хянах хэрэгтэй! Бас түүний төлөө гомдогчид олон бий. Иймээс түүнийг цөлөхийг хойшлуулж байх хэрэгтэй! гэв.

	Энэ үгийн дараа хоёр тал нь ч улам түргэн ярьж эхлэв.

	— Чи тэгээд түүнийг бидэнтэй дайсагнуулсан хэвээр байлгаж улам өдөөх санаатай байна уу?

	— Ганц би биш... хуучин ахлах захирагч байсан Хусбек, Жамантай нар ч тэгж үздэг, бас энэ Алшинбай мэддэг, Баймурийн ч тэгж үзнэ... 

	— Тэд юу юм бэ? тэд ганц нэгхэн цөөнх улс! Тэд атаархдаг учраас тэгнэ: Харц олон, отгийн нөлөө ахлагч нар цөм миний талд байгааг чи харахгүй байна уу?

	— Цөөхөн байсан ч хамаагүй. Хууль бол хааны хууль юм. Тэдний гомдлыг ч авна. Хүсэл нь гомдол дээд газар хүрч болно.

	— Хүргэж өгдөг хүн чи байх! Гэмтэй этгээдийг чи дэмжсэнээс хойш хүргэлгүй яах вэ.

	— Ноён Хунаанбай, намайг тэгж зэмлэсний хэрэггүй! Энэ бол хоёр иртэй илд гэсэн үг шүү.

	— Мэднэ. Мэдэж байна, чиний нууцыг!

	— Ахлах захирагч аа! Та сууриа бүү март!.. Бид хоёрыг корпус сонгосон юм гэж гансаа асааж аваад тасалгаа дотуур ийш тийш сэлгүүцэн алхав. Уурласан учир царай нь барайжээ.

	Алшинбай, Хунаанбайг цааш яриулахыг хүссэнгүй. Хэрэв хоёр толгойлогчийн үг үүгээр дуусахгүй бол хэрүүл болж хувирах төлөвтэй байв. Энэ бол ашиггүй юм. Алшинбай өөрөө байсаар байж тэднийг тийм байдалд хүргэж болохгүй бөгөөд тэр нь Хунаанбайд ч, Алшинбайн өөрт нь ч ашиггүй билээ.

	Алшинбай ширээ түшин хөдлөлгүй удаан сууснаа толгойгоо түргэн өргөн өндөр дуугаар:

	— Ай ноён!, Ай Майыр! та нар жаахан азна л даа гэв.

	Алшинбайг зөвхөн Хунаанбай биш, Майыр ч хүндэтгэдэг, сүрхий чухал асуудлын талаар олон удаа зөвлөдөг байсан. Бас энэ өдрийг хүртэл тэд хоорондоо муудалцаж байгаагүй. Түүнээс гадна Алшинбай өөрөө ноён биш ч гэсэн ахлагч над хийгээд ахлах захирагчийг сонгоход шийдвэрлэх үүрэг гүйцэтгэдэг байв. Майыр үүнийг сайн мэднэ. Майыр нүдний булангаар Хунаанбайг харвал тэр ч Алшинбайн үгийг ойшоох байдалтай байв.

	Майыр суудалдаа дахин суулаа. Гэвч уур нь дарагдсангүй, амьсгаадаж, хоолой нь чичирхийлнэ.

	— Ноёд оо, та нар ингэж бие биедээ гоморхож хоёр тийш гэдийж болохгүй!.. Энэ буруу! гэсэн Алшинбайн үгийг хэлмэрч Майырт ойртож суугаад орчуулж эхлэв.

	— Та хоёр бие биедээ түшиг юм. Эв найрамдалтай байвал сая олныг захирч чадна. Та хоёр өөрсдөө тохиролцохгүй, түнжингүй байвал олныг жолоодож чадах уу? Захирч чадахгүйгээр барахгүй өөрсдөө хэцүүдэх болно. Хэрэв та хоёр хоорондоо ойлголцохгүй байгаа бол бидэн шиг хөндлөнгийн хүмүүсийн үгийг сонсоорой гэж Алшинбай тэр хоёрын зүг харж тэдний уур нь дарагдсаныг ажиглаад цааш нь: — Би энд, ноён Хунаанбай танд тэр Бөжейн хэргийн тухай ярилцахаар ирсэн билээ гэж Хунаанбайн зүг нэг хараад: — Орой болтол энэ асуудлын талаар бодох зав өгнө үү? Майыр чи одоо харь! Шийдвэртэй хариуг нь энэ орой хүргэе. Та хоёр энэ асуудлын талаар цааш ярихаа болино уу? Миний энэ асуудлуудад та нар шууд тодорхой хариу өгөөч! гэв.

	Алшинбай ийнхүү ярьсны дараа үүдний тасалгаанаас Харабас том хулсан төмпөнд дүүртэл айраг хийгээд авч ирэв. Майбасар, Абай нар болон бусад хүмүүс дуу чимээгүй аяархан босож ширээний бүтээлгийг засаж дэлгээд ахлагч нарын өмнө гялалзсан будагтай шар хулуудад айраг хийж тавилаа.

	Майбасар, угалзын эврээр хийсэн шанагаар айргийг аажуухан самрахад айргийн төвшинд хөөс гарахгүй, харин бялхаж цалгилж байв.

	Ширээн дээр гурван тавагт боорцог тавьжээ. Бас үүдний өрөөнөөс Харабас том төмпөнд халуун хоол авчрав. Энэ нь хуурга биш мэдээж мах байлгүй яах вэ. Мөн бөөрөөр хийсэн Жаубуйрек хэмээн Хунаанбайн дуртай хоолыг авчирчээ. Тэрээр үүнийг айргаар даруулж иддэг байв. Алшинбайг ярьж дуусахад Хунаанбай Майыр тэр хоёрт:

	— Хоол идэцгээж, айраг ууцгаа! гэж хэлээд залбирал үйлдэж хоёр алгаараа нүүрээ илбэв.

	Сүм барьж молда имам нартай олон удаа уулздаг болсон цагаас эхэлж Хунаанбай хэдийгээр араб хэл мэдэхгүй боловч молда нарын үйлддэг залбирал шүтлэг зэргийг их дуурайдаг болжээ. Хоол идэх болсон нь Алшинбайд яриагаа дуусгах нэг шалтаг боловч ер нь ч тэгээд цааш нь яриад байх зүйлгүй болсон ажээ. 

	Алшинбай өөрөө оролцож «нэг тийш болгоно» гэснээс хойш Майыр ч нэг их татгалзсангүй. Хэрэв иймээ тиймээ явдал гарвал хойшдоо яах хэрэгтэй нь яваандаа харагдана биз. Зүгээр ингээд шуударчихвал ийм хэргийг Алшинбайд шилжүүлэх нь илүү ашигтай юм. 

	Майыр, Алшинбайн зүг харж:

	— Чи зөв хэлж байна, би болъё, хариуг нь өөрөөс чинь авъя гэж хэлээд ирсэн ажлаа дуусгав. Тэгээд Майыр айрагчин заншлаараа нэг доор таван хул айргийг ууж, Жаубүйрэкээс идээд салах ёс үйлдэж гарч явлаа.

	Хэлмэрч хоол идэж дуустал явалгүй үлдсэн тул түүнийг явтал Хунаанбай саяын хэргийн тухай нэг ч үг дуугарсангүй.

	Хоол идэж дуусаад хэлмэрчийг гарч явсан хойно Хунаанбай:

	— Хахууль аваад хагартлаа цадсан тэнэг золигийн санаа ямар байгааг харав уу? Баймурийнаар дамжуулж Бөжей, Байсал нар чадлын хэрээр чихсэн байна шүү... гэж түрүүнээс хойш бодож байсан зүйлээ хэлэв. Алшинбай ч энэ тухай бодож байв. Гэхдээ тэр Хунаанбайгаас нэлээн гүнзгий бодоод санаанд нь олон янзын сэжиг төрж байв.

	Иймээс Хунаанбайн үгэнд тэр даруйд хариу өгсөнгүй. 

	Дуугүй удаан сууж байснаа:

	— Хахууль гэж дээ, хахууль авдаггүй ноён гэж байдаг гэж үү? Баруун зүүн тал бүхнээс давхар аваад тавтай залгихын хамаг аргыг олж сурсан биш үү? Хэргийн учир нь үүнд байгаа юм биш... гэж Алшинбай энэ өдөр Хунаанбайд зориуд ярихаар ирсэн зүйл рүүгээ оров. 

	Тэр, магнайнаасаа гоожсон хөлсийг хааяа нэг арчин нүдээ аньж ярьдаг заншлаараа:

	— Би энэ хэргийн хөдөлгөөн бүхнийг нүд салгалгүй хараад бүх талаас нь ажиглаж байгаа юм. «Тоглоомчдыг бодвол хажуугаас харагсад илүү харна» гэж манай эцэг хэлдэг сэн гэж эцэг Тиленш ноёныг дурсаад, — Түүнчлэн Тобыктын доторх тоглоом одоо нэг л биш болж байна даа. Энэ хэргийг төгсгөл болгохгүй бол хэцүү байдалд орж мэднэ шүү гэж үгээ таслав. 

	Худыгаа эцэст ийм үг хэлэх юм гэж Хунаанбай огт санаагүй байв.

	— Алшинбай гуай! Бөжей, Байсал хоёр Тобыкт овгийн миний улыг шагайж байсан бол одоо дуанд ирж заамдах санаатай байна. Одоо надад хайрлах юм байна уу? гэхэд Алшинбай зүүн гараа ширээнээс баахан дээш өргөж!

	— Чухам үзэлцэхдээ хүрвэл хайр найргүй байх нь сайн. Тэд ч гэсэн хайр найргүй үзэлцэх байх. Гэвч саяын Майырын хэлж байгааг анхаармаар байна! Зөвхөн тэр ч биш, түүний цаана энэ хэргийг улам өдөөн гүнзгийрүүлэхийг оролдож, арга ядаж яваа язгууртан ноёдын үе залгамжлагчдыг анхаармаар байна!.. Үгэнд дуртай өдөөн хатгагч Баймур нарын зэрэг хүмүүс цөөнгүй. Тэд цөм ахлах захирагчийн тушаалыг үүрд алдлаа гэж бодохгүй байна. Эмзэг газар бүхнийг ажиглаж, ашигтай арга олохыг бодоцгоож явна. Ер нь хүний өөрт нь холбогдсон хэрэг гүнзгийрэхээс хэцүү юм байхгүй гэж үгээ төгсгөв.

	Хунаанбай одоо учрыг мэдлээ. Майыр ч гэсэн, Алшинбай ч гэсэн Хунаанбай, Бөжей хоёрын хоорондох зөрчлийг хувийн зөрчил гэж ойлгож байгаа нь тодорхой байна. Эцэстээ «ахлах захирагч өөрөө толгойлж Бөжейн айлд довтолсон, өөрийн гараар хүмүүсийг хүлж, зодож жанчив» гэсэн гомдол хүнд хэрэг болж хувирахгүй зогсох уу... Бөжейн «гомдол», «үзэлцэнэ» гэх зэрэг үгс ба тэнд дэгдэж байгаа ярианууд түүний илрэл нь байв.

	Хунаанбай, Алшинбайн нүүрийг бодолтой ширтэж «тэгвэл мэдэж байгаагаа цөмийг нь хэлээч!» гэсэн шиг дуугүй хүлээж суулаа.

	Алшинбай Хунаанбайг мөн ширтэн хараад:

	— Энэ өдөр сүм баригдаж дуусаад нэр хүнд чинь нийтэд алдаршиж байна. Үүнд атаархаж үзэн ядаж буй хүмүүс олон бий. Юуны урьд Корпус, саяын Майыр үзэн ядаж байгаа. Хэрэв энэ тэмцлээ зогсоовол буулт биш, харин өршөөл болно. Цагаан сэтгэл чинь улам цагаан болно. Чи Хунаанбай шинжээ нэг харуул л даа! «Ариун сайхан үйлсийг үйлдэх үед санаа сэтгэл ариун байх» хэрэгтэй. Өөрийн садан Бөжейг дайсны талд бүү оруул! Төрсөн дотно төрөл болгож, өөртөө ойртуулж эвлэрээч! гэв.

	Хунаанбай дуугүй удаан суулаа. Алшинбай найрамдуулахыг хүсэж байхад ямар ч гэсэн бодолгүй хариулах нь хэцүү. Алшинбай чухамдаа бүх Харкаралид нөлөөтэй хүн юм. Олон отгийн ямар ч хэцүү бэрх хэрүүл маргааныг Алшинбай л учрыг нь олж шийдвэрлэнэ. Түүгээр ч зогсохгүй, тэр жил Хусбек зэргийн ноён Алшинбайг гомдоосноос болж ахлагч захирагчийн тушаалыг алдсан. Цөөн хүнтэй Тобыкты удмын Хунаанбай нь зөвхөн Алшинбайтай дотно нөхөрлөсний ачаар ахлах захирагч болсон... бас Бөжейтэй улам дайсагнаж холдоод байвал доор нь хэвтэж нүүрийг нь маажихаас ч буцахгүй. Нөгөө талаар Бөжейд өөрөө гэм хийснээс биш Бөжей одоо хүртэл ямар ч гэм хийгээгүй шүү дээ. Тэгэхээр Алшинбай эвлэрүүлэхийг хүсэж байгаа болохоор үүнийг нь зөвшөөрөхөөс өөр аргагүй. Өөрийн нь саналаар бол эвлэрэх гэсэн бодол ой тойнд нь ч орж байгаагүй. Алшинбайгаас өөр хүн ийм үг хэлж эвлэрэхийг ч хүслээ гэсэн Хунаанбай ийм түргэн эргэхгүй нь лав байсан билээ.

	Одоо үед байдал бүр өөр болсон. Тиймээс Хунаанбай дотроо гуйвалтгүй шийдэж:

	— Алшинбай гуай, та эргэцүүлэн бодоод ярьж байгаа биз. Та нөхөрсөг ёсоор ярьж байна. Үүнийг чинь анхаарч ойлгохгүй бол би буруутай хүн болох байлгүй. «Буцахгүй дээ» гэж бодсон юм сан. Гэвч таны үгийг дуулалгүй зөрж яахин болох вэ? Ганц тэнгэрт тэгээд чамд итгэн хүлээлгэе, хэрхэн төгсгөхөө чи мэд! гэв.

	Яриа үүгээр төгсөж, Алшинбай гэртээ харилаа.

	Абай Бөжейг талархдаг байсан. Одоо Алшинбайг ч талархан харж дотночлон үзлээ.

	Хайргүй харгис хүйтэн дайсагнал арилж, халуун дотно нөхөрлөл болж хувирах тийш хандсаныг Абай цээж дүүрэн амьсгалж баясан угтав. 

	Энэ өдрийн орой Абай Харкаралийн гудамжаар ганцаараа хэсэж явлаа. Ганцаар уйдах, ямар нэг зүйлд гутрах, эсхүл баясан талархаж, сэтгэл санаа нь хөгжилтэй байсан цагт ийнхүү гудамжаар хэсдэг байв... Нэлээд орой болсон боловч нар жаргаагүй байлаа. Хотын хойд талын үзэсгэлэнт модтой уулын орой дээр жаргаж байгаа нарны улаан туяа цацарна. Уулын орой дээр салхи хөдөлж, модгүй уулын орой дээр шуурч байгаа нь тод харагдана. Явган шуурга хүчтэй хуйлран шуурна.

	Хотын дотор салхи тогтуун хүйтэн байв. Гэвч гудамжаар явахад тийм тааламжгүй хүйтэн биш, харин хүний биеийг чийрэгжүүлэн хөнгөн болгох ажээ. Уулын хот руу харсан талыг оройн үүл бүрхэж, ойр хавийн чулуунууд ч үүлний сүүдэрт орж улам бүдгэрэн шөнийн байдалд орж байлаа... Абай байрнаасаа хоёр гурван гудамж алслан холдсон байв... Түүний урдаас нь баясгалантайяа шуугилдан ирж яваа хэсэг хүмүүс дайралдав... Тэр олон хүний дотор Абайн танил хүн байсангүй. Хөхрөлдөн инээж, баясан шуугилдаж ирж яваа тэд цөм муухан хувцастай эндэхийн суурин ядуус ажээ. Энэ өдөр ертөнцийн бүх үзэгдэл, эв нэгдэл, энх жаргал шиг Абайд харагдаж байв. Хөгшин залуу ялгаагүй цөм чацуутан адил хөгжилтэй инээлдэн, баяр баясгалантай ирж яваа тэр хэсэг хүмүүс Абайд маш сонин, сэтгэлд нь нийлэмжтэй санагдав.

	Абай өөрийн эрхгүй инээж, гудамжны дунд тэднийг угтан хүлээж байлаа. Гэвч тэр олон хүний дотроос нэг ч хүн түүнийг анхаарч харсангүй. Хатуу цас шажигнатал гишгэцгээн ойртож ирлээ. Бүх хүмүүс цагаан сахалтай сайхан өвгөнийг тойрон дагаж явааг Абай сая ажив. Энэ өвгөн өөрөө ч инээгээд, бусдыг ч баясуулан инээлгэж яваа ажээ.

	Өвгөнийг хоёр суганаас нь хоёр хүн түшжээ. Өвгөн толгойгоо эгц дээш өргөж урагш алхалж гишгэхээс өөр зүг эргэж харахгүй юм. Ярихдаа ч хүн өөд ер харалгүй шууд урагш харсан хэвээр ярина... Абай сайх сонин өвгөнийг гайхан удтал ажиж сохор хүн болохыг нь сая мэдлээ.

	Тэд Абайг анзаарч харсангүй нь нэг талаар сайн болов. Дэргэдүүр нь өнгөрмөгц Абай ч тэр хүмүүсийг дагаж явлаа. Гагцхүү Абай ч биш, энэ гудамжинд дайралдсан хүн бүхэн өвгөнийг сонирхож дагалдан явна... 

	Сүүлдэсхийн явж буй буурал сахалтай нэг хүнээс Абай:

	— Ах аа, энэ хэн гэдэг хүн бэ? гэж асуусанд тэр гайхаж:

	— Юу гэнэ ээ? Чи Чөже гуайг мэдэхгүй гэж үү? Сонин юм аа! Энэ бол Чөже акын Чөже байхгүй юү гэв. 

	Абай Чөжегийн нэрийг эртнээс мэддэг боловч сая л анх удаа үзжээ.

	Абай алдартай акыны нэрийг сонсмогц урагш тэмүүлж урд талын эгнээнд ороод Чөжед ойртон үгийг нь сонсож эхлэв.

	— Чөже гуай манайд очъё! Манайханд ирсэн шүү. Би Бэгбэргэн байна гэж нэг хууз залуу хэлэв.

	— Хаанаас даа, манайд очно... 

	— Болиорой, би тэр холоос дагуулж ирлээ.

	— Та нар юу гэнэ ээ? Чөже гуай манайханд буусан шүү, морь нь манайд байна гэж бас нэг нь хэлэв. 

	Эдгээр үгийг сонсоод өвгөн өөрөө зогсов. Энд тэндээс ирж яваа хүмүүс ч ирж зогсов. 

	Өвгөн чанга тод дуугаар баясгалантай инээж,

	— Эрхэм нөхөд өө, би өөрийн саналыг хэлж болох уу? гэв.

	Бүгдээрээ чимээгүй болж, хайрт өвгөний хэлэх үг бүрийг угтаж:

	— Хэлээрэй, Чөже гуай, хэлээрэй! Та өөрөө шийд! 

	— Хаана очихоо та өөрөө шилж ав! гэв

	— Та нар намайг хүндэтгэж хоолны хамаг амттайг өгч, дулаан зөөлөн хөнжлөө дэвсэж зочлох гэсэнд чинь их баярлалаа. Гэхдээ баярлалаа гэж хэлээд зогсохгүй, сая «Манайд манайд» гэгчдийн цөмийнд очно... бүгдэд нь ороод цай ууна. Хэрэв тав зургаан хоногийн дотор Чөжегийн хоолойд нь чулуу тээглэхгүй бол сая дугарсан бүхнийд дараалан орж нэгнийд нь хоноод нөгөөд нь амарч идэж ууна. Одоо орой болж, хүйтэн байна. Намайг одоо зовоохгүй гэвэл хамгийн ойрхон байгаа айлд оруулна уу? гэв. 

	Хүмүүс их тааламжтай сонсож өвгөний саналыг зөвшөөрөв. Хамгийн ойрхон айл гэвэл тэдний урд талын хашааны айл байв. Гэрийн эзэн яаран гүйж гэртээ оров. Цугларсан хүмүүс Чөжег орхиж, тараад явж чадахгүй нэлээд зогсов.

	Гэвч өвгөнийг өөртөө зочилж чадахгүй болсныг мэдсэн хүмүүс ядахдаа түүний дууг дахин нэг удаа сонсохыг хүсэж байлаа.

	Энэ байдлыг анзаарсан нэг настай хүн Чөжег ярианд оруулахын тул шалтаг болгож:

	— Чөже гуай та хотод дөнгөж сая ирлээ. Энд юу болж байгааг сонссон уу?

	— Үгүй сонсоогүй. Юу болж байна, ярь л даа гэв.

	Саяын хүн хотод болж байгаа бүх явдлыг ярив. Хунаанбайн бариулсан сүм дууссан, Алшинбай Хунаанбай хоёр үүнд найр хийх юм гэнэ. Бас ахлах захирагч Хунаанбай өөрийн садан Бөжейтэй эвлэрэхээр болжээ... гэнэ гэв.

	Абай үүнд маш гайхав. Тэр чухам энд өөрийн эцгийн нэрийг сонсоно гэж огт бодоогүй юм. «Сүм ч өөр хэрэг, харин эцгийн минь алхам бүрийн явдал, бүр хэрүүл маргаан нь хүртэл нийтэд ил юм байна» гэж бодов.

	— Хүн бүхэнтэй муудалцаад ахлах захирагчийн тушаалыг алдаж магад гэж тэр айдаг байх аа!

	Хунаанбайн төлөө санаа зовогч нь Алшинбай юм шив дээ.

	Харин хамаг аргыг хэрэглэж сүлбээлдэж элбэж яваа хүн тэр дээ.

	— Тобыктын алдрыг мандуулан өндөр тушаалд дэвшүүлэн бидний толгой дээр гаргасан хүн бол Алшинбай шүү дээ.

	— Одоо Тобыхтын хомхойнууд хотын дотор худалдаалж байгаа махны тарганыг, дэлгүүрт байгаа зүйлийн хамаг сайныг дуусгаж байна. Харкаралийн хавьд байгаа хамаг адууны тарганыг идэж дуусалгүй явахгүй юм шиг байна гэж ярилцана.

	Чөже эдгээр зүйлүүдийг инээмсэглэн сонсож байснаа тод сайхан хоолойгоор дуулж:

	 

	Доголон хожгор, сохор хоёр 

	Дам нийлж сэм хуйвалдана, 

	Доголон нь далай, сохор нь хэрээ шиг 

	Далайн усыг хэрээ долооно,

	 

	Хүмүүс цөм инээлдэв... Бас тийм түргэн зохиох хурц чадварыг нь шагшин гайхалдана.

	Доголон хожгор гэдэг нь Алшинбай... сохор гэдэг нь Хунаанбай аж.

	Тодорхой биш үү? няцашгүй, зоригтой өвгөн ганц үгээр хамтад нь бут цохилоо гэж шуугилдана... 

	Абай энэ үгийг сонсоод их л ичиж хүмүүсээс холдов.

	Гэрийн эзэн гарч ирээд Чөжег дагуулан явахад цугларсан хүмүүс тарахаас өмнө Абай ганцаараа тасарч байр луугаа яаран алхлаа. Саяын ганц бадаг дуу газар шагайн алхаж яваа Абайн чихнээс ер гарсангүй.

	Бүх үгийг нь тогтоож дахин дахин дуулж цээжилнэ. Өвгөний ганц цохилтоор газартай тэгшилж орхив. «Алшинбай гуай Алшинбай гуай» гэдэг нь «доголон хожгор» нэртэй болов. Алшинбай үнэхээр доголон юм. Нөгөө ахлах захирагч «ноён» гэж алдаршсан эцэг нь «хэрээ» нэртэй болов. Ямар хэрээ вэ? Харкаралийн барагдашгүй баялаг, цэлгэр далай шиг хөдөлмөрчин олны хүзүүнд мордож хамаг амттай шимттэй, үнэтэйг ганцаараа идэж зугаацдаг хэрээ! Дэлхий дээр үгнээс хүчтэй юу байна! 

	«Үг зүрхийг нэвтэлнэ» гэж хэлсэн Хараатайн нэг цэцэн үг санагдав.

	Абай ийнхүү гүн бодолд орж өөр юуг ч анхаарсангүй, гудамжаар яваа хүмүүсийг ч харсангүй явсаар байлаа. Нэг харахад гудамжны буланд тулаад ирсэн байв. Яг тэр булангаас морьтой гурван хүн гараад шууд түүнийг зүглэв. Тэд хэн болохыг харж зогссоноо түргэн танив. Байсал, Байдалы нар ажээ.Тэр гурвын дундах нь үнэгэн малгайтай, хүрэн морьтой Бөжей байв. Түүний тунгалаг цагаан царай нь гуньхарсан байдалтай. Оройн хүйтэн жавар сахалд нь хяруу суулгажээ.

	Абай зогссон хэвээрээ биеэ түргэн хурааж, морьтой хүмүүсийн урдаас нь угтаж очоод ямар нэгэн зориуд хэрэгтэй хүн шиг хүлээж зогсов. Морьтой хүмүүс түүний явдлыг ажиглав уу, аль таниад тэр үү, морьдоо аажуухан алхуулж ойртож ирэв. Тэгэхэд Абай их талархаж онцгой зангаар баруун гараараа цээжээ дарж чанга дуугаар:

	— Ассалаумагалайкум26... гэж мэнд хүргэв.

	Хийдэд суралцаж явахад нь «Хэрэв гудамжинд хутагттай дайралдвал ингэж хүндэтгэх ёстой» гэж Халфэнүүд27 сургадаг байсан.

	Абай чухам ингэж мэндлэлгүй удсан юм. Харкаралид ирснээс хойш Бөжейтэй анх удаа дайралдав. Явах гэж байхад захисан эхийн нь үг санаанд оров уу, эсхүл энэ өдөр сэтгэл тааламжтай байсандаа тэр үү, яагаад ингэж их хүндэтгэн мэндэлснээ Абай өөрөө ч анхаарсангүй.

	Бусад хасгуудаас онцгой, энэ хүндэтгэлд Бөжейг баясаж, морио зогсоох зуур:

	— Уагалайкүмиссалем, хүү минь! гэж зогсов.

	Байсал Абайг одоо таньжээ. Тэр зэвүүцэн, амаа ярвайлган:

	— Аа чи байсан юм уу! гэж морио хөдөлгөж явах гэхэд нь Бөжей:

	— Хүлээгээрэй! гэв.

	— Тэр золигийн хүүтэй би мэндлэлцэж чадахгүй гэж Байсал Абайг хөмсгөө зангидан занаж харна.

	Абайн хоёр хацар нь түлэгдсэн юм шиг час улаан болов. Галын халуун дөл зөвхөн нүүрийг нь хайраад зогсоогүй доторт нь хүртэл орсон шиг болов.

	Гомдсон гэмгүй хүүхдийн галтай нүд нь гялсхийж Байсалын зүг ширтэв.

	Бөжей, хүүхдийн энэ байдлыг ойлгоод түүнийг ажиглан:

	— Хүү минь, биднийг үзвэл тэгж мэнд хүргэ гэж эцэг чинь зааж өгөв үү? Эсхүл өөрөө тэгэв үү? гэж асуулаа.

	— Бөжей гуай, эцгийн заалтаар биш, өөрийн санаагаар танд мэнд хүргэж байна гэв.

	Абай өөрийг нь баярлуулсан өдрийн явдлыг мартаагүй байсан Харкаралийн энгийн хасгуудын сонссон найрамдлын тухай мэдээг Бөжей нар сонсоогүй ажээ. Зөвхөн орой Алшинбай энэ гурвыг гэртээ урьж хүн явуулсан байв. Юуны тухай урьсныг мэдээгүй боловч тэнд очихоор явж байгаа ажээ.

	Абайн хариултыг сонсоод Бөжей зөөлхөн харж ойртож ирээд

	— Эцэг чинь хэлээгүй, өөрөө тэгж мэнд хүргэсэн бол ерөөл хүргэе. Нүдэндээ цогтой хүү байна гэв.

	Байсал энэ үгэнд ч дургүйцэж гэдрэгээ харж байгааг нь Бөжей ажиглаад:

	— Байсал чи ерөөхгүй ч гэсэн хүн болох хүүхэд байна гэж Абай тийш эргэж: — Ирээдүй чиний хувьд оногдоно, хүү минь! Зам чинь саруул гэгээн болтугай!.. Гагцхүү бусдыг нь өгсөн ч эцгийн хэрцгий занг бүү өгөх болтугай! гэж алгаараа нүүрээ илбэв. 

	Абай ч Бөжейг ширтсэн хэвээр нүүрээ илбэж залбирав. Морьтой хүмүүс явлаа. 

	Байсал дуугүй байснаа Бөжей тийш эргэж:

	— Хоёр нүд нь заг модны цог шиг гялалзаж байх шив дээ гэв. 

	Абай бодол болж нэлээн зогсож байгаад явлаа.

	Үнэнээс хэлж байна уу? Үнэхээр тэгж хэлэв үү? Эсхүл Байсалын хайргүй хатуу ааш нь хүүхдийг бүү гомдоог гэснээс хэлэв үү? Бөжей ямар учраас ийм сайн ерөөл тавив? Санаандгүй явахад ийм амархан ийм их гавьяа олох гэж үү! эсхүл Абайг бага мэддэг боловч түргэн таниад тэр үү? өвгөд бол олныг үзсэн туршлагатай, түргэн таньж мэддэг, хянуур шүү дээ! Үнэхээр таньж хэлсэн гэж үү? Тэгвэл Абай муу хүн биш, сайн хүн болох юм шив дээ!..

	Ингэж бодох тусам өөрийгөө өндөр болгохыг хүсдэг хүүхэд зан нь улам бахархалтай байв. Абай дотор нь онгойж, маш баясан, урагш хурдан тэмүүлэхийг мөрөөднө.

	Одоо улам хурдан алхална. Нар жаргаж оройн бүрэнхий болсныг сая мэдлээ. Байдаг гудамжнаасаа хоёр гудамж хэтрээд явчихсаныгаа ч сая мэдлээ. Буцаад явлаа.

	Гэртээ байхдаа өвөл зун гол төлөв толгодын оройд сууж өнгөрүүлдэг сайхан оройн цаг Абайг энэ удаа бас нэг хөгжөөж түүний сэтгэлийн сэргэлтэд нөлөөлөв. Өнгөрсөн зун Абай өөрөө тавьдаггүй боловч харцага тавьдаг өвгөдийг олон удаа дагаж анд явсан. Тэгэхдээ оройн бүрэнхий болж эргэн тойрон харагдахгүй болж байгаа үед цог шиг бор харцага улам гал бадруулан секунд тутам дөл шиг гялалздаг сан.

	Энэ орой, Абайд сэтгэл санааны байдал нь чухам тэр буцаж няцдаггүй гялалзсан харцага мэт санагдав... энэ өдөр онцгой сэргэлэн цовоо байлаа... 

	Өнгөрсөн бусад өдрүүдээс энэ өдөр онцгой юм. Өнөөдөр Алшинбай эцэг хоёрын нь ярилцсан зүйл Чөжэ ба түүнийг дагалдагсад, саяын Бөжей, Байсал нар энэ бүхэн зөвхөн Хархараалийн алгын чинээ талбайд байгаа боловч хоорондоо эвлэршгүй тэмцэлтэй байна. Хоорондоо хорвоо ертөнцийн дөрвөн өнцөгт байгаатай адил хол хөндий байна.

	Нэгэнд хүч, нэгэнд урлаг, нөгөөд нь сайхан санаа байна. Эд нар хоорондоо ийм хол гурван янз байдаг нь ямар учиртай юм бэ? Бүгдээрээ нэг дор цугларч, хамтран ажиллаж, харилцан тусалдаг байвал яасан юм бэ? Энэ санаа Абайд анх төрсөн шинэхэн санаа байв.

	Өнгөрсөн жил перс, тюрк номоос уншсан «ухаан, зориг», «Ухаан ба алдар, баялаг» эдний хооронд болсон зөрчлийн тухай зүйлүүд санаанд оров.

	Абай тэр зөрчлүүдийг одоо амьдралаас олж үзэв. Тэгээд «эд цөм нэг цээжинд, нэг дор, нэг хүнд байх ёстой» гэж өөртөө хатуу тогтов.

	Ингэж бодохдоо Хархараалид ирснээс хойш өөрийгөө их л өсөж томорсон шиг санав. Энэ хугацаанд олон хүнтэй уулзаж, олон зүйл сонсов. Чөжэ ахыг хүртэл нүдээр үзэж, түүний дууг нь сонсов. Олон отог, олон янзын газрыг ч мэдэж авлаа.

	Хөгжил баясгалантай болсон Абай орой харанхуй болсон хойно Майбасарын тасалгаанд орж ирэв. Үүдний өрөөнд ирж гутлын өсгийд наалдаж хатуурсан цасыг хөлөө чанга дэвсэж унагаад гутлын улыг явуут арчиж тасалгаанд оров.

	Хоёр хацар нь оройн хүйтэнд час улаан болжээ. Том нүдний хар цагаан нь улам тод болон гялалзаад эргэн тойрноо гал бадруулан ширтэнэ.

	Тасалгаанд Майбасар, Жахып нарын зэрэг олон төрөл садан нь байна. Өдөр алсан гунын махыг идэж амжилгүй явсан хүмүүс одоо тавтай сууж идэхээр цугларсан бололтой. Тэд том шар халуун тогоотой цайг дөнгөж сая дундаа тавиад аяга дүүрэн шоржигнотол сорж байв. Майбасар Абайн зүг тааламжтай харж:

	— Абай минь, даарсангүй юу? Үзэгдэхгүй хаашаа алга болчхов, наашаа ир, хувцсаа тайлж дулаац гэж байрнаасаа хөдөлж хажуудаа суулгах зай гаргаж өгөв. Абай яаралгүй хувцсаа тайлж цай уухаар суулаа.

	Жахып цайгаа уух зуур:

	— Түргэл! Түргэл! Цайгаа түргэн уугаад бэлэн байгтун гэж яаруулна.

	— Зүйтэй, зүйтэй!.. Хараатай чи! Изгутаас мэдээ ирмэгц мордох хэрэгтэй гэж Майбасар хэлэв.

	— Юунд яарсан юм бэ? Хоол бэлэн, зочдын орох тасалгаа бэлэн... Зочид «Жасик» (оройн мөргөл)-аас хойш ирнэ гэсэн шүү дээ...

	— Бас шинэ сүм болохоор удаан мөргөх байлгүй дээ... 

	— Шинэхэн хувилгаан Хасан ламбугай энэ мөргөлийг тийм түргэн дуусгахгүй байх... 

	— Харин «Таварак» эсхүл «Ясин»28 зэрэг урт уншлагын нэгийг уншина биз дээ! Тэгэхдээ хамаагүй уншихгүй, бүх ая данг нь тааруулж унших байлгүй дээ гэх зэргээр Телепберди, Бурахан, Жумагул нарын залуучууд элдэв шалтгаан зааж цай уулгүй түргэн хөдлөхийг хүссэнгүй.

	— Та нар юу гэж дэмийрээд байгаа юм бэ? Бушуул! Та нар өөрсдөө шинэ сүмд болох гэж байгаа мөргөлд очихгүй юм уу? Майбасар чи өөрөө яах юм? Очихгүй юм уу? гэж Жахып нэлээн уурсаж яаруулав.

	Майбасар мөргөлд очих гэж тийм их яарахгүй бололтой.

	Тэр Абайн зүг харж инээмсэглэн:

	— Бидэнд саяны олон хүн дотроос суудал олдоно гэж үү? Хэрэв хойморт нь очоод зогсвол мөргөл тарахад зочдын гарахыг хүлээж байсаар гэртээ харьж чадахгүй болох байх. Тэгвэл Изгутты «Зочдоос түрүүлж ирэхгүй яасан бэ!» гэж загнана шүү гэв.

	— Хаалганы тэнд л зогсвол боллоо шүү дээ. Очихгүй бол ичгэвтэр юм болно. Бас ноён мэдвэл загнаж магад гэж Жахып болгоомжилсон маяг үзүүлэв.

	— За мөргөлд очсон гэж ноёнд худал хэлчихнэ биз. Сүм хэчнээн гэгээн сайхан саруул боловч түүний үүдэнд яаж суух юм. Мөргөл хийж байгаа нь гэж Бошан, Харашаруудын гутлыг манах уу? Тэдний палигар улаараа гишгэсэн газарт мөргөх үү? гэж мөргөлийг бүр тоглоом болгож хувиргав.

	Абай, Майбасар тийм хүн атлаа мөргөлийг тоглоом инээдэм болгож ярьсанд гайхаж инээмсэглэв.

	Гэвч Жахып Майбасарыг сайшаасангүй. Учир нь удтал хүлээсэн сүм нь босож Хархараалын эвэртэн сүүлтэн цөмөөр цугларан анхны эргэл мөргөл үйлдэж Хунаанбайд талархал илэрхийлэх гэж байхад тийнхүү тоглоом тохуу хийх нь зохисгүй санагджээ.

	Тэгээд Жахып: «Хэлээ татаж чаддаггүй чалчаа золиг юм л даа» гэж Майбасарыг зэвүүцэн бодов.

	— Юмны учир ойлгодогшуу ухаантай юм бол тань энэ сүм наанадаж ноёны, цаанадаж бидний нэрд хэрэг болно шүү! гэж Жахып учиртайхан өгүүлэв.

	Тэгтэл ч Майбасар ихэмсэг төвшин царайлан:

	— Чухам аа чухам. Энэ сүм бидний дайсны амыг элсээр таглах болно! Бөжей үүнийг лав мэдсэн биз ээ. Эвлэрэх гээд байгаа нь учиртай л байх! гэж санал нийлэв.

	Эв найрамдал байгуулахаар хэн нь буулт хийснийг эд нар тодорхой мэдсэнгүй. Гэвч Хунаанбайн талынхан «Бөжей айжээ! Бөжей чадал хүрэхгүй болохоо мэдээд найрамдахыг хүсжээ» гэх зэргээр цуурхал тарааж эхэлсэн юм. Тэгж хэлдэг хүн бол юуны өмнө энд сууж байгаа Майбасар мөн билээ.

	— Алшинбай гуай ч ёстой нөхөр юм шүү! Манай ноёны төлөө санаа зовж байдаг ганц шударга, үнэнч нөхөр нь тэр шүү дээ... гэж өдөр уулзахад нь «Үзэн ядаж байна. Дэлгэрч байгаа алдрыг чинь алдар цолтой ноёдоор барахгүй харцууд ч үзэн яддаг гэж хэлсэн шүү» гэж Алшинбайн хэлсэн үгийг дурсаад, — Манай ноён сүм бариулж алдар гавьяа нь нийт даяар улам дэлгэрч, олон түмнийг хямран хорсож байхад биднээс давлаа майыр ч ад үзэж байгаа бололтой гэв.

	— Тэнэг майыр үзэн ядахаар зогсохгүй Бөжей, Байсал нараас хахууль авсан байлгүй! Тэгээд ийм ихэмсэг байгаа биз гэж Майбасар өөрийн өдөржин бодсоныгоо хэлээд цааш нь өгүүлрүүн, — Бөжейтэй найрамдаж тохирох явдал ч өнөө орой шийдвэрлэгдэнэ. Энэ мөргөл зочлол дээр тэд нар ч ирнэ гэдгийг та нар сонссон биз дээ? гэв.

	Энэ тухай Жахып болон энд сууж байгаа бусад хүмүүс сонсоогүй ажээ. Абай ч мэдээгүй байв. Иймээс бүгдээрээ нэг хэсэг дуугүй гайхацгааж, Бөжей найрамдахаар ирэхэд ямар зан авир үзүүлэхийг нь сонирхож бодоцгоов.

	Майбасар энэ байдлыг ажиглан улам гайхуулахыг хичээж:

	— Хамаг сайн сайхны толгойд ганцхан Алшинбай гуай... байна. Алшинбайнханд өгсөн мал ашиггүй биш шүү! гэснээ дэргэдээ сууж байгаа Абай руу бөхийн, — Ойлгов уу? Чи энэ удаа хадмынд очихгүй зайлж чадахгүй гэж Абайг дахин шоолж эхлэв.

	Гэтэл Абай энэ удаа хуучны адил зовсонгүй, ийм олон хүний дунд Майбасарыг ийн дамшиглахад хөлс гоожуултлаа ичиж зовдог байсан бол энэ удаа тэгсэнгүй. Сууж байсан хүмүүс сэмхэн Абайн зүг харж инээцгээв.

	Майбасар Жахыпын зүг нүд ирмэн байлаа.

	— Майбасар гуай бас эхлэв үү, очихгүй дээ! гэхэд Абай томчуудын зүг харав.

	— Ээ муу! Чамайг муу хүн болох байх гэж бодно. «Зохих өртгийг нь төлсөн хойно зоригтой хүргэн хулчийдаггүй юм» гэсэн үг бий шүү. Чи ер нь яагаад байна? Саруул сайхан хоолойтой, цэвэрхэн хүүхэн чамайг хүлээж сууна. Энэ удаа чамайг «Яаж ирэх явах бол» гэж зориуд тандаж суугаа шүү. Ингэхэд чи ер нь алдар нэрийн төлөө атаархах гэдгийг мэдэх юм уу даа! гэж бүр үнэн санаанаас Абайг оролдож эхлэв.

	Абай тэгэхэд нь ч бачимдаж ичиж зовсонгүй инээмсэглэн харж Майбасарыг шоолсон байдалтай инээд алдаж ард нь байсан домборыг аваад цохиж эхлэв. Хариу дуугарсангүй.

	Майбасар хариу авч чадалгүй хэсэг дуугүй байгаад дахин оролдож:

	— За хариул даа!.. Чи зөвхөн шийдээ хэлчих! Энд байгаа залуучуудыг цөмийг нь чамайг дагуулан явуулна гэв.

	— Майбасар гуай боль доо!..

	— Үгүй, яасан ч болихгүй?.. Мэдэв үү?..

	— Ээ, тэнгэр минь танд энэнээс олох олз бий юү? Ядахдаа та миний бэргэн байсан сан бол өөр хэрэг!..

	— Бэргэн чинь биш ч гэсэн надад муудах нь юу байх вэ дээ... 

	Абай инээд алдсанаа гэнэт дүрсгүй дүр үзүүлэн домбороо гэнэт цохихоо больж өвөр дээрээ хөндлөн тавиад

	— Ер нь та үнэхээр болих болоогүй юү? гэж Майбасар луу ширтэн харав.

	Залирхаг том хар нүдэнд нь галтай цогтой шинж тодорно.

	Майбасар «янзыг нь үзэх» гэсэн байдлаар өдөж

	— Болихгүй бол яана гэж өөдөөс нь ширтэв.

	Абай өөрийн мэддэг Чөже шиг инээмсэглэж нүдээ онийлгон толгойгоо дээш өндийлгөснөө дуулж гарав!..

	 

	Болиоч гэхэд болихгүй, 

	Болчимгүй загнадаг нь юу вэ? 

	Идсэн ууснаа чамла аа юу? 

	Эдэлсэн жаргалаа гол оо юу?

	Хархараалы нутгийнхны. 

	Хамаг өөдтэй бүхнийг, 

	Ханатлаа идсэн хэр нь 

	Багадлаа гэсэн шиг, 

	Бас л нэгийг олж дээ.

	Амьтан хүнээс онцолж 

	Алшинбайн охиныг ол оо юү? 

	Айл саахалт нутгийнхны 

	Ардаг хурдан бүхнийг 

	Аргацааж салгах санаатай юу? 

	Амраг амраг гэж байгаад 

	Аминдаа хуваалцах санаатай юу?

	Баян Алшинбайн үхрийг сахидаг 

	Бух нь би биш шүү, мэдээрэй 

	Эргэцүүлж үүнийг ойлгоосой гэж

	Эвлүүлэн үүнийг хэллээ шүү... 

	 

	гэж дуулаад Абай тас тас хөхрөн, Майбасарыг түшив.

	Гэрт байгаа хүмүүс нэг талаар гайхаж, нөгөө талаар таашааж цөм хөхрөлдөв. Майбасар учрыг мэдсэн байдалтай дуугүй инээмсэглэн сууж байснаа Абайг дуулж дуусахтай зэрэг толгой сэгсэрч уур хилэн нь бадарч хараал тавьж эхэлснээ

	— Үгүй дээ! Энэ гайхлын хэлж байгааг хар л даа!.. Одоо яах бил ээ, та минь?! гэв.

	Абай инээж элэг доог хийн:

	— Майбасар гуай түргэлж үз, шүлэглэж хэлэхгүй бол сонсохгүй шүү! гэж толгойгоо сэгсрэв.

	— Ер болихгүй байсан. Чи ийм юм сонсох гэж байж дээ, болж!.. болж! гэж Жахып инээв.

	— За, за энэ Шаншарын зээг дээ!..

	— Чамайг ингэж эрхлүүлж байгаа Улжан эгчийг дээ. Гайгүй ээ гэртээ харьсан хойно цөмийг ээжид чинь хэлж хариугаа авна даа гэв Майбасар.

	Төлепберд, Бурхан хоёр ч энэ үгийн учир утгыг ойлгож:

	— Тийм ээ, ёстой Тонтай!

	— Тонтайн зээ байхгүй юу даа, энэ чинь... 

	— Наадах чинь яг л Шаншаруудын амнаас гардаг ёжтой үг! гэж цөм бие биеэсээ өрсөлдөн дуугарав.

	— Энэ дууг ямар нэгэн хүнээс сураад ирсэн байлгүй?! Энэ муу чинь хэзээ дуу дуулдаг байсан бил ээ? гэж Майбасар гайхсан хэвээр байв.

	Үнэндээ шүлэг бичиж дуу дуулдгийг энэ томчуулын үзэж мэдсэн нь анх удаа энэ байх ёстой. Дэмий төрхгүйтэж холбосон үг нь олныг тийм сүрхий гайхуулах юм гэж Абай өөрөө ч бодоогүй байв. 

	Иймээс Абай зовж:

	— Энэ миний зохиосон дуу биш ээ. Түрүүн Чөжетэй уулзсан. Энэ бол түүний зохиосон дуу байхгүй юү гэв.

	Гэрт байгаа хүмүүс итгэх итгэхгүй хоёрын хооронд эргэлзэж байснаа шалгааж эхлэхэд нь Абай мэгдсэн ч үгүй нэг жигд инээмсэглэн:

	— Надад Майбасар гэдэг ах бий. Тэр ямагт хүнийг инээд доог хийж зүгээр суулгадаггүй хүн. Түүнд хариу хэлэх үг зааж өгөөч гэж хэлэхэд надад энэ дууг зааж өгсөн юм шүү гэв.

	Үнэхээр Чөжегийн хөгжөөнтэй цэцэн мэргэн ёжтой үг, ухаалаг шоглож чаддаг авьяас билиг нь Абайн сэтгэлд хоногшсон хэвээр байв. Майбасарыг ингэж мад тавьсандаа Абай өөрөө ч ханамжтай байв.

	«Чөже шиг сэтгэгдэл эдэнд төрүүллээ!.. Үнэхээр түүнтэй адил байж чадах болов уу?!» гэж атаархсан байдалтайгаар Абай дотроо бодлогошров. Гэрт байгаа хүмүүс түүний «Чөже» гэж хэлсэнд нь итгэж ядан эргэлзэж байтал хаалга онгойж гаднаас Хараабас орж ирэв. Цөм нам гүм болов. Хараабас гэрийн босго алхаж амжаагүй байж бүдүүн дуугаар нийтэд зарлаж:

	— Түргэлцгээ! Мөргөл дууссан! Зочид мырзагийнх29 руу хөдөлцгөөв. Та нарыг дуудаж байна, цөм түргэлцгээ гэхэд гэрт байгаа хүмүүс яаран босоцгоож хувцаслаж эхлэв. Абай яахаа мэдэхгүй байв. Учир нь Жахып түүнд: «Чи зочдод үйлчилж хоол зөөж чадахгүй, томчуулын дэргэд аавынхаа хажууд сууж байх нь өөрт чинь эвгүй. Тэнд тэртээ тэргүй өөр хүн олон. Иймээс өнөөдөр энд бидэнтэй үлдээрэй!» гэв.

	Абай ч үүнийг хамгийн тохиромжтой санаа гэж бодсон боловч Майбасар, Хараабас хоёр:

	— Ядахдаа зочдыг үзэж, амар мэндийг нь асуугаад гар!

	— Энэ хотынхон зочдыг хэрхэн хүлээн авч зочлохыг нь үз! гэв.

	Сүүлчийн үгийг Абай зөвшөөрч бусдаас хоцорсон боловч аажуу алхалсаар эцгийн гэрт ирэв. Абай ганцаараа ирэв. Бусад нь сандрангуй хөдөлсөн болохоор аль хэдийн ирчихсэн байв.

	Удаан мөргөл хийж гэдэс нь өлссөн хүмүүс оройн хоол идэх гэж доор бүрнээ яарсан тул Абайг ирэхэд цөм байр байраа олоод суучихсан байв.

	Хашаанд тогооч зарц нараас өөр хөдлөх амьтангүй байв. Гэвч хашааны гадна дотор талд эмээлтэй морьд дүүрэн уяастай байв. Шөнийн хүйтэнд морьдын үс, тоног дээр тогтсон цан хяруу гялалзан харагдана. Их л гоёж чимсэн хөнгөн чаргатай тоног нь шаржигнасан дан ба хос морьд ч хэд хэд байв. Гоёмсог хөнгөн чарганууд. Энэ чинь хотын баячуудын морь байх ёстой. Нэхий дээлээ нөмөрч нойрмоглож суугаа ганц нэг хөтөч харагдана.

	Том модон байшингийн хашаа руу харсан өргөн хаалганы эгц өөдөөс харуулж барьсан гал тогооны жижиг байр харагдана. Тэнд хүмүүс зогсоо зайгүй орж гарсаар байв. Түрүүний Майбасарынханд байсан залуус хоолыг таваг тавгаар нь зөөж ийш тийш гүйлдэнэ. Хоолны өрөө, зочдын өрөө хоёрын хооронд Майбасар, Жахып нар ч гэсэн тэвдэн гүйлдэнэ. Зочдын дэргэд эдэнд суудал олдоогүй бололтой дог оо.

	Хоол хийх зочдод хүргэх ажлыг Изгутты удирдан зохион байгуулж байлаа. Тэр:

	— Энд... түргэлээрэй!.. Нааш нь аваад ир! Түргэл түргэл! гэж Майбасар, Жахып нарт ч богино зарлиг буулгаж байв. Хурган дотортой оготор дээл өмсөж ханцуйгаа шамласан Изгутты анчин шиг хурдан шаламгай хөдөлнө. Хунаанбай өнөөдрийн зочдоос юу ч харамлаагүй бололтой харагдана.

	Абайг эцгийнхээ гэрийн үүдэнд дөхөж очиход урдаас нь Казахбай гүйн гарч ирэв. Тэр хоолны өрөө рүү яарч яваа бололтой. Абай түүнд зам тавьж өгөөд, гэрт орох гэхэд нь араас нь:

	— Зайл! Хажуу тийшээ бол! гэсэн Изгуттийн захирангуй дуу сонсогдов.

	Хоёр гартаа тавагтай хоол барьсан Бурахан, Төлепберди, Жумагул, Хараабас нар гарч ирэв. Абай бас л зогсож зам тавьж өгөв. Уур савссан халуун мах таваг тавгаараа хажуугаар нь өнгөрч байв. Адууны махан бүдүүн хиам, хонины сүүлээс хэрчиж тавьсан мөнгө шиг цагаан өөх, алт шиг шар адууны ангаар тавгаа дүүргэжээ. Үүний дээр хоёр тавгийн аль нэгэнд хонины хуйхалсан толгой тавьжээ. Эд нарыг өнгөрүүлчхээд Абайг гэрт орох гэхэд нь урдаас нь бас нэг юманд сандарсан байдалтай Караатай гарч ирэв. Тэр бүр Абайг дайрчих шахав.

	— Эй, туздык (маханд дусаах шүүс) яасан бэ?.. Тусгай өгнө гэсэн чинь яав?.. гэв.

	— Байна! Туздык байна! Тэр! Энэ аваад ирж байна! гэж Изгутты Караатайг цааш явуулалгүй зогсоов. Тэр хоёр сандралдан Абайд бас л гэрт орох бололцоо өгөлгүй харин үүдэнд тээглэв.

	Түрүүнээс хойш орж гарсан хүмүүст хаалгачны үүрэг гүйцэтгэж зогссондоо Абай эгдүү нь хүрч, Изгуттыг араас нь түлхэн зайлуулж гэрт оров. Энэ үед Изгутты цааш харан нөгөө шүүсээ хуваан савлаж байсан тул нэг хэсэг шүүсийг цалгиулан асгахдаа:

	— Ээ бүү үзэгд!.. Энэ хэн бэ?.. гэж зандрангуй эргэж харснаа Абайг үзээд:

	— Ээ Абай чи юү? Эрхэм ээ, аль нэг чөлөөтэй газар суухгүй яагаа вэ!.. Энэ хөл ихтэйд чи юугаа хийх гэсэн юм бэ? гэв.

	Абайн ороод ирснийг ганц Изгутты ч биш бусад нь нэг их таашаасангүй. Абайг хамгаалах хүн гарахгүй шиг байв.

	Нэг сайн нь гаднын хүнгүй байжээ. Ер нь энэ байр нь хүн суудаг байр шиг биш харин хээр тал шиг сэтгэлд хүйтэн харагдав. Гэрийн хаяагаар дүүрэн гутал, дэгтий байв.

	Энэ үүдний өрөөнөөс баруун зүүн хойшоо хаалгатай хэд хэдэн өрөө байв. Яг баруун талынх нь Хунаанбайн унтлагын өрөө... Тэр өрөөнөөс Алшинбай, хошуучийн хөгжөөнтэй чанга дуу сонсогдоно. Үе үе олны тачигнасан инээд сонсогдоно. Алшинбай л хурц мэргэн үг хаялан нийтийг инээлгэн баясгаж байгаа бололтой. Мухарт хос өрөө байв. Түүнд мөн дүүрэн зочин, тэдний ихэнх нь хотын баян худалдаачин татаарууд байв. Нутгийн баян хасгууд, гол дунд нь шинэ сүмийн хамба лам Хасен суусан байлаа. Эд нар нөгөө өрөөнийхнийг бодвол аяархан ярьж цөөн инээнэ. Цөм сүртэй харагдах гэж биеэ барьжээ. Зүүн талын өрөөнд Бошан, Карашор омогтны толгойлогчид байлаа. Энэ өрөөнд ч гэсэн дуутай шуутай хөгжөөнтэй нэг нь нөгөөгөө шоглох зэргээр тачигнатал инээлдэнэ.

	Абай зочны өрөө рүү шагайсан боловч орсонгүй.

	Үүдний өрөөнөөс цааш хэтрэлгүй хажуугийн өрөөнүүдэд юу болж байгааг ажиглах нь илүү сонин санагджээ. Зөвхөн ууртай Изгутты л ад үзэж хөөхгүй бол боллоо. Нэг буланд мартагдсан юм шиг хүнгүй ганц сандал байгааг хараад Абай очиж суугаад сандрангуй гүйлдэж байгаа хоол зөөгч нарын хөдөлгөөнийг ажиглав.

	Түүнээс хойш долоо найман хүн хоол зөөсөөр байв. Зочид нэг нь нөгөөгөө өдөж, зуслангийн явдлыг дурсан, идэж ууж байхыг нь харахад гайхалтай ховдог санагдав. Эд нар түрүүнээс хойш лав хэд хэдэн байдас, гувшаа сарваа нэлээд олон хонийг далд оруулсан байх.

	Хоол зөөгч хүмүүсийн хөдөлгөөн дахин ширүүсэж эхлэв. Хоосорсон таваг хос хосоор нь барьсан залуус зочдын өрөөнөөс хоолны өрөө рүү гүйлдэнэ. Тэр хоосон тавгийн нэг нь Хунаанбайн өрөөнөөс гарч амжаагүй байтал хоолны өрөөнөөс зочдын өрөө рүү цагаан будаатай халуун хуурга дүүргэсэн тавгууд урсаж гарав. «Намайг идэхгүй байж яаж чадах вэ? Яаж надаас татгалзах вэ?» гэж хэлж байгаа мэт шаргал цагаан будаатай хуурга хорхой хүрмээр харагдана. Үүдний өрөөнд хэн ч дуугарсангүй, Хунаанбай зарц нарыгаа тэгж сургасан бололтой. Хажуугийн гурван өрөөний үүд тушаа Жахып, Майбасар, Изгутты гурав зогсож байлаа. Тэд хоолны өрөөнөөс хоол зөөгчид гарч ирэхэд нь тэдний тавгийг ажиглан үзэж аль өрөөнд аваачихыг зааж байв.

	Будаатай хуурга... Дараа нь цай... Унтах цаг аль хэдийн болж, бөх унтаж байх цаг болсон боловч зочдын өрөөнийхөн идсээр уусаар байв.

	Абай нойрмоглон эвшээсээр босов. Тэр Майбасарынханд эргэж очихоор шийдэв. Энд байгаа төрөл саднаас өдий болтол Абайд халуун бүлээн үг хэлсэн нэг ч хүн байсангүй. Үйлчлэгчид мөн анхны байдлаар гүйлдэн тэвдсэн хэвээр.

	Хэрмэн дотортой дээлийнхээ товчийг товчлоод Абай гарахаар завдаж үүдэнд ойртож очиход нь Хунаанбайн өрөөнөөс дууны ая сонсогдов. Хоол зөөгч залуус гайхан чагнацгаав. Абай ч ойртон очиж хаалга аяархан онгойлгож шагайв. Өндөр хамартай буурал сахалтай бор царайтай хүн дуулж байв. Тэр хүн эхлээд домбороор ер бусын гайхам уран хөгжимдөж эхэлснээ гэнэт домбороо хөндлөн барьж талын салхи мэт эрчимтэйгээр шүлэглэж эхлэв.

	— Энэ хэн бэ?

	— Хэн гэгч дуулж байна?

	— Энэ ямар акын бэ?.. гэсэн асуулт хажуугийн бусад өрөөнүүдээс ч, хоол зөөгчдөөс ч сонсогдов.

	Хунаанбайн өрөөнөөс гарч ирж байгаа Караатай:

	— Балта, Балта акын! гэв.

	Алшинбайтай байнга хамт явдаг цээжээр зохиож дуулдаг Балта акын... 

	 

	Ханилсан ганцыгаа голоод

	Гайхмаар сайхныг хаанаас олно, чи?

	Өмссөн хувцсаа муухай гээд

	Өнгөтэй сайхныг хаанаас олно, чи?

	Өөрийгөө хэт өргөмжлөөд, 

	Өрсөж хэнтэй зэрэгцэх нь вэ? 

	Элгэн саднаа ад үзээд

	Эрхэм дотныг хаанаас олно, чи?

	Садан төрөлтэйгөө эвдрэлцвэл

	Сайн нэрийг чинь хэн дурсах вэ,

	Эгэл олондоо ээлтэй байвал чинь 

	Эрхэм нэрийг чинь тэд цуурайтуулна.

	 

	гэж дуугаа төгсгөв. Гэрт байгаа хүмүүс:

	— Сайн хэллээ! Ёстой хэлдэг үг!

	— Үнэн үг! гэлцэхэд

	— Нандин үг! гэж Алшинбай, Караатай орчуулагч гурав магтав.

	Ийнхүү энд цугларсан олны дунд өс хонзонтой хүмүүсийг ойртуулж, эвтэй найртай байхыг уриалан цэцэн мэргэн дуулсан нь Абайн сонирхлыг татав. 

	Тэр, цааш нь сонсох санаатай түрүүний буланд байсан сандлаа авч ойртон суусан боловч акын дахиж дуулсангүй. Гэр дотор байгаа хүмүүс дахин энгийн яриа хөөрөөнд шилжив.

	Абай, Бөжейн нүүр царайг сая нэг сайн ажиглав. Түүний царай уурласан шинжгүй боловч илэн далангүй ярьж хөгжиж хөөрсөн байдал харагдсангүй. Зөвхөн хүйтэн царай, биеэ барьсан байдал ажиглагдана.

	Абай, Хунаанбайн зүг харахад тэр онц сэргэмжтэй, болж байгаа бүх үйл явдлыг алдалгүй ажиж суув. Ер нь наргих цэнгэх дургүй байгаа бололтой.

	Энд Алшинбай, Баймурийн хоёр ажил хэргийн яриа дэлгэж эхлэв. Шар царайтай, өндөр нуруутай, Баймурийн Бөжейг Хунаанбайтай эвлэрүүлэхээр ирсэн хүн. Одоо зөвхөн Алшинбайтай хоёулаа ярина. Тэд өөрсдийн төлөө биш, Хунаанбай, Бөжейн талын төлөө тэднийг эвлэрүүлэхийн төлөө ярьцгаана.

	Балтагийн дуу дахин сонсогдохгүй болж оронд нь хүйтэн яриа эхэлсэн болохоор Абай эргэж хаалга руу явав. Энүүхэн зуур Караатай үүдний өрөөнд гарч ирээд Изгутты, Майбасар хоёрыг дуудаж:

	— Эвлэрсэн, эвлэрүүлж чадсан! Алшинбай гуай Баймурийн хоёр, тал бүрийн итгэлийг хүлээж, хоёр талыг төлөөлж, өөрсдөө хэлж, өөрсдөө тохирох шийдийг өгч байна. Ингэх тухай мырза ч Бөжей ч тэдэнд эрх олгосон байсан! гэв.

	— Юугаар төгсөв?.. Эцсийн шийд юу болов?.. гэж Майбасар улам ойртон асуув.

	— Ер бусаар шийдсэн гэж Караатай хариулав... Хэрвээ та нар садан төрлийн холбоогүй өөр өөр омгийнхон байсан бол хоорондоо ойртон нэг нь нөгөөдөө охиноо өгч худ бололцоцгоо гэх байсан. Та нар хоорондоо төрөл садан улс, нэг омгийнхон. Иймээс садныхнаа холбоог улам бататгаж нэг нь нөгөөгийнхөө хүүг өргөж авцгаа. Бөжей Хунаанбайгаас хүү өргөж ав. Энэ нялх үр та нарыг улам ойртуулж сэтгэлд үлдсэн сэвийг арилгаж та нар эвлэрнэ... гэж тэд хэлсэн.

	— Энэ шийдийг тэд зөвшөөрсөн үү?

	— Ямар хүүхэд вэ?.. Мырзагийн жинхэнэ өөрийн төрсөн хүүхэд нь үү? гэж Майбасар Жахып нарыг ам булаалдан асуухад нь...

	— Тийм ээ, хэлсэн шүү дээ!.. Мырзагийн төрсөн хүүхдийг Бөжей өргөж авах ёстой гэж хэлэнгүүт Караатай зочдын өрөө рүү яаран эргэв.

	Абай энэ шийдийг сонсоод ихэд гайхан айдас нь хүрэв.

	— Ямар хүүхэд вэ?.. Хэнийг өгөх бол?.. Оспан уу, Смагул уу?.. гэж өөрөө өөртөө асуудал тавьж, заавал эрэгтэй хүүхэд өгөх байх гэж бодоод энэ хоёр дүүгийн аль алиныг эхийн энхрийллээс салгаж харийн хүнд өгнө гэдэг Абайн сэтгэлд багтмааргүй бэрх санагдлаа. Эхийн энхрийлэлд бодох санах юмгүй, инээлдэн наадсаар өсөж байгаа дүү нарынхаа аль нэгийг бүр алдсан мэт түүнд санагдлаа.

	Хориод хоног өнгөрсний дараа Хунаанбай нутаг буцахаар боллоо.

	— Бурхан тэнгэр саад хийхгүй бол маргааш мордоно. Замд гарах бэлтгэлийг эртлэн хийх хэрэгтэй замд ямар нэгэн саад тохиолдохгүй байх ёстой!.. Өглөөгүүр гэгээ ормогц мордоно гэж Хунаанбай, Караабас, Жумагул нараар дамжуулан зарлав.

	Замд гарах тухай ингэж зарласнаас хойш Хунаанбайханд байгаа болон Жахып, Караатайханд байгаа бүх Тобыктууд үлдсэн хэдэн хоногийг замд бэлтгэн үймж бужигнасаар өнгөрүүлэв.

	Нутаг буцна гэдэг үг хөгшин залуус аль алиныг баясгав. Ялангуяа Абай бусдаас илүү нутаг орноо санасан байлаа.

	Сүүлийн хэд хоногт тэр үргэлж Жидебайд байгаа гэртээ очиж эхтэйгээ уулзаж байгаагаар зүүдэлдэг болсон байв. Бүх хүмүүс замд бэлтгэхэд тоглоом шоглоом инээд ханиад ихтэй цөм эрс хөгжөөнтэй болчхов.

	Явна!.. Удахгүй нутаг буцна!.. гэдэг үгийг сонсоод тав зургаа хонож байгаа учраас унаа унш, эмээл хазаараа хүн бүр зэхчихсэн байв. Харин Хархараалид ирснээс хойш үргэлж бордоонд байсан морьд хэт таргалчихсан байв. Тийм морьдыг сүүлийн нэг долоо хоног бага зэрэг хөлслөх, тэжээлээ багасган сойж өвлийн хол замд бэлтгэх зэрэг ажлууд ч хийгдлээ. Абай буцах замдаа «Сартай халиун» гэж нэрлэдэг хар сүүл, хар дэлтэй гоолиг биетэй явдал зөөлөн халиун морийг унахаар сонгож авлаа. Энэ морь нь гүйн хар алхаагаа аажим хурдасган, хонин жороолдог явдал сайтай хөнгөн шаламгай ёстой залуу хүний морь доо.

	Бусад томчуудын морины нэгэн адил энэ морь ч тусгай хашаанд маллагдаж байлаа. Явах тухай чимээ сонсмогц Абай энэ морийг үзэхээр ирэв. Сартай халиун ч толгой хаялан уяанд зогсож байсан ба магнайн халзан нь үнэхээр сар шиг гялалзана. Абай энэ морийг унаагүй удсан ба эргэж үзээ ч үгүй байсан билээ. Иймээс морио нэлээд санасан байдалтай. Өглөөний хүйтэн жаварт цантсан дэл нурууг нь Абай атга өвсөөр арчив. Дараа нь томчуулын зуршлаар сартай халиуныхаа дэлийг илэв. Абайн чөргөр урт хуруу нь сартай халиуны дэлэнд арай гэж хүрэв. Халиун морь ч их л таргалжээ. Абай бага зэрэг ухарч хажуугаас нь харвал морины нуруу нь бөөрөнхийлөн харагдав.

	Абай мориндоо дахин ойртож хүзүүгээр нь тэвэрч байгаад «Яагаад маргааш, өнөөдөр, бүр одоохон явчихгүй байна вэ» гэж бодов. Абай морио тухтай сайн эмээллүүлж, эмээл дээр нь зөөлөн хөнжил тавиулаад малгайгаа бүчлэн мориндоо мордож хашаанаас гарав.

	Хэзээний амгайгаа зуугаад толгой хаялан жороолж эхэлдэг Сартай халиун өнөөдөр салхинд туугдсан далбаат онгоц шиг бүр ч хөнгөн шаламгай байлаа. Өнөө орой Абай мориноос нэг их буугаагүй. Онцын ажилгүй байвч хотын захад гарч захаар ороод эргэж ирж Тобыктуудын байрласан байраар явав.

	Өдөр дунд эцэгтэйгээ хамт үдийн хоол идсэний дараа дахиж зах оров. Энэ удаад Изгутты хамт явав. Хунаанбайн мөнгийг Изгутты хадгалж явдаг байв. Үдийн хоол идэж байхад Абай эцгээс мөнгө гуйхад эцэг нь Изгутты руу хандаж:

	— Захаар дагуулж очоод эхчүүл дүү нартаа авах гэсэн бэлгийн зүйл байвал чи өөрөө шилж авч өг! гэв. Бүүр орой болтол Изгутты тэр хоёр олон дэлгүүрээр орж нэлээд юм цуглуулж амжив. Ялангуяа хөгшин ээж нь цайнд дуртай голцуу байхуу цай уудаг. Иймээс Абай тэр байхуу цайнаас, мөн чихэр боов болон хилэн торго зэрэг эмэгтэй хүний гадуур дотуур хувцасны бүс бараа авав. Эхлээд өөрийнхөө богцыг дүүргэж дараа нь Изгуттийн өвөр түрийг дүүргээд бүр орой болсон хойно эцгийнхээ дэргэд эргэж ирэв.

	Маргааш өглөө эртлэн гарахаар бэлдэж байгаа Хунаанбайнханд ахлагч ноёд, ихэс дээдэс цэргийн хошууч болон орчуулагч нар дахин цугларав. Абай эцгийнхээ өрөөнд оролгүй өөр өрөөнд орж Хараабас, Изгутты нартай хамт богцныхоо амыг үдүүлж маргаашийн замд бэлдэв.

	Бүүр унтах болсон хойно дөнгөж Хунаанбайн дэргэдээс гарсан хошуучийг Изгутты гаргаж өглөө.

	— Мырзагийн баялагт шунахгүй хэн байна. Дөнгөж сая гарсан «чанасан толгой» ч нэлээд хэсгийг авч гарлаа гэж Изгутты дуугарав.

	— Юу авсан бэ? Мал авсан уу, мөнгө авсан уу? гэж Хараабас асуув.

	— Та захирагч ноён байна. Таны морин тэргийг харж хүн амьтан гайхаг! гэж хэлээд Мырза түүнд нөгөө Берикхараагаас бэлэгт ирсэн ижил гурван хар морийг өгөв. Бас амыг нь таван зуун рублиэр таглав.

	Сүүлийн өдрүүдэд Хунаанбайн өгсөн бэлэг нь ганц энэ биш дээ, орчуулагч ч гэсэн нэлээд бэлэг авчээ. Ялангуяа өчигдөр Майбасар Караатай хоёроор Алшинбайнханд дөч тавин бод хүргүүлсэн. Тэдгээр бүүр орой болсон хойно дөнгөж сая, унтах гэж байхад ирсэн. Тэд оройтож маргааш өглөө эрт гарахад саад болох болов уу гэж зовж байсан бол одоо тэд нар ч ирлээ.

	Үүнээс хоёр гурван хоногийн өмнө Алшинбайнханд очихоос өмнө Майбасар, Абайг дахин тоглоом хийж үзэв. Түрүүн Абайг тоглоом хийх гэж байгаад өөрөө сайн чадуулснаас сургамж авч энэ удаад шууд хэлэхгүйгээр тойруу замаар: «Очихгүй бол бэрийн өмнө миний нүүр улайх болно шүү» гэж хэлээд бусад томчуулаас дэмжлэг хүссэн мэт Изгутты рүү харав.

	Гэвч Абай «очихгүй» гэж эрс шийдэмгий хэлэв. Үүгээр «хадмынд очих» гэсэн улиг болсон яриа төгсөл болов. Хунаанбай ч хүүгээ хадмынд нь очуулах гэж бод оо ч үгүй учир шууд нутаг буцахаар шийдсэн юм. Абай орондоо хэвтсэний дараа Майбасарын хэлснийг эргэн санаж үнэхээр тэр Дильдагийнд очоод ирсэн шүү дээ гэж бодоод анх удаа өөрийн сүйтэй хүүхний тухай үл ойлгогдох санаа түүний толгойд орж ирэв.

	Очихыг хүсэхгүй... 

	Гэвч, тэр ямар бол доо, гэж мэдэхийг хүснэ.

	«Эрүү нь идлэг шонхрын хоолой шиг» гэж Майбасарын хэлснийг санаж шонхор, харцага мэтийн шувууны хүзүү шиг гоолиг цагаан хүзүү үнэхээр байдаг шүү гэж нүдний өмнө эргэцүүлэн бодлоо. Зөвхөн өнөөдөр биш Абай хэд хэдэн удаа Дилдагийн тухай сэтгэл нь догдолж боддог байлаа.

	"Ер нь очвол яасан бол?" гэсэн санаа түүний сэтгэлд агшин зуур орж гарч байв. 

	Гэвч Майбасар мэтийн хэрцгий хүмүүс түүний сэтгэлийн нууцыг ойлгохгүй тоглоом хийнэ гэдгийг гэнэт ухаарав. 

	Түүний зүрх сэтгэл Дилдаг мөрөөднө. Гэхдээ «Хадмынханд» очих гэдэг нэрээр нүүр улайлгах тийм бартаатай замаар түүнд очихыг Абай хүссэнгүй.

	Тэр ичнэ!.. Тийм учраас очиж зүрхэлсэнгүй.

	Абай ингэж сэтгэл нь хоёрдож орон дээр эргэлдэн удаан хэвтсэний дараа сая нойрсов.

	Маргааш нь яг Хунаанбайн хэлснээр үүрээр замд гарав. Тэд өөр өөрсдийн байрласан газраас хэсэг хэсгээр гарцгааж хотын захад хүрч байж нийлэв.

	Хотоос Хунаанбайг үдэлцэн ирсэн ахлагч, зарга шүүгч нарын олон хүн байлаа. Хөл хөдөлгөөн нь зуу шахам хүнтэй байж, нэг хэсэг чив чимээгүй зогсоод эцэст нь «Баяртай, баяртай, эрхэмсэг ноён!.. Зол чинь болог!.. Аян зам чинь гай гамшиггүй болог!» гэсэн ерөөл дэвшүүлэн үлдээд Хунаанбайн гуч шахам хүнтэй хэсэг нь тобыкт руу зорин одов.

	Хархараалаас Чингис уул хүртэл зам хол. Газар холоор барахгүй цас ихтэй зам ч адармаатай юм билээ. Хээр хөдөөгүй хунгар тогтон өвлийн хөрлөсөн цасан хөнжил зузаан хучжээ.

	Аркан нутгийн угийн ширүүн салхи нь өвөл ч ихээр салхилав. Зарим үед долоо хоногийн турш зарим үед арваад өдөр нүүр нүдгүй шуурга тавих үе ч байлаа. Өвлийн эхэн сар, есийн үеэр, өвлийн дундад сарын алинд ч эдүгээ Абайнхны ирж яваа тэнүүн тал, довцог гүвээ, гуу жалга хонхрыг цагаан тахир зурвас татсан цасан хунгар нөмөрсөн байлаа. Цасан хунгар хээнүүд исгэрэн шуурсан салхины ул мөрийг илчилнэ. Цасгүй зам ер үгүй. Морьтой олон хүн цөм эгнэн зэрэгцэж явах нь битгий хэл морьтой гурван хүн эгнэж явах аргагүй газар ч хааяа нэг дайралдана.

	Иймээс бүх аянчид зэл татан буцаж яваа тогоруу шиг урт цуваа бүхий тэмээн жин адил дандаа цувран явна.

	Аяны толгойд Хунаанбай өөрөө тарган гэгчийн жороо шарга морь унан явна. Ташаа нь тэвхийсэн, цагаан дэлт, жороо шарга бол хавирга яс зурайсан, хүдэр биетэй учир олон агтын дундаас голдуу өвөл алс холын замд унадаг морь нь билээ. Хар унаган дээл өмсөж, мөнгөн агсарга бүсэлсэн, хар хамба хилэн гадартай улаан үнэгэн малгай өмссөн Хунаанбай гадна талаас үзэхэд бүр ч золбоотой хүн билээ. Хар унаган дээл нь шарга мориндоо аятай зохиж хурдан шаргыг жороолоход бусад нь хоцрохгүйг хичээн ергөнө. Абайн Сартай халиун Хунаанбайн морины явдал саарахад хонин жороогоо гарган, шаргыг ид жороолоход аргагүй ергөнө. Ергөө нь нэг л хатуу тавгүй байдалтай.

	— Эй дээ, ширүүн явдалтайяа, хө!.. Яг л нэг гуалин зайдалчхаад овс овсхийж байгаа юм шиг санагдана гэж Абай Хараабаст Сартай халиуны явдлыг чамлан өчнө. Үнэхээр анхны өдрийн явдалд Абайн элэг бөөр доргин хөдөлж хормойгоо хумхих чадалгүй, тав алдан явлаа.

	— Дажгүй, жаахан явж бие чинь чийрэгжихэд дасчихна. Хормойгоо хумьж суу! гэж Хараабас хааяа нэг зөвлөнө. 

	Абайн бодлоор яаралгүй хонин жороогоор явбал дээр сэн билээ. Гэвч нутаг хүрэхийн тулд хэд хэдэн өдрийг тооцон бодож өдий хэр хугацаанд хүрнэ ээ гэж зөрөн чиглэсэн нь Хунаанбай явдал суудлаа өөр хүнээр хэлүүлэх дургүйг илчилнэ. Замтай ч бай, замгүй ч бай газар бүхэнд хүйтнийг сөрөн хэсэг хүн тэргүүлэн яваа учир нь ч тэр ээ. Урьд энгийн цагт эс энэрэх агтчин зарлага нарыг ч өмнөө оруулахгүй явна.

	Хунаанбай аль болохоор замаа ахиулахыг хичээвч зам зуур нэртэй цуутай айлаар буугаад тэндээс түргэн мордож эс амжина. Замын дагуу Цоохор уул, Абраал, Дегелен, мөн түүний дараа Чингис уулын баруунаар залгаа тобыкт удмын зах нь ч байг ер нь хонохоор буусан айлууд цөм Хунаанбайг «Хажы30» ороод ирж яваагийн адил угтана.

	Айлаар буухад уулзсан хөгшчүүл, ноёд ихэс, лам увш нар, цөм «Сүм дуган» гэж ярина. Зарим нэг хөгшчүүл нь «Харцаас хаан болов», «цус урсгасан ширүүн тулалдаанаас эртэй сайндаа эрүүл саруул гарав», «Хонх зүүсэн буржгар ноост нар31 шиг болов» гэх зэргээр хүндэтгэн ёсолсон мэт дүрээр илэн далангүй зусардан бялдуучилна. Буусан айл болгон Хунаанбайг мордож явах хүртэл сөгдөн биширч сүйд майд болон хүндэтгэнэ.

	Замын дагуу байдаг энэ олон айлын ноёд ихэс нь: Хархараалид яг энэ хөхөө өвлийн хүйтэнд Хунаанбайн өмнө ирж хэрүүл заргаа шүүн таслуулж буцсан юм байна. Өр төлбөрөө, шийтгэл торгуулиа тооцон шийдүүлж атаа жөтөөт хүнээсээ Хунаанбайн шийдвэрээр өшөө хонзонгоо авсан хүн ч цөөнгүй.

	Цоохор уул, Абраал уулын энгэр хормойгоор нутагладаг дөрөв таван айлаар буухад Хунаанбайг хүндэтгэн зочлоод үдэж мордуулах үеэр зайдуу гаргаж аваад замыг нь саатуулан сэм уулзах нь ч олонтоо. Тэгж буусан айл болгоноос хөтөлгөө морь, тарган байдас нэмэгдсээр байлаа. Ийм олонд ирсэн хоёр хар жороо, нэг хөх бор морь, бас гурван хээр морь одоо Хараабас зэрэг агтчины хөтөлгөө хөлөг нь болжээ. Абай энэ дагуул, хөтөлгөө хөлгийн учрыг ойлгохгүй мэл гайхан явсан ч анхны өдрүүдэд үүний учир зүйг нэг их олно гэж хичээсэнгүй. Гэвч урагшлан Тобыхт руу явах тусам ийм хөтөлгөө морьд олширсоор байлаа. Нэг хэсэг явсан хойно хөтөлгөө морьгүй хүн ганцын зэрэг харагдах боллоо. Тобыхт овгийн нутгийн зах хүрэхэд олз адууны тоо арван тав хүрч сүрэг адуу болон туугдах болов. Энэ бүгд нь ахлах ноёны аян замын «олз хишигт өтгөрч байгаагийн» гэрч билээ. Хунаанбайнхан яг энэ үеэр хорголоор мэргэ төлөг тавих хүнтэй сэн бол тэр нь «нүнжигтэй ганзага нь бөх, олз хишиг ихтэй явна» хэмээн мэргэлэх байсан биз ээ.

	Хонох газар саатсан болохоос биш, үдэлт үйлдэхийг эс хүсэн, өдөржин үргэлж яаруу яваа энэ хэсэг нь Хархараалиас гараад долоо хоноод Чингис уулын баруун этгээдийн хошуунд хүрэв.

	Энэ долоо дахь өдөр Хунаанбайн хэсэг Төлепберди, Хамысбай, Бурхаан гурвыг гүйцэв. Абай, тэдний түрүүлж явсны учрыг огт мэдээгүй.

	Урд талын нэг шар нурууг давуулан олон адуу тууж яваа хэсгийг үзэхэд, Майбасар:

	— Тээр, манай эрс байх аа! гэлээ.

	Хэлсэнчлэн, тэр сайх гурван залуу эр нь Хунаанбайн мал туулгасан хүмүүс байжээ. Тэд зуу гаран адуу туужээ. Тэр нь шилмэл тарган морь, тарган сувай гүү юм байна. Хараабасын тууж яваа арван таван агт, гүү нь ч энэ адуутай нийлэв.

	Хунаанбай адуун сүргийнхээ дунд нь ирж, туугчидтай мэндлэх төдий ам хөдлөн, хэсэг зуур чимээгүй зогсов.

	Абайд ер бусын сэжиг төрж, Хараабасын дэргэд ирж шалан асууж эхлэв.

	— Энэ, юун олон адуу бил ээ? Энэ чинь, ер нь хэний адуу вэ?

	— Хүй, олз оо! Аавын чинь олз байхгүй юу!

	— Юун олз бил ээ? Хэнээс авсан юм бэ?

	— Хөөш! Чи минь, хүүхэд үү?.. Аавын чинь атгад орсон айл амьтан цөөн үү! Хархараалид байхад өдөр шөнөгүй хөл болсон олон хүмүүс юу бил ээ? Алив, тэр хөдөлмөр нь хөлсгүй байх гэж үү? Хөлсгүй хийх гэж үү! гэлээ.

	Абай цааш нь асуусангүй. Гэвч нэг л биш байгааг ойлгон өөрөө их л зовж нүүр нь улайв. Дэргэд нь хэдий хамт явлаа ч гэсэн энэ эцгийн, энэ бүх ахмад хүмүүсийн хэцүү бэрх нууцыг огт мэдээгүй байжээ.

	Чөже гэнэт санаанд оров... «Далайн усыг хэрээ тонших байх...» гэсэн билээ. Чөже, Хунаанбайгаас зайдуу хол явсан ч гэсэн, түүний занг юун эс андах билээ. Сайн мэддэг учир түүнийг хэлсэн юм байж дээ.

	«Яасан ичгүүртэй юм бэ?» гэж Абайн сэтгэл зовж, Чөжегээс ичиж зовсон мэт болов.

	Явуулчид бас л урагш тэмүүлэн явж одов. Абай өргөсөөр явна. Өнөөдөр, тэд Хар шовгор дахь Күнхээгийнд хүрэх ёстой. Төрөл садан бүхнээ энэ орой үзэх ажээ. Гэвч ихээр яаруулсан санаж хатсан сэтгэл нь ч Абайн сайх зовуурьт сэтгэлийг нь сэргээж ер чадсангүй.

	Сэтгэн бодох тусмаа бас л зөндөө үнэ өртөггүй олсон юм олныг илрүүлэв. Алшинбайнд явуулсан тавин бод ч энэ бөөгнөсөн адууны нэг хэсэг. Сүй бэлгийн мал... Абайг гэрлүүлэх бэрийн сүй бэлгийн мал ч алс холоос... «Эрүү нь идлэг шонхрын хоолой шиг» гэж сэтгэл татсан, сүйт хүүхэн маань тэр үү? Дилда аа!.. Миний гэргий! Юу болж байна!.. Сэтгэлийн ямаршуу янзын нүгэлгүй ертөнц хиртэж, яданги, үр шимгүй болж байна вэ... «Гэргий» гэдэг нэр ч тийм буруугүй хэвийн байдлаасаа, хүндтэй эрхэм байрнаасаа тэгж л хайран болох юм байна даа!» гэж бодов. Абай өөрийн төлөө ч, Дилдагийн төлөө ч сэтгэл гонсойн сүүлдээ бүр уур нь хүрэв.

	Хээл хахууль гэдэг номын ёсоор бол нүглийн нүсэр их нь... Хээл хахууль бол урьдын цагт Кенгирбай мэтийн нэртэй цуутай зарга шүүгч хүний нэр алдарт нь дарсан тамга байсан билээ. Үл арилах гэм нь, уучилж болшгүй нүгэл нь тэр байсан. Тэр нь зовон зүдэрсэн хүмүүсээс, гэм буруугүй олноос авах олз юм. Олноороо хэлүүлбэл, Барлаас, Чөжегээр хэлүүлбэл, тэр чинь ёстой цагаатгаж болшгүй нүгэл... Нэр хүнд, алдар цол өгсөн «Худайн гэр»32 ч ийм олз малаар баригдаагүй байгаа даа?..

	Хээл хахуул цугласан хойноо сүм дуган болон сүндэрлэж байдаг юм байна. «Би ариун биш зүйлээр баригдсан» гэж эвдрэхгүй байх. Түүний дотор ч Худайн нэр нэрлэгдэн, зөнч нарын өмнөөс «Хутаг», «Номлол»-ын тухай өгүүлнэ. Цагаан алчууртай имам мэлрэн ширтэж, «Таварак»-ийг сунжруулан «Бухаарын унзад» шиг хүнгэнүүлэн уншив. Хүсэл минь гэсэн хүүгийнхээ, сайн ерөөлөөр сүй хэлэлцэв гэсэн бэрийнхээ цайлган санаат хүсэл мөрөөдөл, тусгаарлах өрх гэрт олз хахуулиар олсон дээвэр туурга нөмрүүлэн, олз хахуулиар орон хөшиг татдаг юм байна».

	Энэ өдөр Хар шовгорт хүрсэн ч, Абай аавын дэргэд, Жүнхээгийнд үлдсэнгүй. Жумагулийг дагуулан Жидебай руу яаран зорьж хатирч давхисаар замыг товчилж байв.

	Цонхны дэргэдүүр хатирч давхисан морьтой хүмүүс өнгөрч, айлын нохой хуцан хоргоож байх үед гэрт байсан эмээ нар унтаагүй, оройн хоолоо ч идээгүй байлаа.

	Бие өндөр, нас хүрсэн, нүүр нь борлосон залуу эр мэндлэн орж ирэв. Буурь суурьтай нэг том гийчин мэт зузаан хувцас өмсжээ. Ул суурьтай алхана. Ингэж Абайг гэнэт орж ирэхэд Жидебай дахь том гэрийн хүмүүс их л баярлан шуугилдаж,

	— Абай!

	— Абай минь!..

	— Хонгор минь!..

	— Бор хурга минь!.. Абай минь! гэж энд тэндгүй шуугилдан онцгой баяр хөөр болон угтаж авав.

	Гэрийнхэн нь цөм мэнд сайн эрүүл саруул байв. Эмээ ээж хоёр нь мэнд сайн. Тэр хоёр Абайг ээлжлэн энхрийлж байлаа. Оспан ч унтаагүй байжээ. Тэр ч гэсэн баярласандаа гуя алгадан дэвхэцнэ.

	— Авчирсан бэлэг чинь хаана байна? Чихэр боов чинь хаана байна! Түргэн өгөөч? гэж тэр Абайг эхэд нь Габитхан, Такежан нарт мэндлэх зав өгөхгүй шаардана. Абайн өвөр түрийнд гараа хийж нэгжиж байн байн: — Аваад ир, аваад ир! гэж шаардана.

	Ирснээс хойш долоо хоногийн турш Абай хаашаа ч гаралгүй гэртээ байв. Ялангуяа эцэгтэйгээ уулзахаас их л зайлсхийв.

	«Харашокид том цуглаан болж байгаа юм байна. Күникегийнхэнд зочин ихтэй хөл хөгжөөнтэй, Мырзагийн амар мэндийг асуухаар ирсэн хүмүүс маш олон байна» гэсэн шуугиан өдөр бүр Жидебайд сонсогдож байв.

	Тэр Абайн ирсний маргааш нь Жумагулаас олз адууны тухай сонсож:

	— Дан шилмэл морьд гэнэ. Хамаг сайныг бас л Кудайберди шилж авчих байх гэж Күникегээс төрсөн том ах Кудайбердиэс харамлан атаархаж энэ удаад заавал шилмэл сайныг авна, заавал авчирна, ямар ч гэсэн үзнэ гэж яаран одсон билээ. Тэгж явснаас хойш эргэж ирээгүй.

	Абай Хархараалид үзсэн харснаа нэгд нэггүй хоёр ээж, Габитхан гуравт ярив. Заримдаа Абайн сонин яриаг залуу ээж Айгыз нь ирж сонсдог байв.

	Бөжейтэй эвлэрсэн тухай ч ярив. Харин Бөжейд хүүхэд өргүүлэх болсон тухай ер дурссангүй. Энэ бол түүний сэтгэлийг зовоож байгаа хамгийн хэцүү юмны нэг байсан билээ. Үүнийг өөрөө хэлж баяр хөөртэй угтсан ээж нарынхаа сэтгэлд сэв суулгахыг Абай хүссэнгүй. Эцгээсээ сонсоход нь ээж нар нь юу гэж хэлэх, яаж шийдэхийг тухайн үед харна биз. Одоо Абайн амнаас сонсвол тэд уйлах уурлах ямар ч хэрэг гаргаж мэдэх юм. Иймээс эд нарыг цагаас өмнө зовоохыг Абай хүсээгүй юм. Энэ Жидебайд ирэх өдөр Абай замд энэ асуудлын талаар эдэнд одоохондоо хэлэхээ азнаж байя гэж Жумагулд ч хэлж захиж байсан.

	Дөрөв тав хоног өнгөрсний дараа Бөжей ч ирлээ гэсэн мэдээ хүрч ирэв.

	Хунаанбай Жидебайд байгаа өөрийнхөө том гэрт Хараабасыг явуулжээ. Тэр Зере, Улжан хоёрт ирж: 

	— Мырза та нарт мэнд хүргэж, маргааш энд олон зочинтой хамт ирэх тухай урьдчилан мэдэгд гэсэн, Бөжейтэй жинхэнэ эвлэрэх уулзалтыг өөрийн том гэрт хүлээж авч хийхээр шийдсэн, Бөжей, Байсал хоёр ч ирнэ. Бэлтгэлээ хангаж зочдыг хүндэтгэн хүлээж авахад бэлтгэх хэрэгтэй гэж захисан! гэв.

	Улжан энэ мэдээ сонсож яарч тэвдсэнгүй. Айгызтай хоёулаа хоёр өдөр бэлтгэлээ хийв. Том том боодлыг задалж дотроос нь үнэтэй сайн хивс, ур сайтай орны аравч, шинэ хөнжил, шувууны өдөөр хийсэн дэр зэргийг авч, Зерегийн том гэр, зочин хүлээж авах гэр, Айгызийн гэрийг ч сайхан засаж зэхлээ. Төмпөн төмпөн боорцог хийж хонь алж зум хийж, ааруул зуурч бэлтгэж идэш уушны зүйлийг ч бэлэн болгов. Хэд хэдэн гүзээтэй шар тосыг ирүүлж задалж үзээд давс ус, амт шимт нь таарсан өнгө сайтайг шилэн авч тусгай бэлдэж тавив.

	Маргааш яг хэлснээр Хунаанбай, Бөжей нар дагалдаж яваа хүмүүсийн хамт ирж бууцгаав.

	Бөжей том гэрт орж ирэхэд нь Зере урдаас нь очиж зулай дээрээс нь үнэрлэж нүднээс нулимс бөмбөрүүлэн:

	— Хонгор минь, чиний сэтгэл арай догшин ширүүн болчих оо юу? Чи ямагт миний төрсөн хүү шиг, би чиний ээж шиг байсан билээ гэв.

	— Ээ бурхан өршөө, ээж минь!..

	— Ээ энэрэнгүй ээж минь дээ! гэж Бөжейг дагаж ирсэн Байдалы, Сүйндик мэтийн хүмүүс эмээгийн хэлсэн үгэнд сэтгэл нь уяран байв.

	Бөжей ч үнэхээр сэтгэл нь хөдлөв. Тэр гүн шүүрс алдаж Зерег чанга тэвэрч дараа нь хөтөлж аваачиж байранд нь суулгаж өөрөө дэргэд нь суув. Нэг хэсэг дуугүй доошоо харж сууснаа толгойгоо өндийлгөж гэрт байгаа хүүхдүүдийг харав. Абай эмээгийн ойролцоо сууж байв. Бөжей эхлээд түүнийг дуудаж зулайг нь үнэрлээд дараа нь Оспан, Смагулийн хацрыг үнсэв. Энэ бол Зерегийн энэрэнгүй сэтгэлээр угтаж авсан явдалд талархаж хариуд нь ах дүүгийн сэтгэлийг илэрхийлсэн хэрэг билээ.

	Бөжей энэ гэрийг онцгой үздэг байсан.

	Энэ гэрийг зөвхөн Хунаанбайн гэр төдий үзэхгүй. Нийт Тобыхт омогтны гэр, тохитой, зочломтгой, нийтийг адил үздэг гэж тэр үздэг байсан.

	Бөжей дагалдан яваа хүмүүсийн хамт энд тавтай байрласны дараа Хунаанбай ч энд ирэв. Түүнийг Караатай, Майбасар мэтийн хүмүүс дагалдаж ирэв.

	Абай өөрийн эцгийг Бөжейтэй зэрэгцэн сууж байгааг харахаас зовов. Ийм учраас тэр томчуулд зай тавьж өгөх гэдэг нэрийдлээр шалтаг болгон гэрээс гарч одов.

	Ингээд энэ орой болон маргааш өглөөний цайнд ч Абай гэрт орж ирсэнгүй. Гаднаас ээжээс асууж, Бөжей Хунаанбай хоёр илэн далангүй яриа үүсгэлгүй товч асуулт, хариулт шидэлцэн хэлбэрийн хувьд бие биеийг хүндэтгэж байгаа мэт боловч жинхэнэ халуун дулаан сэтгэл аль аль нь гаргахгүй байна гэдгийг Абай мэдэв.

	Маргааш өглөө нь Бөжей замд гарах болж түрүүчийн аймшигтай шийдвэрийг хэрэгжүүлэх цаг тун дөхөж ирэв.

	Айгыз өөрийн гэрт элгээрээ газар тэврэн уйлж байв. Хараабас Айгызын гараас Камшатыг булааж авч хувцаслаад том гэрт авчрав. Мойл шиг хар нүдтэй, цас шиг цагаан царайтай энэ бага охин эргэн тойрондоо болж байгаа бүх явдлыг сонирхон харна.

	— Ах аа, аав аа! Аав аа, ах аа! гэж булбарай жижиг гараа өгч, тал тал тийшээ гялав гялав харна.

	Улжан хүүхдийн өрөвдөлтэй дүрийг харж, тэсэн зогсож чадахгүй гарч явав. Зере битүү уйлж байгаад татвалзан унав. Томчуулаас аймшигт хүйтэн жавар үлээж байгааг ажиглан мэдсэн Абай ч тэсгэлгүй гарч явав. Энэ гунигтай бөгөөд хөөрхийлөлтэй явдлыг харж байсан Хунаанбайн ганц нүд нь улам гялалзана. Тэр Хархараалийн шийдвэрийг хэрэгжүүлж, эхийн гараас нь булаан авч охиноо Бөжейд өгч байгаа нь энэ. Болж байгаа үйл явдлыг үл ойлгох, ямар хувь заяа түүнийг хүлээж байгааг үл ойлгох нялх амьтан тайван суусаар байв. Зөвхөн үл таних нэг хүн шүүрэн авч гэрээс гарахад сая цочин уйлав.

	— Ээж ээ, ээж ээ!.. Эмээ, эмээ!.. гэж орилов.

	Нялх охины сэтгэл зүрх аюулд автагдаж, нүцгэн хөлөөрөө цог гишгэсэн мэт бархирна.

	Энэ өрөвдөлтэй орилоон нь Бөжейн бараа тасарч холдтол сонсогдож байв. Энэ чимээ, тэд холдох тусам улам сонсогдож, авралгүй усанд живж байгаа юм уу, галд шатаж байгаа хүн мэт улам өрөвдөлтэйгөөр сонсогдсоор байлаа.

	 

	АБАЙН ЗАМ - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

Заметки

		[←1]
	 Тобыкты гэж одоогийн Семипалатинск мужийн өмнөд хэсэг Чингис нуруу хийгээд түүний арын тал нутгаар нутагладаг, Дундад Ордны хасаг аймгийн нэр. Тобыкты отог дотроо иргызбай, жигитеки, бөкенши, торган, тониа, харабаатар хөхше хэмээх овгуудад хуваагддаг ажээ. Эл зохиолын баатар Абай бол иргызбай овгийн хүн




	[←2]
	 Дуга — шашны номлол




	[←3]
	 «Табарак» шашны ном




	[←4]
	 Шаншар, Шитан — омгийн нэр




	[←5]
	 Ибрагим — Абайн жинхэнэ нэр нь. Эх нь эрхлүүлж Абай гэж нэрлэдэг болсон




	[←6]
	 Күнекен — Хунаанбайн өргөмжилсөн нэр нь




	[←7]
	 Хүн алсан хүнээс төлбөр авдаг, үүнийг хун авах гэнэ. Хун гэдэг жинхэнэ утга нь өртөг гэсэн үг




	[←8]
	 Нохдын нэр




	[←9]
	 Пушпах — үнэгний год бөгөөд казахууд үүгээр дээл хийдэг юм




	[←10]
	 Тийм болтугай гэсэн утгатай




	[←11]
	 Тохал — бага эхнэр




	[←12]
	 Байбише — их эхнэр




	[←13]
	 Найман — овгийн нэр




	[←14]
	 Хоёр хүн харилцан дуулалцаж тэмцэхийг айтые гэнэ




	[←15]
	 Сыбага — хасгийн ёсонд их гэрийн хүмүүст бэлэг авчирдаг. Үүнийг сыбага гэнэ




	[←16]
	 Сүр мах — утаж хатаасан мах




	[←17]
	 Нэг хүний хоёр эхнэр бие биеийг күндес хэмээн дууддаг юм юм




	[←18]
	 Ас — Хасгийн ёсонд гэрийн эзэн нас барснаас нэг жилийн дараа олон мал алж сүүлчийн ёслолыг хийдэг заншилтай бөгөөд түүнийг Ас өгнө гэж нэрлэдэг




	[←19]
	 Казахууд довтолгоонд ороход ийнхүү хашхирдаг. Эдгээр нь тэдний өвөг эцгийн нэрс юм




	[←20]
	 Жасырынбах — нэг нэгнээсээ нуугдаж тоглох тоглоомыг жасырынбах гэнэ




	[←21]
	 Нас нөгчөөд жил болгоод тэр хүнийг дурсаж хийдэг их найрыг ас гэнэ




	[←22]
	 Молда — лам




	[←23]
	 Писмилда - гэдэг нь «бисмилля» гэсэн үг сунжирсан байдал. «Тэнгэр ялгуулсны тусын тулд» гэсэн утгатай үг аж




	[←24]
	 Бешбет — хантааз маягийн дээл




	[←25]
	 Майыр — гэсэн нь оросоор "майор" гэсэн үг. Хасгууд үүнийг Майыр гэж хазгай дууддаг аж




	[←26]
	 Ассалаумагалайкум — Казакийн мэндчилэл




	[←27]
	 Халфэн — Молда нарын цол




	[←28]
	 Таварак, Ясин — лалын шашны хөлгөн судар




	[←29]
	 Мырза - Хунаанбайг өргөмжлөн хэлсэн үг




	[←30]
	 Хасгууд эрт дээр үеэс арабын Меке, Медине хот орж мөргөл хийж ирдэг, тэгж ирсэн хүнийг «Хажы» гэж өргөмжлөн нэрлэдэг




	[←31]
	 Нар — сүр хүчтэйн бэлгэ тэмдэг ганц бөхтэй тэмээ




	[←32]
	 Худай — лалын шашны шүтээн, тэр нь «Будда» гэдэгтэй адил.

